
Руханий ,  маданий жана адабий журнал

Ошентип Ак Башат журналы сиздер 
менен биргеликте бир жылды артка 
таштап бара жатабыз. 2010-жыл не-

гизинен өлкөбүздө кандуу, кайгылуу калабалар, 
каргашалар менен коштолуп, саясий майданда 
болсо орчундуу окуялар, өзгөрүүлөр менен жый-
ынтыкталганы эсте калды. Кыргыздын жүрөгүн жа-
ралаган, көз жашын агызган мындай каргаша-
лар экинчи кайталанбасын деп тилейли...

Ак Башаттын өзүнө келе турган болсок, жур-
нал буга чейин беш жыл бою жалаң Исламды таа-
ныштыруу, ибадаттардын түпкү сырын жана адеп-
ахлактык эрежелерди үйрөтүү, илимий, адабий, 
маданий жана тарыхий орчундуу маселелерди 
маалымдоо менен бир калыпта жол арбытып, 
бир топ тажрыйба топтоо менен катар, миңдеген 
окурмандардын көңүлүнөн орун алганга жетиш-
тик. Маалымат айдыңына жаңыдан кадам таш-
тап, там-туң баскан Ак Башатка беш жылдан 
бери ар тараптан колдоп, жөлөк-таяк болгон 
бардык окурмандарыбызга, демөөрчүлөрүбүзгө 
терең ыраазычылык билдиребиз.

Окурмандарыбыздан түшкөн сын-пикирлер-
ди, сунуштарды эске алуу менен Ак Башат 
журналы 2011-жылдан баштап багытты би-
раз өзгөртүп, чыныгы турмуштук маселелерге 
тереңден үңүлүп, маданияттагы, адабияттагы,  би-
лим берүүдөгү көйгөйлөргө кайрылууну, Ислам 
ааламына тиешелүү орчундуу окуяларга кылдат 
иликтөө жүргүзүүнү максат кылып, коомдогу жа-
гымсыз илдеттердин дабаасын табууга аракет 
кылалы деп чечтик. Адам баласынын жашоо-
сунда үй-бүлөнүн ыйыктыгы, адам укугунун бий-
иктиги талашсыз. Ак Башат журналы мына ушул 
эки өңүттүн да өксүктө калбашы үчүн акыйкатты 
даршан эткен, түз багыттагы макалалары менен 

кызмат кыла бермекчи. Ошондой эле мындан 
аркы багытыбызга ылайык,  илимдеги жаңы ачы-
лыштар, айымдарга зарыл болгон пайдалуу кеп-
кеңештер, өнөр сырлары, мурдатан келе жат-
кан кызыктуу рубрикаларыбыз байма-бай чыгып 
турмакчы. Жаңырган жыл менен кошо Ак Башат 
журналы балдарды кубантып өспүрүмдөрдүн аң-
сезимин калыптандырып, акыл-эсин өнүктүрүүгө 
багытталган чийимдерге, эсептерге, сүрөттөргө, 
ырларга, тарбиялык маанидеги жомокторго 
атайын эки бет бөлүүнү туура көрдүк. 

Маркумду узатуудагы ашкере ысырап-
керчилик жоктун жонунан кайыш тилип, барды 
көралбастыкка, атаандаштыкка түртүп, сооп 
ордуна күнөөгө батырганы кашкайган чындык. 
Ошол себептен 2010-жылдын эң акыркы санында 
өлкөбүздө орун алып келген маркумду узатуудагы 
ашкере ысырапкерчиликти негизги тема катары 
талкууга алдык. Ысырапкерчиликтеги атаандаш-
тыктын артындагы себептери тууралуу белгилүү 
аалымдарыбыздын жана коомдогу ар бир окуя-
ны көз жаздымда калтырбаган журналисттердин 
көз карашын сиздер менен бөлүштүк.  

Бул сандан кыргыз төкмөлөрүнүн ичинен 
жаштыгына карабай улууга сыймык, жаштарга 
үлгү болуп келе жаткан актаңдай акын Аалы Тут-
кучов менен төкмөлүктүн күнгөй-тескейи жана 
эркин темадагы маегибизди окуй аласыздар. 
Ошондой эле бул сандагы көзү ачыктардын жал-
ганчылыгын далилдеген макала сиздерди кайды-
гер калтырбайт деп ойлойбуз. Булардан башка 
салт катары келе жаткан кызыктуу рубрикаларды 
окуй аласыздар.

Урматуу окурмандар! Ак Башат журналы 
2011-жылга жазылуу өнөктүгүн жүргүзүп жатат. 
Шашылыңыздар, биз менен байланышыңыздар!

Ассаламу алейкум, ардактуу окурман!

Сыноо...

Өмер Пакиш
Теология илимдеринин доктору

«Төрөлүү», «өмүр сүрүү», «көз жумуу» деген үч 
сөз менен чектелген, бирок андан кийин түбөлүккө 
карай созулган жашоо. Жашоодо сүйүнүү да, 
күйүнүү да, күлкү да, ый да жана таарынуу да, жа-
рашуу да болот. Учурда жашап жаткан бул дүйнөдө 
таарынуу, кайгыруу, сүйүнүү сыяктуу оң жана 
терс кандай учурлар болсо, кийинки жашоодо да 
булардын бардыгынын болоорун сезип-туя били-
шибиз керек. Утурумдук дүйнөдө бардык нерсе 
көлөкө сыяктуу болсо, ал эми акыретте чыныгы өзү 
болот. Ошондой эле бул дүйнөдө кемчиликтер-
ди оңдоп алуу мүмкүн болсо,  о дүйнөгө өткөндөн 
кийин кемчиликтер кемчилик боюнча кабыл алы-
нып калат. Ошондуктан учкан куштай өтүп барат-
кан бул дүйнөдө өмүрүбүздүн кадырын билип, 
акыретке азыгыбызды камдап алганыбыз абзел. 
Куттуу хадистерде «акыреттеги бир адамдын бир 
секундалык кубанычы бул дүйнөдө жашаган адам-
дардын өмүр бою кубанычына жете тургандай кең 
болгондугу» маалымдалган. Демек, бул хадистен о 
дүйнөдөгү кыйынчылык бул дүйнөдөгү машакат-
кыйынчылыктарга караганда алдаканча оор болгон-
дугун да баамдасак болот. 

Жашоонун аркасынан өлүмдүн, анын аркасынан 
экинчи жашоонун жаратылгандыгы адам баласынын 
бул эки жашоонун ортосунда сынак майданына кое 
берилгендигине ишарат жасайт. Бир жагында өлүм, 
экинчи жагында жашоо болбосо, жашоону өлүм, 
өлүмдү экинчи жашоо күтпөсө, анда жашоо толугу 
менен маанисиз болмок. Жараткан Алланын ыраазы-
лыгына ылайык жашоо үчүн болгон күрөш, аракет 
болбогондо жана адамдар сыноого тартылбаганда, 
анда жашоо кызыксыз болуп, адам баласынын жашоо-
су менен жан-жаныбарлардын жашоосунун ортосун-
да эч кандай айырма болмок эмес. Ошондой эле ар 
түрлүү кыйынчылыктарга туш келип, Жараткандын 
ыраазылыгына ылайык жакшылык иштерди жасоо ар-
кылуу сыноодон ийгиликтүү өткөндөргө ошол баштан 
кечирген машакат-түйшүктөрүн унуттура тургандай 
ырахат, бейпилдик, чексиз бакыт берилбесе, ал эми 
убактысынын баарын өзү каалагандай, «адал-арам» 
деген түбөлүк бакыттын эрежеси менен эсептешпей 
өткөргөн адам туңгуюк жашоосунун натыйжасын-
да жасаган күнөөлөрүнө жооп бербесе, анда адамдар 
жакшылык менен жамандыктын айырмасы болбогон 
башаламан жашоодо өмүр кечирүүгө аргасыз болмок. 

Жашоо бизге жөнү жок 
берилген эмес, ошондой 
эле өлүм - бул маанисиз, 

акыры жок нерсе эмес. 
Жашоо - бул жакшылык 

иштерди жасап алууга 
берилген мүмкүнчүлүк, 

ал эми өлүм болсо ошол 
иштердин акыбетин ала 

турган түбөлүк жашоого 
карай ачылган босого 

сыяктуу...

Куран аяттарында өлүм менен кошо жашоонун 
жаратылгандыгы маалымдалгандыктан Ислам аа-
лымдарынын дээрлик бардыгы өлүм - бул жок бо-
луп кетүү эмес экендигин айтышкан. Демек, өлүм 
менен жашоонун ортосундагы байланыш жансыз 
менен жандуу, жок менен бардын ортосундагы ала-
кадан гана турбайт. Аалымдар аны биригүү менен 
бөлүнүү, келүү менен кетүү жана ачуу менен тат-
туу сыяктуу карама-каршылыктардын ортосундагы 
байланышка окшош болушу керектигин айтышкан. 
Ошондуктан көз жумган адам түбөлүк жашоодон 
байланышы үзүлүп жок болуп кетпейт. Өмүр бою 
жасаган иштерине жараша жакшы же жаман, ачуу 
же таттуу кийинки жашоого өтөт.

Мүлк сүрөсүндө айтылган мынабул: «(Ал) өлүм 
менен өмүрдү кимиңердин дагы да көп жак-
шылык иштерди кылаарыңарды аныктоо үчүн 
жараткан...» (Мүлк сүрөсү, 2-аят) деген аятта өлүмдүн 
жашоодон мурун эскерилиши да бекеринен эмес. 
Аалымдардын пикиринде, Алла Тааланын бул аятта 
өлүмдү жашоодон мурун эскеришинин негизги эки 
маанилүү себеби бар. Биринчиси, жок кезде берил-
ген жашоо жакшылыгына шүгүр келтирүү, экинчи-
си утурумдук дүйнөдө өлүмдү унутууга жол ачкан 
жамандыктардан сактануу жана жакшылык иштер-
ди жасоо. Жашоо бизге жөнү жок берилген эмес, 
ошондой эле өлүм - бул маанисиз, акыры жок нерсе 
эмес. Жашоо - бул жакшылык иштерди жасап алуу-
га берилген мүмкүнчүлүк, ал эми өлүм болсо ошол 
иштердин акыбетин ала турган түбөлүк жашоого ка-
рай ачылган босого сыяктуу.

Негизи мусулман баласын жакшылык иштерди 
аткарууга түрткөн себеп тек гана өлүм санаасы эмес, 
өлүмдөн кийинки жашоого болгон санаа. Жогору-
дагы аятта өлүмдүн жашоодон мурун эскерилиши 
«...Мурун силер өлүк болчусуңар, Ал силерди 
тирилтти...» (Бакара сүрөсү, 28-аят) деген аятта маалым-
далгандай, адамга жакшылык иштерди жасап калуу 
мүмкүнчүлүгүн эскертүүдө.  Ошону менен бир-
ге бул жерде негизги маселе «...анан (Ал) силерди 
жаныңарды алып, андан соң кайра тирилтет...» 
(Бакара сүрөсү, 28-аят) деген аятта ачык-айкын белгилен-
гендей, өлүмдөн кийин жүзөгө аша турган акырет-
теги түбөлүк жашоо экендигин эске салууда. Демек, 
бул жерден алгач өлүмдү көз алдыбызда элестетүү 
менен бирге негизги маселе өлүм эмес, жашоо бол-
гондугун түшүнөбүз. 

Адам баласынын негизги максаты адал-арамды 
ылгабай байлык-бийликтин аркасынын сая түшүп 
кубалоо болбошу керек. «Бул дүйнөдөгү жашоо 
оюн-күлкү гана. А акыреттеги – анык жашоо...» 
(Анкабут сүрөсү, 64-аят) деген аятта маалымдалгандай, 
же оор азап, же жанга жагымдуу жаннат жашоосу 
менен улана турган акыреттеги түбөлүк жашоого 
жараша максат коюу керек. Байлык-бийликтин арка-
сынан сая түшпөгөн, напсинин азгырыгына алданба-
ган адамдын максаты өлүм да, аны менен бүтө турган 
утурумдук дүйнө да эмес, акыреттеги ошол түбөлүк 

бакытка, т.а., Жараткан Алланын ыраазылыгына 
жетүү болушу кажет. 

Андыктан көз ачып жумгуча өтө турган бул 
дүйнөдөгү «оюнчуктарды», т.а., утурумдук ыра-
хаттардын бардыгын түп орду менен омкоргон, 
сүйүшүп-күйүшкөндөрдү бири-биринен ажырат-
кан жана ошондой эле Алланын ыраазылыгы үчүн 
кара жанын карч уруп, колунан келген жакшылык-
тын баарын аткарууга умтулгандардын ыйман нуру 
уялаган жүрөгүндөгү миң түркүн санаасын тындыр-
ган ӨЛҮМгө ар дайым даяр болуу керек.

«(Ал) өлүм менен өмүрдү 
кимиңердин дагы да көп 

жакшылык иштерди 
кылаарыңарды аныктоо үчүн 

жараткан...» 
(Мүлк сүрөсү, 2-аят)

Ислам дини өлүмдү жок болуп кетүү деп 
эмес, башка бир жаңы жашоонун ба-
шаты катары карайт. Өлүм – бул  туу-

луу сыяктуу эле Алла Тааланын өзгөргүс мыйзамы. 
Бул акыйкат жашоо үчүн адам баласы тирүүлүктө 
даярдык көрүп, башкача айтканда, Алла Тааланын 
буйруктарын, Пайгамбарыбыздын сүннөтүн кылдат 
жүзөгө ашыруусу абзел. Жараткандын биз үчүн буй-
руган жарлыктары жана Алла Элчисинин тажрый-
бадан өткөн сүннөттөрү бул убактылуу дүйнөдө да, 
акыреттеги жашоодо да бактылуу жашоонун кепил-
диги болуп саналат.

Адамдын өлүгү да сый-урматка ылайыктуу. Бул 
сый-урмат бир жагынан кайгы-муңга чөгүп турган-
дарга көңүл айтуу, экинчи жагынан адамдын алсыз, 
көп нерсеге күчү жетпестигин ачык көрсөтүүгө ба-
гытталган. Өлгөн адам өлдү, бирок, ажалдын кели-
ши менен ал үчүн жаңы жашоо башталды. 

Көз жумган мусулманды аруулап жуу, 
кепиндөө, жаназа намазын окуп, мүрзөгө коюу жана 
күнөөлөрүнүн кечирилишин тилеп дуба кылуу му-
сулмандардын мойнуна фарзы кифая. 

Пайгамбарыбыз (саллаллаху алейхи васаллам) 
өз хадисинде: «Көз жумган адамдардын жакшы амалда-
рын гана айткыла, жаман жактарын эскербегиле!» (Тир-
мизий, Жанаиз, 34) деп айткан. Бирок, көз жумган 
адам арам иштер менен ачыктан ачык шугулданган 

болсо, динде жок нерселерге ишенип, аны бидат ка-
тары аткарган болсо же Аллахтан башка нерселерге 
сыйынып жүргөн болсо, башкаларды мындай жаман 
иштерден оолак турууга эскертүү үчүн зарыл учурда 
айтууга болот.

Жан берген адамдын кийими кылдаттык менен 
чечилген соң үстү кездеме менен жаап коюлат. Ай-
рыкча, ичи көөп кетпеши үчүн сууга алганга чейин 
курсагына бычак сыяктуу темирден бир нерсени 
коюп койгон оң. Өлгөн адамдын колу эки тарабына 
түшүрүлүп коюлат, көкүрөгүнө коюлбайт. Сууга ал-
ганга чейин да, сууга алгандан кийин да өлүк турган 
жайга атыр сээп турган жакшы. 

Өлүктү сууга алганга чейин анын жанында үн 
чыгарып Куран окуу шариятта макрух болуп сана-
лат. 

 Маркумду сууга алуу (жуу)
Адам жан берген соң көп кечиктирбей аруулап 

жууш, ак кепинге ороп, батыраак жерге берүү жак-
шы иш. Маркумду сууга ала турган эркек болсун, 
аял болсун, парз вазийпаны орундатып жатканын 
сезип, жууганга ниет кылып, сүннөткө ылайык ишти 
«бисмилла» менен башташы керек. Жууп бүткөнчө: 
«Гуфраанака яа-Рахмаан –Бул маркумду Өзүң кечире 
көр, оо, Мээримдүү Алла Таалам!» деген дубаны та-
кай айтып туруу абзел. Эркекти эркек, аялды аял суу-

Аднан Мемдухоглу
Теология илимдеринин доктору

Маркумду жерге берүү 
жана жаназа тууралуу 
учкай кеп

Узатканды билели...

га алат. Анан албетте жууй турган адамдар даараттуу 
болушу керек. Бойдон түшкөн, башкача айтканда, 
өлүк туулган наристе сууга алынбастан, кездемеге 
оролуп көмүлөт.

Маркумду кепиндөө
Эркек болсун, аял болсун, өлгөн адамды усулуна 

жараша кепиндөө - бул парз. Кепин бир эле маалда 
өлгөн адамдын денесин жаап-жашырат жана адам 
пенденин бул дүйнөдөн эч нерсе алып кете албай 
турганын, жеңсиз, жакасыз, тигишсиз кездемеге оро-
луп, кандай төрөлгөн болсо, дал ошондой кетээрин 
туюнтат.

Жаназа намазы
Сууга алынып, жуулуп, кепинделген маркумга 

жаназа намазын окуу мусулмандарга фарз-ы кифая.. 
Адаттагыдай кыбылага бет алып сапка тизилген му-
сулмандардын алды жагына маркум коюлат. Намаз-
га турган ар бир адам даараттуу  болушу керек жана 
жаназа намазын окууга ниет кылышы керек. Ниет 
төмөнкүчө: «Ниет кылдым төрт такбирлик жаназа 
намазын окууга, Аллах Таалага мактоо, Пайгамба-
рыбызга салават айтуу үчүн,  ушул маркумга сооп 
үчүн, халисан лиллаахи таала Аллааху акбар» деп 
ниет кылынат. Жаназа намазынын рүкүндөрү намаз-
дын кыямы жана такбирлери болуп эсептелет. Ал 
эми Аллага мактоо айтуу, салават айтуу, көз жумган 
маркум үчүн жана тирүүлүктөгү мусулмандар үчүн 
жакшылык тилеп дуба кылуу намаздын сүннөттөрү 
болуп эсептелет.

Бир эле учурда бир нече адам көз жумган 
болсо, ар бирине өз-өзүнчө жаназа окуу албетте, 
жакшы. Мындай учурда кайсынысы биринчи 
алынып келинген болсо, ошонусуна оболу жаназа 
түшүрүлөт. Баары бирдей алынып келинсе, арасынан 
Аллага жакын, такыбаа, диндарынын жаназасы 
биринчилерден болуп окулат. Ошол эле маалда, 
мисалы, жер титирөө өңдүү кырсыктардан улам, көп 
адам көз жумган болсо, баарына бир жаназа окуу 
деле жетиштүү болот. 

Жаназа намазына тиешелүү айрым бир 
маселелер

Эгер наристе төрөлгөндө тирүү төрөлүп, анан 
чарчап калган болсо, сууга алынат, жаназасы окулат. 
Эгер өлүк төрөлсө, сууга алынат, намаз окулбайт.

Ислам укукчусу Абу Юсуфтун бүтүмүндө 
шариятта өз жанын кыюу арам экенин билип туруп 
өзүн-өзү өлтүргөн адамга жаназа окулбайт. Адамдын 
чындыгында оор күнөө кылганы башкаларга  сабак 
болсун үчүн бул өкүм өзгөргүс болуп кала берет. 
Бирок, өлгөндүн үстүнө көмгөн кылып, жаназаны 
окубай коюу маркумдун үй-бүлөсүнүн кайгысын дагы 
да тереңдетет, жүрөгүндөгү жарасын ырбатат деген 
ой менен айрым аалымдар тарабынан жаназанын 
окулушуна уруксат беришет. 

Ислам динин четке кагып, ыймандан чыккан 
адам көз жумган болсо, ага жаназа да окулбайт, 
мусулмандардын көрүстөнүнө да коюлбайт. 

Ислам дининде шейиттер сууга алынбайт, кандуу 
кийимдери аларга кепин катары эсептелип, курал-
жарагы алынып, жаназасы окулган соң кийими 
менен көмүлөт.

Куран окуу
Маркумду жерге берип болгон соң көрүстөндө 

Куран окуп, сообун багыштоо бир топ өлкөлөрдө 
жакшы жөрөлгө катары аткарылып келет. Көбүнесе, 
Мүлк, Вакиа, Ихлас, Фалак, Нас, жана Фатиха менен 
Бакара сүрөсүнүн алгачкы беш аяты окулуп жүрөт. 
Куран окулган сообу багышталып, маркумдун 
күнөөсүнүн кечирилишин жана бейиштен орун 
алуусун тилеп дуба кылынат. 

Көңүл айтуунун усулу Ислам боюнча кандай 
таризде болушу керек?

Көзү өткөндөрдүн жакындарына көңүл айтуу, 
кайгысын тең бөлүшүү албетте, Куранга жана 
Пайгамбарыбыздын сүннөтүнө ылайык болушу 
керек. Маркумдун жакындарына көңүл айтуу, кайрат 
берүү жана убакыт өтүшү менен унутта калтырбай 
маркумдун кабырына зыярат кылуу, ал үчүн Алла 
Тааладан кечирим, жакшылык тилөө сүннөттөн 
болуп эсептелет. 

Имам Шавканийдин китебинде Пайгамбарыбыз-
дын төмөнкү хадиси маалымдалган: «Аллага 
жана акыретке ишенип-ыйман келтирген аялдын 
жакындары үч күндөн ашык аза күтүшү адал 
эмес (арам). Болгону күйөөсү өлгөндө гана (идда-
күтүү мезгили ичинде) төрт ай он күн аза күтөт». 
Пайгамбарыбыздын сүннөтүнө жана жогорудагы 
хадисине ылайык, жакынын жоготкон мусулман үч 
күн гана аза күтүшү керек. Жолдун узактыгынан 
же кабар жетпей калганынан улам үч күндөн 
кийин келгендер деле көңүл айта берсе болот. 
Бирок бир айыл, же бир шаарда туруп үч күндүн 
ичинде барбастан, убакытты создуктуруп баруу аза 
күткөндөрдүн кайгысын жаңылап, жүрөгүндөгү 
жарасын сыйрыганга тете  болгондуктан шарият 
китептеринде бул макрух деп эсептелинет. 

Көз жумган адамдын жакындары ашкере өкүрүп-
бакырып, чачын жулуп, бети-башын тытпашы керек. 
Бул туура эмес. Албетте, адам баласы болгон соң жа-
кын тууганы көз жуумп жатса, ыйлабай койбойт, ый-
лайт. Адам уулунда ырайымдуулук, мээримдүүлүк, 
сүйүү деген тунук сезимдер бар. Ыйлоо мына ушун-
дай аруу сезимдердин талабы. Пайгамбарыбыз Ази-
рети Мухаммад (саллаллаху алейхи васаллам) да 
уулу көз жумганда көзүнө жаш алган. Бирок жана-
гыдай ашкере өкүрүп-бакырып, бети-башын тытып 
ыйлоо туура эмес. Ошондой эле өлүк үчүн атайын 
кошокчуларды алып келүү да туура эмес иш. Себеби 
өлүм дагы Жараткан Алланын жазмышы. Ошондук-

тан, Анын жазмыш-тагдырына ыраазы болбой, Ага 
баш көтөрүүнү туюнткан иш-аракеттерден оолак бо-
луу керек.

Ал эми тууган-урук, колу-коңшулар үч күн бою 
аза күткөндөрдүн жанында болуп, үйдүн ичин аялда-
ры, тышын эркектери тейлеп, колкабыш кылып, узак-
жакындан келгендерди тосуп алып, өз үйлөрүнөн 
даам сыздырып узатуу албетте Орто Азия элдеринин 
меймандостук жакшы салты.

Көрүстөндөр кандай болушу керек?
Адамдын мусулмандыгы мүрзөдө да жашоо бо-

лооруна ишенгени менен тастыкталат. Ошол себеп-
тен биз жакындарыбызды акыркы сапарга шаанисин 
кылып узатабыз. Ооба, адам өлүп, мүрзөгө коюлган 
соң Алла Таала жанды денеге кайтарат. Ыйык Ку-
ранда: «Фараон жана анын жөөкөрлөрү таң-күн 
жалынга куйкаланат. Кыямат болор күнү: «Фара-
он жана анын жөөкөрлөрүн оттун эң кызуу же-
рине салгыла!» деген буйрук берилет» деп, өлгөн 
күндөн тарта кыяматка чейин адам баласы үчүн ка-
бырдагы жашоо уланаарынын акыйкат экени маа-
лымдалган. Пайгамбарыбыз ошол себептен: «Мүрзө 
силер үчүн бейиш бактарынын бир бакчасы, же то-
зок чуңкурларынын бир чуңкуру» деп тирүүлүктө 
кечирген өмүрүбүздү Алланын буйруктарына баш 
ийүү менен кечирсек, мүрзөбүз кичи бейишке ай-
ланаарын, а эгер Жараткандын буйруктарына моюн 
толгоп, Исламды карманбай, жаман жолдо өмүр 
өткөрсөк мүрзөбүз тозок чуңкурларынын бирине 
айланаарын ачык айтып кеткен.

Ислам дининде көрүстөндөр жана мүрзөлөр 
жупуну болушу зарыл. Көрүстөндөрдү айлана-
тегерегин тосуп, таза, тыкан кармоо адамга болгон 
урмат-сыйдын белгиси. Пайгамбарыбыз (саллаллаху 
алейхи васаллам) күндөрдүн биринде көрүстөндүн 
жанынан өтүп бара жатып жанаша жаткан мүрзөнүн 
башына эки чыбыкты сайып, ошол чыбыктар көк 
абалында турган мезгил ичинде мүрзөдө жаткан 
маркумдардын азабы жеңилдээринен үмүт кыл-
ганын айткан. Демек, мусулмандын мүрзөсү таза, 
мүмкүн болсо айланасына бак-дарак тигилсе жакшы 
болот. Убакыттын өтүшү менен топурак түздөлүп 
адамдын ким экени билинбей калышы мүмкүн. Ан-
дыктан мүрзөнүн башына жупуну ташка маркумдун 
атын чегип, «Бир Фатиха (же бир сүрө) окуп, сообун 
багыштап коюңуз» деген мааниде зыярат кылгандар-
га өтүнүч жазуу, же белги катары бир нерсени коюп 
коюга уруксат берилет. Катардагы көз жумган ар бир 
адам үчүн көп акча сарптап, тонналап цемент куйду-
руп, атаандаштык менен жылтылдаган мраморлор-
дон хан сарайдай күмбөз салдырууга, бакыйтып ай-
келин тургузууга, ысырапкерчиликке,  Ислам дини 
жол бербейт. Анын ордуна  миңдеген кембагалдарды 
сүйүнтүп, эсепсиз соопко эгедер кыла турган кай-
рымдуулук иштерин жасап, сообун маркумдарыбыз-
га багыштаганыбыз дагы да туура иш болот. 

Хасан Басрий 
(642-728-жылдары жашаган)

Чыныгы мусулман ар качан «ихсан» 
сезими менен (б.а., Жараткандын 
көзөмөлүндө тургандыгын билип) 

жашайт. Мынабу эки санаа анын эсинен эч качан 
чыкпайт:

1. Буга чейин жасаган күнөөлөрү. Ал ушул 
күнөөлөрүнөн улам Жараткан Аллага кантип жа-
лынаарын биле албайт. 

2. Келечек жашоосу. Мындан кийин ал кан-
дай жашайт? Акыркы деми кандай аяктайт? Ал ар 
дайым мына ушул суроолорго оң жооп берүүнүн 
камын көрөт. 

Оо, эл-журт! Мына ушунун маңызын түшүнүү 
менен жакшылык иштерди жасагыла! Жараткан 
Алла жасаган ар бир ишиңерди көрүп турат. 
Күндөрдүн биринде бүт нерсени билүүчү Алла 
Тааланын алдына барасыңар. Ал мына ошол күнү 
ар бир ишиңерди силерге маалымдайт. Ал күнү 
ар бир ишиңерге жооп бересиңер. 

Жан дүйнөңөргө өтө аяр мамиле жасагыла! 
Жан дүйнөңөрдү Жаратканды даңазалап, зикир 
кылуу менен тазалагыла! Себеби жүрөк тез кир-
дейт. Напсиңерди да тизгиндегиле! Ал азоо жыл-
кы сыяктуу. Эгер напсиңердин терс каалоолоруна 
тоскоол болбосоңор, анда ал бир күнү силерди 
жарга такайт. 

Өзүңөрдүн кемчиликтериңерди көрбөй, 
бирөөнүн кемчиликтерин издөөгө аракет кылуу-
дан баш тартмайынча, толук ыйман келтирген-
дердин катарына кошула албайсыңар. Андыктан 
бирөөнүн кемчилигине назар салуудан мурун 
өзүңөрдүн кемчиликтериңерди карагыла! Алгач 
өз кемчиликтериңерди оңдоп алып, адал жолдон 
адашпай өмүр кечирүүгө умтулгула! 

Ыйык Куран – мусулмандардын шамчыра-
гы. Ким аны менен жашаса, анда Жараткандын 
адал жолуна түшкөнү ошол. Ал эми андан жүз 
үйрүгөн адам бактысыздардын кербенине кошу-
луп, бир күнү чоң жоготууга дуушар болоору бы-
шык.

Шайырбек 
Арапов 
теле алып баруучу

- «Өлгөнгө ыйлаган кайран көз, жаманга 
айткан кайран сөз» деген учкул сөздү кандай 
түшүнөсүз?

- Өлгөнгө ыйлаган кайран көз, негизи мусулман-
чылыкта катуу өкүрүп, өзүн кыйнап ыйлаган бол-
бойт деп укканым бар. Бирок, адамбыз да, жакын 
адамыңды жоготуп жатып кантип ыйлабайсын. Би-
рок, ый менен, көз жаш менен Кудайдын алган пен-
десин тирилтүү мүмкүн эмес. Ошондуктан өлгөнгө 
ыйлаган кайран көз деп койсо керек.

Ал эми, жаманга айткан кайран сөз деген бул - жа-
ман адамга миң жакшы сөз айтсаң деле түшүнбөйт. 
Айткандын оозу жаман дегендей жаман көрүнгөндөн 
башка эч абиийр таппайсың7

- «Өлүм жашка карабайт» - деген сөздү 
кандай түшүнөсүз?

- Өлүм жашка карабайт деген, бул чындык. 
Анткени ажал жетип турса, жаңы төрөлгөн ымыркай 
да, ал-күчү ашып-ташып турган жигит да бир 
нерсеге себеп болуп өтүп кетет. “Өлбөстү Кудай 
жаратпаптыр” деп тегин жерден айтылбаса керек. 
Турмушта көрүп жатпайбызбы, мунун баарын. 
Эч ким жаш өлбөсө экен дейсиң, бирок Кудай 
билет. Баарыбыз көп жыл жашасак, дейбиз. Бирок 
маңдайга жазылган сызыкты басып өтөбүз, андан 
ары баралбайбыз.

- «Өлүүлөр жөнүндө оң сүйлө, болбосо 
үндөбө!» деген макалды кандай түшүнсөк 
болот?

- Мунун мааниси адамды көзү тирүүсүндө эле 
эмес, көзү өткөндөн кийин да сыйлоо, ал жөнүндө 
жакшы сөздөрдү айтуу, жакшы эскерүүлөр менен 
эскерүү дегенди туюнтат. Кемчиликсиз пенде бол-
бойт, андыктан анын кемчилигин жаап жашыруу 
дагы мусулмандык жакшы сапат. Өлгөндөн кийин 
ал адам кайтып келбейт, эми ал жок, пендечилик кы-
лып мурункусундай күнөө жасай албайт, ошол эле 
учурда эртең деле ажал бизге деле жолугат. Өлүм 
баарыбыздын башыбызда бар, өзүбүз жөнүндө жак-
шы эскерүүлөр калсын десек, ошого татыктуу болуп, 
башкаларды сыйлай билишибиз керек. Эстеп эле 

Абдыкерим 
Муратов 
жазуучу, журналист

...А сиздин 
            пикириңиз    
                   кандай, 
                        окурман?

- Өлүктү үч күн күттүрүүнүн жоопкерчили-
ги кандай?

- Өлүктүн ээси болуп анын жакындары, тууган-
уруктары болуп саналат. Пайгамбарыбыз (саллалла-
ху алейхи васаллам) өз хадисинде маркумдарды бо-

лушунча тезирээк жерге берүүнү насаат кылган. Көп 
күттүрүү албетте, күнөө. Кала берсе, күн өткөн сай-
ын жансыз денеден жагымсыз жыт чыгып, бул жыт 
аны тегеректеп турган адамдардын ден-соолугуна 
терс таасирин тийгизет. Мындан беш-он жыл илге-
ри ушул адат басымдуу эле. Кудайга шүгүр бүгүнкү 
күндө элибиз муну түшүнүү менен кабыл алып, көзү 
өткөн күндүн эртеси жерге берүүгө өтүп жатышат. 
Шарият талап кылган эрежеге акырындык менен то-
лук бойдон өтөөрүбүзгө ишенем.

- Көзү өтүп кеткен жакындарыбыз үчүн 
үчтүк, жетилик, кыркылык жана жылдык деген 
нерселердин ордуна дагы да пайдалуу башка 
нерсе кыла алабызбы?

- Атайын бир күндөрдү белгилеп, ашкере ысы-
рапкорчулук кылуу бул – шариятта жок. Бирок, эли-
биздин кан-жанына сиңип салтка айланып калыптыр. 
Элдин алкышына арзыган менен ысырапкорчулуктун 
артындагы зыянды да эстен чыгарбашыбыз керек. 
Мен муну менен салтты жээрип жаткан жокмун. Ша-
риятыбыз кандай буйруган болсо, ошону эскертүүгө 
милдеттүүмүн. Биз дегеле турмушта, анан маркумду 
узатуудагы ысырапкерчиликтерге чекит койгонубуз-
да, Исламда көрсөтүлгөн иш-аракеттерди, эрежелер-
ди бузбай аткарганыбызда бизде көйгөйлөр азыркы-
дан азыраак болмок. Ошого кеткен чыгымдардын 
ордуна сообун маркумдарыбызга багыштап тамчы 
сууга зар болуп олтурган айылдарыбызга суу чыгар-
сак, бузулуп жаткан жолдорубузду оңдоп койсок, ки-
теби жок жеткинчектерибизди «Алиппе» жана баш-
ка китептер менен камсыз кылсак андан да жакшы 
болбойбу. Чоң-чоң ресторандарды кызматкерлери 
менен жалдап, катар катар жылкыларды союп, он-
догон койлорду союп элге сый тамак берип, башка-
ча айтканда, бир олтурганда жарым миллион сомго 
жакын акчаны сапыруунун ордуна таза, кышкысын 
жылуу аялдамаларды салдырып, көчөлөргө таштан-
ды салчу челектерди орнотуп, жол жээгине, айылда-
рыбыздын ичи-тышына бак-дарактарды тиксек, элге 
да пайдасы тиймек, өзүбүз жашаган чөйрөнүн эко-
логиясына да пайда келтирмекпиз, жадагалса курт-
кумурскадан тарта, башка жаныбарлар пайдаланган 
сайын сообу кайтыш болуп кеткен жакындарыбызга 
агылып турмак. 

Маселенин экинчи бир кейиштүү жагы бул- аш 
беришибиз керек деген куру намыс менен жетим-
дердин акысын желинип кетип жатат. Мындай жол-
го барууга эч кимдин акысы жок. Атасы же энесин 
жоготуп, кайгы-муңга чөгүп турган жетимдерди 
колунда жок болсо, карызга жылкы, кой алдырып 
сойдурган учурлар да бүгүн тилекке каршы тыйыла 
элек. Аксакалдарыбыз салтын кылалы деген менен 
жетимдер жылдап карызга батып  калып жатпайбы. 
Аллах Тааланын ыраазылыгына түк коошпогон куру 
намыстын да акыретке барганда оор жоопкерчилиги 
бар. Ошондуктан ысырапкерчиликтен арылып, иш-
тин пайдалуу жагына басым жасасак жаман болбойт 
эле. 

тим болбостон, мусулман болгон соң Куран окуп, со-
обун багыштап койсок, эч нерсебиз кемип калбайт, 
тескерисинче биз да сооп табабыз.

-«Өлүм бардын малын чачат, жоктун 
абийрин ачат» - деген учкул сөздү чечмелеп 
бериңизчи?

- Бул макал бүгүнкү биздин турмушубузга ка-
рата айтылган сыңары. Бүгүнкү турмуш дал ушуну 
көрсөтүп жатат. Колунда барлар ашыкча эле чачып 
жатышат. Адамдар бүгүн колунда жоктогуна ка-
рабастан 10-15 кой, бир жылкы сойом деп, карызга 
батканын көрүп жүрөбүз. А элге эмне, келет, жейт, 
түйөт, кайра тескерисинче арак менен көңүл айтып, 
анан үйгө барган соң казы-картасы мынча чыкты, 
арык экен, семиз экен деп сөз кылат экен. Мыйзам 
жолу мененби, түшүндүрүү жолу мененби, айтор, 
маркумду узатуудагы ысырапкерчиликти жоюшубуз 
керек. Бул жерде атаандаштык пайда болуп, эл ичин-
де кадимкидей ажырым пайда болуп жатат. 

-Маркумду узатуудагы ашкере ысырапкор-
чулукту тизгиндөө боюнча мамлекет тарабы-
нан көрүлгөн чаралар кандай жыйынтык бер-
ди жана муну тизгиндөөгө болобу?

- Эч кандай жыйынтык берген жок. Тескерисин-
че, көпчүлүк чиновниктер бул иш чарага каршы иш 
жүргүзүшүп келет. Мисалы, аш берем, Куран оку-
там деген шылтоо менен чоң-чоң кафе ресторандарга 
миңдеген жек-жаатын жыйнап алып, муну бизнеске 
айландырып алышты. Чындыгында бул жерде Ку-
ран окутумуш эткени болбосо, максат акча жыйноо 
болуп калды. Жеке кызыкчылык, куру намыстын 
чеңгелинен чыга албай маркумга андан башка сый, 
сооптуу иштер ыраа көрүлбөй калды.

Абдышүкүр 
Нарматов
Ислам университетинин 
ректору

Көр эки түргө бөлүнөт:
Лахад көрү
Жарма (шак) көрү

Көр казуунун тартиптери, түрлөрү тууралуу ур-
маттуу Пайгамбарыбыз Мухаммад 

(саллаллаху алейхи васаллам) өзү жашап турган 
учурда төмөнкүдөй окуя болуп өткөн. 

«Мадина шаарында эки киши бар эле. Алардан 
бири лахад көрүн даярдаса, экинчиси жарма көрүн 
казып даярдай турган. Топтолгондор айтышты: 
Экөөнүн кимиси биринчи келсе, ошонун көрү казы-
лат. Ошентип лахад көрүн казуучу адам келип калды 
да, акыркы Пайгамбарга (саллаллаху алейхи васал-
лам) лахад көрүн даярдады»

Лахад көрүнүн жакшыраак экендиги тууралуу 
Пайгамбарыбыз дагы куттуу хадистеринин биринде 
мындай деген: 

«Лахад биз үчүн, шак (жарма көрү) бизден башкалар 
үчүн»

Урматтуу момун-мусулман туугандар! Бул ха-
дистен маалым болгондой, маркум үчүн даярдалуу-
чу көрдүн жакшыраагы «лахад» аттуу көр экенди-
ги  баарыбызга анык болду. Эми жогоруда айтылган 
көрлөрдү казып даярдоонун тартиптери тууралуу бир 
аз да болсо маалымат бере кетүүнү туура көрдүм.  

Шарият китептеринде лахад көрүнүн казылыш 
тартиптери тууралуу так, ачык-айкын маалыматтар 
берилген. Лахад көрүн каза баштаганда, биринчиден 
айванчасы1 казылат. Айванчаны казганда жерди ти-
кесинен төмөн карай бир адам боюнун жарымынча, 
же болбосо бир адамдын көкүрөгүнө барабар казы-
лат. Эгер адам бою казылган болсо, анда эң жакшы 
казылган айванча ушул болуп эсептелет. Демек, ай-
ванчанын эң тереңи бир адам бою, эң тайызы адам 
боюнун жарымынча болушу керек. Ал эми бир адам-
дын көкүрөгүнө чейин казылган айванча орточо да-
ражадагы айванча болуп эсептелет. 

1.  Айванча – бул адам бою казылган чуңкур.

Көрдүн айванчасы казылып бүткөндөн кийин, 
айванчанын кыбыла тарабынан өлүктүн денеси кый-
налбай бата тургандай бир тешикче казылат. Ал те-
шик өлүктү айванчадан казанакка алып кирүү үчүн 
даярдалган лахад көрүнүн эшиги болуп эсептелет. 

Лахаддын айванчасы жана эшиги казылып 
болгондон кийин лахад үйүнүн өзү (б.а., казанак) 
казылат. Казанак өлүк жаткан кезде кеңири бата 
тургандай өлчөмдө казылат. Бул дегени өлүктүн 
боюнун узун-туурасынан кеңирээк өлчөмдө ла-
хад үйү казылып даярдалат. Бул көр «лахад көрү» 
деп аталат.

«Жарма» көрү лахад көрүнөн кийинки эле экин-
чи даражадагы көр болуп эсептелет. Лахад көрү сы-
яктуу көр казууга мүмкүнчүлүк болбогон же жер 
шарты да лахад казууга туура келбеген жерлерде 
жарма көрүн казып даярдаса болот. Жарма көрү 
төмөнкүдөй тартипте казылат:

Биринчиден жарма көрүнүн айванчасы лахад 
көрүнүн айванчасы сыяктуу эле бир аз кененирээк 
казылып даярдалат. Айванчасы казылып болгондон 
кийин айванчадан өлүктү киргизүүчү кыбыла тара-
бынан бир аз өйдөрөөк жеринен узатасынан өлүк 
кадыресе  бата тургандай текче сыяктуу оюк казы-
лат. Маркум ушул оюкка кыбыла тарапка оң кап-
талы менен каратылып жаткызылат. Бул «жарма 
көрү» деп аталат. 

Жогоруда кыскача маалымдалган лахад жана 
жарма көрлөрү Орто Азия жана башка көптөгөн му-
сулман өлкөлөрүндө жашаган мусулмандар тарабы-
нан казылып даярдалып келет. 

Ал эми кумдуу же бороон-чапкын, шамал болуп 
кум учуп турган, же болбосо бир аз эле жерди казса 
суу чыгып кете турган саздак жерлерде жана башка 
ушул сыяктуу жердин шарты өтө катаал болгон жер-
лерде ошол жердин шартына, мүмкүнчүлүк абалы-
на жараша көр казылып өлүк коюлат. 

(Өтөнбай уулу Дүйшөнбек ажынын «Жаназа» 
китебинен алынды)

Көр казуунун 
тартиптери

Шарият

Ыйык Куранда: «Ар бир жан өлүмдүн 
даамын татат» (Аали Имран сүрөсү, 
185-аят) деп айтылган. Кудайдын куттуу 

күнү бул дүйнө менен кош айтышкан маркумдар, 
окулган жаназа намаздары береги аятты тастыктап 
турат. Ар бир кылымда башкалардын ордун кийин-
ки муун улантып жашоо өз нугунда кете берет. 

«Өлүм» деп аты айтып тургандай эле, бул учур 
мусулман үчүн өтө маанилүү, ошол эле маалда өтө 
айбаттуу сүрү бар. Жан берүүнүн канчалык оор экен-
дигин сөз менен айтуу албетте, мүмкүн эмес. Эртең 
эле баарыбызга берилген өлчөлүү өмүр соңуна чыгат. 
Ошол себептен өлүм алдында жаткан адамга жасала 
турган мамилени үйрөнүп алууну жана аны башка-
ларга үйрөтүүнү мен «чоң тарбия» деп атадым.

Өлүм алдында жаткан адамды жалгыз калтыр-
бастан, жакындары, айрыкча динден кабары бар, 
такыбаа адамдар болуп, чалкасынан жаткырып, жаз-
дыкты бираз бийик коюп, башын, жүзүн кыбыла та-
рапка каратып жаткырып, Куран окуп туруу абзел. 
Экинчи тартип боюнча оң капталы менен кыбыланы 
каратып жаткырса да болот, бирок мындайда жан 
берүүсү кыйыныраак болуп калышы мүмкүн. 

Ичээр суусу түгөнүп бараткан адамдын ата-
энеси, жубайы, уул-кыздары жылуу-жумшак сөздөр 
менен анын ыраазылыгын алып калганы жакшы. Ку-
рандын «Йасин» же «Раад» сүрөөлөрү окулса жакшы 
болоору сунуш кылынган. Пайгамбарыбыз өзүнүн 
куттуу хадисинде: «Кимдин акыркы сөзү «Ла илаха ил-
лаллах» болсо, ал бейишке кирет» деп айткан. (Абу Давуд, 
Жанаиз 20). Башка хадисте болсо «Жан берип жаткан 

адамга «Ла илаха иллаллах» деген келмени айттыргыла 
(айтканга жардам бергиле)» деп айтылган (Муслим, Жа-
наиз 1; Абу Давуд, Жанаиз 16). Мына ушул касиеттүү кел-
ме ыймандын бар экендигинин белгиси. Өмүрүнүн 
акыркы мүнөттөрүндө Жараткандын жалгыздыгын 
даңктап, Мухаммад пайгамбардын Алланын Элчиси 
экендигин жар салып кеткен адам кандай гана бак-
тылуу. Андыктан, бул ыйык келмени айтканда гана 
адамды ыйманы саламатта кетти деп айта алабыз.

Эскерте кетчү нерсе, келмени айттырууда адам-
ды кыстабастан, «ооруңду жеңилдетет, мен айтканды 
кайталап айтсаң, өзүңдү жеңил сезип каласың....» де-
ген сыяктуу жылуу сөздөрдүн коштоосунда, айттыру-
уга аракет кылган оң. Уул-кыздары, тууган-уругу жан 
берер алдында жаткан адамдын абалын көрүп алып 
ыйлап, ызы-чуу салбашы керек. Ызы-чуу, ый, өкүрүк 
сыяктуу нерселер адамга психологиялык өңүттөн да  
зыянын тийгизет, абалынын оор экенин ойлоп кел-
мени айта албай калышы ыктымал.

Адам жан берген соң дароо кол менен анын 
көздөрүн жумдуруу абзел. Денесинин жылуусу та-
рай электе колу-бутун түздөп, манжалары тырышып 
калган болсо, жазып, түз жаткыруу кажет. Жан кет-
кен соң сөөктөр ажырап кетүү ыктымалы бар. Ошол 
себептен ээгин төбөсүнө карата кездеме менен бай-
лап коюу керек. Кокустан буттары эки жакка ачы-
лып, ошол бойдон катып калбоосу үчүн эки бутунун 
бармактарын бириктирип байлап койгон оң.

Урматтуу окурман! Жогорууда айтылган кептер-
ге кулак салып, ар бирибиз андан үлгү алууга аракет 
кылалы. Ар бирибиздин барар жерибиз белгилүү. 
Бүгүн болбосо, эртең ал жерге барабыз...

Сүннөткө ылайык, өлүм 
алдында жаткан адамга 

кандай жардам берүү кажет?
Кубаныч Айдарбеков

Хадис илиминен

Олуттуу маселе

Коомдук, үй-бүлөлүк жана жеке жашоодогу 
ар бир маселеде сарамжалдуулук өтө олуттуу 

ролду ойнойт. Сарамжалдуулукка маани 
берилбеген жерде сөзсүз түрдө ысырапкерчилик 
башталат. Бирок социалдык башка маселелерде 

болгондой эле, ысырапкерчилик түшүнүгүн ар 
ким ар кандай кабылдашы мүмкүн. Анткени 

өзүнүн жаратуучусу менен болгон байланышы 
тайыз, жашоодогу максаты бүдөмүк, багыты 

туруксуз, ырыскынын кайдан келип, береке эмне 
экендигин түшүнбөгөн адамга ысырапкерчиликти 

түшүндүрүү – өтө оор маселе. Мындай учурда 
адамзаттын асыл казынасы, акыл насаатчысы 

болгон Куранга жана хадистерге таянып, анан 
дагы адамзаттын асыл сыймыгы Азирети 

Мухаммед (с.а.в.) пайгамбарыбыздын өрнөктүү 
өмүр жолуна кайрылууга аргасызбыз. Арийне, ар 

бир маселебизди чечүүдө учурда буга чейин болуп 
көрбөгөндөй ал улуу пайгамбарга муктажбыз. 

Ошондуктан теманын чегинде социалдык 
чөйрөбүзгө үстүртөн сереп салып, андан кийин 

“бактылуулук кылымынан” айрым көрүнүштөргө 
токтололу. 

Жараткан Алла мээримдүүлүгү менен дүйнөгө 
келген ар бир жандуунун ырыскысын берет. Бирок 
адам баласы же жалпы мааниде ар бир жандуу өз 
ырыскысын мээнет кылып издөөсү керек. Жатып 
алып бакыт күтүү, боорукер Жараткандын берген 
ырыскысына шүгүрсүздүк кылуу, акырында акы-
бетинин кайтарымы катары итке минген кембагал 
абалга келген кезде Кудайга нааразы болуу бул – ар-
сыздыктын, жүзү жоктуктун белгиси катары каралат. 
Ошондуктанбы, айтор элибизде “Оболу аракет, ан-
дан кийин берекет!” деген накыл кеп айтылып келет. 
Албетте, аракет болбогон жерде берекет да болбойт. 

Биз, Ала-Тоо койнундагы бир ууч журт катары 
Кудайга чексиз шүгүрчүлүк кылуубуз керек. Анткени 
биздин бактыбызга Улуу Кудурет тарабынан бейиш-
тей өлкөдө жашоо насип кылынды. Арийне, өлкөбүз 
жер астындагы жана үстүндөгү кен байлыктары ме-
нен дүйнөнүн көңүл чордонунда турат. Бирок ага 
карабастан бизге Кудай Таала тарабынан берилген 
бардык ички-сырткы мүмкүнчүлүктөрүбүздү, ди-
намикаларыбызды рентабилдүү колдоно албаган-
дыгыбыздын айынан жакырчылыкта жашайбыз. Ай-
рым маселелерди майда деп маани бербей жүрүп, 
өңгөдөй көйгөйлөрдү башыбызга үйүп алдык. Мына 
ошол майда бирок маани берилбеген маселелердин 
бирөө бул – ысырапкерчилик. Адамдар айлап жыл-
дап араң жеткен ырыскысынан, ысырапкерликтин, 

"Мен билгенди 
билгениңерде анда 
аз күлүп, көп ыйлайт 
элеңер"

Биз, Ала-Тоо койнундагы бир 
ууч журт катары Кудайга чексиз 
шүгүрчүлүк кылуубуз керек. Анткени 
биздин бактыбызга Улуу Кудурет 
тарабынан бейиштей өлкөдө жашоо 
насип кылынды.

Нурсейит Кошубак уулу
журналист

        (Куттуу хадис)

сарамжалсыздыктын айынан көз ачып жумганча кол 
жууп калары турган иш. Ысырапкерлик – берекенин 
жоголушуна себеп болот. 

Албетте, ысырапкерлик дегенде бир гана ма-
териалдык нерселер менен чектелбеш керек. Уба-
кыт жана эмгек сарамжалдуулугу да өтө маанилүү. 
Убакыт бул – өтө баалуу казына. Өткөн убакытты 
кайра алып келүү мүмкүн эмес. Мындан улам убак-
тыбызды түккө турбаган нерселер менен алек болуу 
менен өткөрбөшүбүз керек. Убакыт сарамжалдуу-
лугу акча үнөмдөгөндөн да маанилүү. Анткени акча 
убакыт менен табылат. Ал эми акча менен убакытты 
табалбайсың. Тилекке каршы, бүгүнкү күндө алты 
саны аман, ден-соолугу чың, акыл дарамети жайын-
да, өндүрүшкө өз салымын кошо ала турган канчала-
ган атуулдарыбыз тамекинин түтүнү каптаган кафе-
барларда убакытын өлтүрүүдө. Бул даяр эмгектин 
ысырап болгондугун туюнтпайбы?! 

Бир тараптан өлкөбүздө күн сайын миңдеген 
тонна нан, тамак-аш азыктары таштандыга ыргы-
тылууда. Өзгөчө жатаканаларда, мейманканаларда, 
кафе-ресторандарда мунун жандуу мисалдарына 
күбө болуудабыз. Абалыбыз мына ушундай жан кей-
иткен чекке жетип, алдыбыздагы чексиз ниметтерден 
кол жууп калуудабыз. Мээримдүү Пайгамбарыбыз 
(саллаллаху алейхи васаллам) бул маселеде бизди 
мындайча эскерткен: “Беш нерсе келе электе беш 
нерсенин баркын бил: өлүм келе электе жашоонун, 
дарт келе электе ден-соолуктун, иш менен алек боло 
электе бош убакыттын, улгая электе жаштыктын, 
кембагалдык келе электе байгерликтин кадырын, 
баркын бил”. 

Акыркы жылдарда өлкөбүздү электр каатчы-
лыгы да каптап келет. А бирок электр энергиясына 
маани берилбей, каалагандай колдонулат. Расмий 
жерлерде, зарыл болбосо деле күндүзү электр лам-
почкалары күйүп турат. Атүгүл мамлекеттик мүлктү 
жеке кызыкчылыкка жумшагандар көбөйдү. 

Мейли, биздин жалпы коомубуздун диний 
түшүнүгү тайыз, жаңыдан өз динибиздин асыл прин-
циптерин өздөштүрүү жолундабыз дейли. Бирок эң 
эле өкүнүчтүүсү элге үлгү болчу молдокелерибиз 
деле өз напсисин тыйып, айрым маселелерде ысы-
рапкерчиликке жол бербеши керек эле го. Мейли 
жаман-жакшылык иштерде (мисалы той тамашалар-
да, маркумду узатуудагы ашыкча чыгымдар) ысырап-
керчиликти толук кандуу токтотуу азырынча биздин 
эл үчүн эрте дейли, бирок имамдардын Куран окуп 
акча алуусун, жаназа намазына өткөндүгү үчүн баа-
луу килем, кийим-кечек белекке алуусун акылга кан-
тип сыйдырасың. Балким биздин мындай кейиштүү 
абалга келишибизге айрым мусулман өлкөлөрүндө 
болгондой эле имамдардын түшүнүгүндө дин бул 
кадимки салтка айланып калгандыгына байланыш-
туу эмеспи?! Алдыңкы саптагы адамдар өздөрү 
ысырапкерчиликке жол ачып жатышкандан кийин, 
анан катардагы мусулман жарандар “Жегиле, ич-

киле бирок ысырап кылбагыла!” (Аьрааф сүрөсү, 
31-аят) деген жараткандын буйругунун толук маа-
нисине кайдан жетмек эле деген суроо жүрөк сыз-
датат. Айрым жүрүм-турумдарыбыз, коомго, диний 
буйруктарга болгон мамилебиз жеке өзүбүздүн эле 
эмес, жалпы коомубуздун багытын таптакыр теске-
ри жакка буруп саларын түк этибарга албадык. Алла 
таала Исра сүрөсүндө “Ысырап кылуучулар – шай-
тандын достору. А шайтан болсо Раббисине кар-
шы бүтүндөй каапыр болгон” деп баяндоо менен, 
ысырап кылган адамдарга эскертүү берген. Ал эми 
Пайгарбарыбыз (саллаллаху алейхи васаллам) бол-
со “Үнөмдүүлүккө маани бергендер кембагалдыкка 
туш болбойт” – деп айткан. 

Жогоруда кыскача айтылгандай, адам баласынын 
жашоосундагы “мамилелер” (Жаратканга, айлана 
чөйрөдөгүлөргө, түрдүү мүнөздөгү иш-аракеттерге 
болгон мамилелер) – анын дилиндеги, дээринде-
ги ыйманына, анан дагы ыйманынын даражасына 
жараша болот. Ошондуктан мээримдүү Пайгамба-
рыбыз (саллаллаху алейхи васаллам): “Мен билгенди 
билгениңерде анда аз күлүп, көп ыйлайт элеңер”,– дейт. 
Башкача айтканда, ысырап кылуу мындай турсун, “Жы-
луу төшөктө жайбаракат жаталбай, оозуңа салган нан-
ды жуталбай, бир урттам сууну дагы ичалбайт элеңер” 
деп күйүп айткан. Маселеге мына ушул өңүттөн ка-
рап, айрым жандуу мисалдарды карап көрөлү.

 Адам пенде бул дүйнөнүн жолоочусу
Эки дүйнөнүн Жарыгы (саллаллаху алейхи ва-

саллам) жеке жашоосунун ар бир көз ирмемин са-
рамжалдуулук, жоопкерчилик сезими менен жаша-
гандай эле, бул жаатта кези келгенде адамзатка айтчу 
эскертүүсүн эң оболу өзүнө эң жакын болгондордон 
баштаган. Акыйкатта бир күнү жакындарын топтоп, 
“Напсиңерди Аллахка саткыла, анткени мен силер үчүн 
эч нерсе кыла албайм” – деп, ар ким өзү үчүн жооп бе-
рерин билдирген. Арийне, Ислам дини мына ушун-
дай терең сарамжалдуулук, жоопкерчилик түшүнүгү 
менен келген. Албетте ар бир пенде бул дүйнөдө 
эмне иш кылган болсо, Аллахтын алдына ошону ме-
нен барат, абалы таразада ошол иштер менен баала-
нат жана талданат. 

Азирети Умар (Алла ага ыраазы болсун) рива-
ят кылган бир хадисте Пайгамбарыбыз (саллаллаху 
алейхи васаллам) мындай деген: “Бул дүйнөдө карып 
сыяктуу жаша. Же болбосо бир жолоочу сыяктуу бол. 
Өзүңдү (өлбөстөн мурун) кабыр калкынан деп эсепте” 
(Тирмизи, Зүхд 25). Бул хадис болгону үч сүйлөмдөн 
турат, бирок мааниси өтө терең айтылган. Бул дүйнө 
менен акырет жашоосун тең салмактуу кармоого, сак-
тоого багыт берилген. Бир дербиш айткандай, адам 
камыштан ажыратылып алынган кадимки сыбызгы 
сыяктуу. Чыныгы Эгесинен алыстагандыгы үчүн дай-
ыма ыйлап-сыздайт. Анын мындай ыйлап-сыздоосу 
өмүр бою уланат. Адам баласы кадимки жолоочу 
сыяктуу. Рухтар ааламынан башталган сапар эне 
курсагына, бул дүйнөгө, балалык, жаштык чагына, 

карылык курак жана дагы акырет жашоосуна карай 
созулган сапар... Бирок маселелинин негизи – адам 
баласы бул сапарды канчалык деңгээлде түшүнө ал-
гандыгында. Эгер ал өзүн дайыма кадимки жолоочу 
сыяктуу караса, анда жашоону оорлоткондон башка 
эч нерсеге жарабаган бул дүйнөнүн түрдүү кооздук-
тарына карап алданбай, акыл-парасат менен жолун 
улантат. 

Адам өзүн кабыр калкынын катарында эсепте-
бесе, башкача айтканда, “Өлбөстөн мурун өлгүлө” 
(Ажлунии, Кашфул-Хафаа, 2/384) деген принципти 
карманбаса, шайтандын ар кандай азгырыктарынан 
толук кандуу кутулушу мүмкүн эмес. Арийне, адам 
напсисин тыйган кезде гана руханий жактан жанда-
нат, көтөрүлөт. 

Дүйнөнү кабыл кыла албайм...
Азирети Абу Бакир бардык байлыгын Кудай Таа-

ла үчүн сарптаган. Анткени Сыддык мартабасы мына 
ушундай болууну талап кылат. Халифалык мезгилин-
де ага бир чөйчөк суу беришет. Бул окуя тууралуу ай-
тылган риваяттарга караганда рамазан айындагы ооз 
ачар мезгил. Чөйчөктөгү суудан бир уртам ичкен-
ден кийин бул улуу сахаба жаш балача көз жашын 
көлдөтүп ыйлай баштайт. Атүгүл айланасындагы-
ларды да ыйлатат. “Сени мынчалык ыйлаткан эмне?” 
– деп сурашканда, момунтип жооп берет: “Бир күнү 
Аллах Элчисинин (саллаллаху алейхи васаллам) жа-
нында элем. “Ары тур, алыс тур” – деп колу менен 
бир нерсени түртүп жатты. Абдан таң калып “Эй, 
Аллахтын элчиси, бир нерсени колуң менен түртүп 
жатасың, бирок мен эч нерсени көрө албадым”,– де-
дим. Ал айтты: “Дүйнө бардык шаан-шөкөтү менен ал-
дыма келди, мага өзүн кабыл кылдырууну каалады. Мен 
ага менден алыс тур дедим. Ал менден алыстап баратып, 
“Аллага ант болсун, сен менден кутулсаң дагы, сенден 
кийинкилер менин колумдан кутула алышпайт”,– деди. 

Ошол окуяны эстеп, мен дагы мына ушул бир чөйчөк суу 
менен бул дүйнөгө баш ийдимби деген шек-күмөн менен 
ыйладым” (Баззаар, ал-Мүснад, 1/106, 109).

Болбосо, Азирети Абу Бакир өтө жупуну жаша-
ган. Халифа болуп турганда сахабалар ага айлык-акы 
берүүнү чечишкен. Бирок өзүнө берилген акыны 
көп деп ойлогон. Ал Мадинанын эң кембагал үй-
бүлөсүн өзүнө мисал катары алган. Ошондуктан ак-
чанын ашыкчасын бир идишке салып сактаган. Бул 
дүйнө менен кош айтышар алдында өзүнөн кийин-
ки халифага тапшырып, керээз калтырган. Азирети 
Умар Абу Бакирден калган идишти ачкан кезде са-
лынган толтура акчанын үстүндө кат жазып калтыр-
ганын көрөт. Катта “Бул акчалар мага берилген эмгек 
акынан артканы. Мен Мадинанын эң кембагал үй-
бүлөсүн өзүмө мисал катары алгам. Арткан акчаны 
ушул идишке салдым. Бул акчалар казынага таандык, 
ошол жерге койгула” – деп жазылган болчу. Катты 
окуган Азирети Умардын көзүнөн жаш кылгырып 
“Өзүңдөн кийинкилерге өтө оор жүк таштадың, Эй 
Абу Бакир” – деген.

Алар абдан каниеттүү болушкан
Азирети Умар мамлекет башчысы болгон кезде 

Азирети Абу Бакирге берилген айлык акы көлөмүндө 
эмгек акы алат эле. Бирок ага берилген аз өлчөмдөгү 
айлык акы менен күн өткөрүү кыйын болгон. Анын 
бул абалын түшүнгөн айрым алдыңкы саптагы саха-
балар топтолушуп, сүйлөшүшөт. Алардын ичинен 
Азирети Зубайр бин Аввам: “Өзүнө айтып айлык 
акысын көбөйтөлү”,– дейт. Азирети Али бул сунушту 
Азирети Умар кабыл албай турганын айтат. Азирети 
Осмон бул сунушту кызы Хафса аркылуу билдирүүнү 
сунуштайт. Бирок кызы аркылуу билдирилген бул 
сунушту Азирети Умар кабыл албайт. Атасынын аба-
лына таң калган кызы Азирети Хафса төмөнкүдөй 
суроолорун узатат: “Сиз Алла Элчисинин жанында 
жүргөн кезиңизде анын кадимки жашоосу кандай 
эле?”. Азирети Умар Аллах Элчисинин жашоосуна 
төмөнкүчө токтолот: Пайгамбарыбыздын (саллал-
лаху алейхи васаллам) түстүү эки чепкени болгон. 
Аларды элчилер келген кезде жана жума кутбасына 
чыкканда кийген. А жеген тамагына келсек, арпанын 
унунан жасалган нан жейт элек. Жөнөкөй кездеме-
ден жасалган жуурканыбыз бар эле. Жайында төрткө 
бүктөп астыбызга салып жатаар элек. Кышында бол-
со жарымын астыбызга төшөп, жарымын үстүбүзгө 
жаап жатчубуз”. 

Пайгамбарыбыздын (саллаллаху алейхи васал-
лам) өрнөк жашоосун толук кандуу жашаган Азире-
ти Умар акырында кызына кайрылып мындай дейт: 
“Хафса кызым, мага жете турганын алып, артканын 
муктаждарга таратам. Мага ушул жетет”.

Жыйынтыктап айтканда, көрүнүп тургандай ый-
маныбыз канчалык тазарса, социалдык көйгөлөрүбүз 
да ошончолук азаят, каниеттүүлүк алдыңкы орунга 
чыгып, ысырапкерчиликке жол берилбейт. 

Албетте, 
ысырапкерлик 
дегенде бир гана 
материалдык 
нерселер менен 
чектелбеш керек. 
Убакыт жана эмгек 
сарамжалдуулугу да өтө маанилүү. 
Убакыт бул – өтө баалуу казына. Өткөн 
убакытты кайра алып келүү мүмкүн 
эмес. Мындан улам убактыбызды түккө 
турбаган нерселер менен алек болуу 
менен өткөрбөшүбүз керек. 

Акыркы эскертүүлөр
Ошентип азирети Шуайб пайгамбар коомун оң 

жолго чакыруусун уланта берди. Ошентсе да, пенде 
эмеспи, алардын чектен чыккан жоруктарына көңүлү 
чөгөт. Бирок ал сабырдуулугун камчы кылып, кайды-
герлик деген ары оор, ары арты кейиштүү уйкудан 
аларды ойготуудан кайра тартпады.

“Эй, коомум! Эсиңерде болсун, мага карата 
жасаган душмандыгыңар Нух коомунун же Худ 
коомунун, же болбосо Салих коомунун башына 
келген сыңары, башыңарды да балээге жеткирбе-
син! Канткен менен (талкаланган) Лут коому си-
лерден көп узакта эмес” (Худ, 89).

“(Андай болсо) Эгеңерден кечирим тилегиле 
да, тообо кылгыла! Раббим чексиз Мээримдүү, 
(кулдарын да) абдан жакшы көрөт” (Худ,89).

Коомдун биротоло чектен чыгып алган  аттуу-
баштуу бутпарастары Азирети Шуайбтын мындай 
сунуштарына ыраазы болгон жок. Алар: 

“Эй Шуайб! Айткан сөздөрүңдүн көбүнө 
түшүнбөдүк. Чынында биз сени арабызда (келжи-
реген) алсыз деп билебиз! Урууң эле болбогондо, 
сени (эчак) ташбараңга алып өлтүрмөкпүз -деш-
ти” (Худ, 91).

“(Шуайб): Эй, коомум! Менин тууган уругум 
силер үчүн Алладан да артык бекен, Ал затка 
артыңарды салгыдай. Шек-күмөнсүз, кылып жат-
кан ишиңерди Раббим көрүп-билип турат -деди” 
(Худ, 92). 

Акырында аларга сүйлөнгөн сөздөн, айтылган 
акылдан эч нерсе майнап чыкчудай болбой калды. 
Алардын оңолуп кетишине көзү жетпей, калган 
ишти Жаратканга тапшырды. Эч болосо жүрөгүнө 

коркуу сезими пайда болуп калар деп, Кудай Таала-
нын азабын дагы эскертип өттү:

“(Мына эми) араңардан бир тобуң мага кош-
толуп, жөнөтүлгөн (акыйкатка) ишеним артты, 
баш тартып койгон бир тобуң болсо, Алла (Өзү) 
өкүм чыгарганга чейин күтө тургула! Ал эң жак-
шылыктуу өкүм чыгаруучу” (Араф, 87).

“Коомдун аттуу-баштуу текеберлери айтыш-
ты: Эй, Шуайб! Сени (баш кылып) жана сага ый-
ман келтиргендерди элден чыгарабыз, же (биз-
дин) динге кайтасың!»

«(Шуайб):Биз каалабасак дагыбы?” -деди” 
(Араф, 88) жана буларды кошумчалады:

“Эгер Алла бизди ошол диниңерден куткар-
гандан кийин ага кайра кайтсак, жалганчы болуп 
Аллага чыккынчылык кылган болобуз. Эгебиз Ал-
ланын каалоосун айтпаганда силердин диниңерге 
кайтуу биз үчүн жакшы жышаан эмес. Эгебиз бүт 
нерсени илими менен курчаган. Биз жалгыз гана 
Аллага таянабыз. Оо, Эгебиз! Биз менен коомчулук-
тун ортосуна адилеттүү өкүмүңдү чыгар! Өкүм чы-
гаргандардын эң кайырдуусу Сенсиң!” (Араф, 89).

Жогортон келген ач айкырык
Акырында  Шуайб пайгамбар алардын туңгуюкка 

кептелип калганына жана андан чыгара албасына 
көзү жеткен соң мындай деди:

“Эй, коомум! (Андай болсо) колуңардан келге-
нин жасагыла! Мен да көрсөтөм! Шерменде чыга-
ра турган азаптын кимге келгенин жана кимдин 
жалганчы экенин жакында көрөсүңөр! Күткүлө, 
мен да (аны) силер менен бирге күтөмүн” (Худ, 93).

 “(Анан) Биздин буйрук келген соң Шуайб 
жана ага ыйман келтиргендерди (Өз) ырайымы-

(Башы өткөн санда)

АЗИРЕТИ 
ШУАЙБ

Чечендиги менен көңүлдөрдү эргиткен

алейхиссалам

Пайгамбарлар таржымалы

быз менен куткардык. Зулумдарды болсо корку-
нучтуу кыйкырык каптаганда, турган жеринде 
тизелеген бойдон отуруп калышты” (Худ, 93).

“Анан аларды коркунучтуу зилзила алып, 
турган жерде сулап калышты” (Араф, 91).

“Шуайпты жалганчыга чыгарган кишилер 
куду ал жерде жашабагандай болуп калышты. 
(Ооба!) Шуайпты жалганчыга чыгаргандардын 
дал өздөрү зыянга учурады” (Араф, 92). 

Ошентип, Мадян калкы бузукулук, айла-амал 
колдонуу, адилетсиздик, Аллага жана Анын пайгам-
барына ыйман келтирбөө сыяктуу оор күнөөлөрүнүн 
жазасын алышты. Ансыз деле мындай жаза заалым-
дар үчүн танылгыс кесепет.

Айканын калкы
Кызыл деңизден Мадян аймагына чейин созулган 

чер токойлуу аймак Айка, ал эми аны жердеген эл Ай-
калык же болбосо Айканын калкы деп аталаар эле. 

Шуайб (алейхиссалам) Мадяндыктар сыяктуу эле 
ар кайсы тарабы кооз табият менен курчалган, байлы-
гы ташкындаган, бирок туура жолдон тайган Айканын 
элине  Ак жолдун жарчысы болуп жөнөтүлгөн эле.

Айканын адашкан калкы да Азирети Шуайбды 
жалганчыга чыгарышты. 

“Айканын эли да пайгамбарларды жалганга 
чыгарышты” (Шуара, 176).

“Чынында Айканын эли заалим (адамдар) эле» 
(Хижр,78).

Азирети Шуайб Айканын элине насаатын мын-
дайча улантты:

“Так өлчөгүлө, (адамдардын акысын) кемитпе-
гиле!” (Шуара, 181).

“Туура тараза менен тарткыла!” (Шуара, 182).

“Адамдардын акысын кыспагыла! Жер 
жүзүндө бузукулук кылып, башаламандык чыгар-
багыла!” (Шуара, 183).

“Алар мындай деп айтышты: Сен болду бол-
боду накта арбалган адамсың!” (Шуара,185).

“Чындыгында сен биз сыяктуу эле кишисиң; 
жана сени накта жалганчылардан деп таптык” 
(Шуара,186). 

“Эгер ошондой эле чынчыл  болсоң, кана асман-
дан жапырт (азап) жаадырып жибер!” (Шуара, 187).

Көктөн келген азап, куйкалаган алоолор
Тайманбастан азапты талап кылган коомго: 

“Шуайб: Раббим  бүт кылыгыңарды эң сонун би-
лип турат - деди” (Шуара, 188)

Мына ушундан кийин Шуайб пайгамбар Жа-
ратканга жалбарып, алар талап кылган апаатты 
жөнөтүүнү суранды.

Аңгыча ысык шамал жүрө баштады. Көк түстөгү  
чымындар көбөйгөндөн көбөйүп, Айканын калкын 
бүт каптап жүдөтүп жиберди. Абанын басымы жана 
күндүн ысыгы күчөгөндөн күчөп баратты. Элдин 
баары агын суулардын жээгине жана бак-дарактын 
көлөкөсүнө толуп кетишти. Бирок бул апаатка эч 
кандай чара табылбады. 

Аптап ысыгандан ысып, көлөкөлүү жер үп тар-
тып, дем кысыла баштады. Мына ушундай айла кет-
кен кезде Жабраил периште шаардын сыртына бир 
булутту  каалгытып койду. Муну көргөн калк, жам-
гыр жаап жиберсе ажеп эмес, эч болбосо салкыны-
раак болсо керек деген ойдо жапырт булуттун асты-
на жөнөп калды. Алардын бардыгы булуттун астына 
тотолгон кезде:

“Эй, Айканын калкы! Пайгамбарыңарды жалган-
чыга чыгардыңар, такыр келбейт деп ойлогон азаптын 
даамын мына эми татып көргүлө! Маңдайына барып, 
беш бүгүлүп, сажда кылып сыйынган буттарыңарга 
да айткыла, күч-кудурети болсо, силерди куткарып 
алсын!..”  деген айбаттуу үн келди. 

Ошол ошол болду, салкын жай деп үмүт кылган 
булуттан алоолонгон жалын жаай баштады. Натый-
жада каапырларга таандык бүт нерсе күлгө айланды. 
Жадагалса дарактар да, таштар да!

“Ошентип, аны (Шуайбды) жалганчы атаган 
соң аларды “саябан” күнүнүн азабы кармады. 
Чындыгында ал улуу-коркунуч күндүн азабы эле” 
(Шуара, 189).

“Албетте, мында (Шуайб жана анын коому 
жөнүндөгү икаяда) таасын ибарат бар.  Бирок 
алардын көпчүлүгү ыйман келтирген эмес эле” 
(Шуара, 190).

“Шек-күмөнсүз, Алланын Өзү (каапырларга) 
Каардуу, (момундарга) Мээримдүү” (Шуара, 191).

Ошентип, Азирети Шуайптын пайгамбарлыгын 
төгүндөгөн бутпарас Мадян коому Жабраил периш-
тенин ачайкырыгы жана зилзиласы менен, Айка кал-
кы болсо көлөкө деп корголонгон булуттан жааган 
алоо жалын менен  өчүп жок болуп кетишти.

Апааттан кийин
Азирети  Шуайб пайгамбар андан кийинки 

өмүрүндө үйлөнүп, эки кыздын атасы болгон. Бул 
эки коом Теңирий каргышка дуушар болуп тал-
калангандан кийин өзүнө ыйман келтирип, моюн 
сунган инсандар менен бирге Меккеге жайгашып, 
өмүрүнүн соңуна чейин ыйык аймакта жашап өткөн. 
Көзү өткөндөн кийин ал Ыйык Каабадагы Алтын Бу-
лактын түбүнө “Хатимге” коюлган.

Ал өтө  чечен, сөзгө чебер болгондуктан сурал-
ган суроолорго адамды толук ынандыра турган жо-
опторду берген. Ошол себептен сөзмөр Шуайб пай-
гамбарга “Хатибул-Анбия” б.а., «Пайгамбарлардын 
Актаңдайы» деген лакап берилген.

АЗИРЕТИ 
ШУАЙБ

Ак Башат казынасынан

ӨЛБӨЙ ТИРҮҮ КИМ КАЛГАН?
Бисмилла улуу сөз менен, чоң казалды баштадым,
Баш сөзүмдү жазууда, башка сөздү таппадым.
Пайгамбарым ар иште, Бисмилла деп айтканын,
Сүннөт тутуп ишимдин, эң башында сактадым.

Улуулар сөзүн урпактар, чын көңүл менен укса экен,
Алардын жолу улуу жол, урматтап аны тутса экен.
Анда эмесе туугандар, чоң казалга кулак сал,
Ажы акенин айтканын, ашык көрбөй кабыл ал.

Урматтуу адам баласы, дүйнөгө бир күн келинет,
Жараткан Аллах Тааладан, өлчөнүп өмүр берилет.
Өмүрдө насип кылынган, ырыскы терип желинет,
Өлчөлүү өмүр өткөн соң акырет жолго кетилет.

Акырет жолго кетээрде, оңдонуп кийим кийесиң,
Аллах деп келме келтирип, акка да моюн ийесиң.
Ак кызгылт жүзүң саргарып, кубарган түсүң билесиң,
Чолпондой көздөн нур кетип, бозоргон түнгө киресиң.

Ал сурап тууган-уруктар, ар бири келип жыйналат,
Ар кандай асыл сөз уккан, кулагың укпай кыйналат.
Ар кимди карап жалдырап, ажайып абал башталат,
Жалгандан такыр түңүлүп, бул дүйнө иши ташталат.

Азирейил периште, алдыңа келип тигилет,
Алдастап аны көргөндө, жан беришиң билинет.
Адамзат аны билели, ак жолго тезден кирели,
Ажалдын тору айланып, кол салаарын билели.

Жан денеден чыгаарда, буттарың муздап суналат,
Муздаган дене уламдан, жогору карай уланат.
Ушундай кыйын абалда, азыткы шайтан азгырат,
Адамга душман азезил, күпүр сөз айтып жазгырат.

Башыңды бекем кучактап, балдарың ыйлап олтурат,
Молдо аке келип дем салып, Курандан аят окулат.
Ыймандуу болуп кетсин деп, ыймандын сөзү айтылат,
Алкымдан жаның өтөөрдө, жан чыкпай демиң тартылат.

Денеден жаның кетээрде, кыйналып араң айрылат,
Жаныңды ээрчип эки көз, алайып карап кайрылат.
Көзүңдү жаап көпчүлүк, кайгырып карап турушат,
Сөөгүңдү сыйлап урматтап, боз үйдү тигип курушат.

Жан чыгып дене муздаса, коркунуч түргө айланат,
Колу-бутун түзөп жаткызып, ээги кошуп байланат.
Маркумду жууп тазалап, ак кепин сарпай кийгизет,
Ардактап табыт атына, маркумду сыйлап мингизет.

Жакшылык тилеп маркумга, жаназа намаз окулат,
Маркумду сыйлап табыт ат, жасалга менен токулат.
Жаназа намаз окулуп, ардактап колго алынат,
Кайрылып келбес сапарга, арыштуу кадам коюлат.

Ошондо маркум аргасыз, эл-журту менен коштошот,
Ыракмат сөздөр айтылса, периштелер да колдошот.
Ыраазы болуп эл-журту, ак бата берип узатса,
Жанында барган периште, бейишке карай жолдошот.

Артыңда калган туугандар, адепсиз ыйлап бакырса,
Жөлөгүм элең кантем деп, маркумду жоктоп чакырса.
Артыкча ыйдын таасири, маркумга тийип кыйналат,
Кыйналып жандан айрылган, денеге азап жыйналат.

Урматтуу момун-мусулман, тагдырга моюн суналы,
Шарият толо жазылган, Кураандын сөзүн угалы.
Кудайым Кураан сөзүндө, сабыр кыл пендем деп 
айткан,
Боорукер улуу Жараткан, пенденин камын жеп айткан.

Маркумду сыйлап көтөрүп, мазарлуу жерге барылат,
Түбөлүк жашоо журтунан, ажайып үйгө кабылат.
Терезе менен эшик жок, караңгы көргө киргизет,
Маркумдун катып калдайган, денесин жерге тийгизет.

Ак кепиндин үстүнөн, байланган боолор чечилет,
Дем салынган топурак, айлантып аздан себилет.
Мүрзөнүн оозу жабылып, топурак дагын тартылат,
Мал-дүйнө, тууган ажырап, маркумду жалгыз калтырат.

(Маркумдарга арналган казал)

Дүйшөнбек ажы Өтөнбай уулу

Маркумга тилеп жакшылык, эл-журту түгөл чогулат,
Арнашып бата-дубасын, арбакка Кураан окулат.
Кайраным маркум дедиртип, караңгы көргө жайланат,
Ошентип маркум мекени, мазарлуу көргө айланат.

Мүрзөгө маркум барганда, үч нерсе ээрчип барышат,
Түбөлүк бирөө дос болуп, экөөсү кайра кайтышат.
Дүйнөдө кылган амалы, дос болуп бирге калышат,
Ээрчиген эли, байлыгы, коштошуп үйгө кайтышат.

Мүрзөгө барган туугандар, бет-маңдай жакта туруңар,
Окулуп Кураан дубалар, арналса арбак кубанар.
Кыбыла жакта турсаңар, кыйналбай арбак көрүшөт,
Куранды окуп болгончо, жаңы үйү менен көнүшөт.

Ар качан барсаң мүрзөгө, адепсиз басып жүрбөгүн,
Өлүмдү эстен чыгарып, күнөөкөр болуп күлбөгүн.
Жанынан өтсөң мүрзөнүн же карааның көрсөң 
күмбөзүн,
Дубаалар кылып арбакка, аткаргын Пайгамбарымдын 
сүннөтүн.

Келген соң үйгө эли-журт, кадимки Кураан окушат,
Жакшылык каалап үйүнө, дубаада гана болушат.
Ушундай абал ар кимдин, башына келээр иш экен,
Алданып кыска жашоодо, туугандан кечкен ким экен.

Кулак сал тирүү адамзат, тууганча жашап туралы,
Кайрадан маркум жагына, казалдын нугун буралы.
Аз гана кепин кездеме, кеңири кийим болунат,
Кийимге батпай денеси, коркунуч түргө кубулат.

Жакасы жок, жеңи жок, жалжайган кийим тигилет,
Жарашпаган, жагымсыз, ажайып көйнөк кийилет.
Жараткан Затка ошондо, чыныгы моюн ийилет,
Падыша-кедей тең болуп, пенде экени билинет.

Кепинден алдың маркумду, акыркы сууга алынат,
Акырын жууса экен деп, арбагы катуу жалынат.
Жан берүү асан нерсе эмес, адамзат аны билишпейт,
Кол тийип катуу кармалса, кыйналган дене кейиштейт.

Маркумдун кыйын абалын, айбанат куштар билишет,
Муңайып көзгө жаш алып, алар да кошо кейишет.
Ошондой абал болгон соң, абайлап алып баралы,
Маркумду сыйлап тапшырып, Аллахтан сооп алалы.

Маркумга салган топурак, соопко кошо тартылат,
Ал жерде сооп-күнөөлөр, артыкча болуп жазылат.
Маркумду жалгыз калтырып, баргандар баары 
кайтышат,
Андан соң эки периште, маркумду көрдөн табышат.

Маркумду кичик көр үйдө, чөк түшүртүп олтурат,
Кокустан эки периште, сүрдөнтө аны коркутат.
Жакшыга жакшы мамиле, сылыктык менен суралат,
Күнөөкөр киши суракта, кыйналып өңү кубарат.

Биринчи суроо маркумга, раббиң ким деп суралат,
Раббим Аллах деп айтса, бейишке жолу ачылат.
Экинчи суроо кайрадан, диниң кайсы делинет,

Ислам дини диним деп, маркумдан жооп берилет.

Үчүнчү жолу суроодо, бул киши ким деп суралат,
Пайгамбарым Мухаммад, деп айтканча кубанат.
Көргөндүн көзү нурланып, ажайып түргө кубулат,
Көрүшүп колун алсам деп, Пайгамбарыма бурулат.

Пайгамбарым Мухаммад, көргөндүн көзүн  кубантат,
Үммөтүм бирге болсо деп, бейишке жолун улантат.
Төртүнчү суроо китебиң, кайсы китеп делинет,
Китебим Кураан дегенди токтолбой жооп берилет.

Суроону берген улуулар, Мункар Накир периште,
Туура жооп беришкен, чын мусулман бейиште.
Теңиримден тыйылган, күнөө ишти койолу,
Бейиш күткөн бактылуу, пенделерден бололу.

Дүйнөгө келип кетерсиң, өлгөндөн кийин бекерсиң,
Ойлонбой өмүр өткөрсөң, суракта кантер экенсиң.
Өттүң да кеттиң дебегин, билип жүр пенде экениң,
Ажалың жетип өлгөн соң, ал дүйнө болот мекениң.
 
Эми сөздүн калганын, кадырлуу жерден баштайын,
Көпчүлүк өзү талдашаар, ортого сөздү таштайын.
Ошентип мүрзө ичинде, адилет сурак уланат.
Сурактан асан кутулган, мусулман абдан кубанат.

Периште келип урматтап, бейишке алып жөнөшөт,
Кыл көпүрө үстүнөн, көз ачканча өтүшөт.
Көп узабай урматтуу, бейишке келип калышат,
Мурдагы өткөн арбактар, аталар менен табышат.

Жаңыдан келген арбактан, ар бири бирден сурашат,
Балдарың жакшы деп укса, ыраазы болуп калышат.
Кээ бирлери балдарын, жаман деп укса кейишет,
Көпчүлүк арбак ичинде, жер карап башын ийишет.

Урматтуу уул-кыздарым, байкагын сөздүн сырларын,
Арбакты сыйлап жүрүүгө, насыят болсун ырларым.
Жаңыдан кайра суроого, күнөөкөр пенде келишет,
Коркунуч түрдө периште, суроону катуу беришет.

Суроого жооп бералбай, дудуктар сымал тутулат,
Көзүнө тозок көрүнүп, кыйноодон кантип кутулат.
Күнөөкөр болгон өзүнө, кайгырып жүрөк ачынат,
Эмнеге адам болдум деп, акыл-эс ою чачылат.

Дүйнөдө алдап кутулган, күндөрү түшөт эсине,
Ал дүйнө жалган экен деп, ургулайт кара бетине.
Ал күндө болгон өкүнүч, пайдасыз гана көрүнүш,
Жакшыдан жаман ажырап, ошондо болот бөлүнүш.

Тозокто түрдүү азап бар, алоолоп отун жагылаар,
Кыйналып күйүп күнөөкөр, тозокко отун болушаар.
Экинчи азап муздатып, денени катуу тоңдураар,
Тозоктун шумдук шамалы, токтотпой кыйнап учураар.

Дагы бир азап тозокто, күтүшөт жылан-чаяндар,
Күнөөкөр пенде келишсе, жем кылып жешип талашаар.
Жарадар болгон денеден, суу аралаш кан агаар,
Азаптуу жашоо уланып, бир-бирин муңдуу карашаар.

Мындан да катуу азапка, ыймансыз каапыр калмакчы,
Аллааны алар тааныбай, аалымдар менен кармашты.
Каарына калса Аллаанын, каапырлар кайда бармакчы,
Зар менен муңга бөлөнүп, түбөлүк көрбөйт Жаннатты.

Тозоктун азап абалын, токтобой айтса түгөнбөйт,
Ыйманы качкан пенделер, көрүптүр ким деп күмөндөйт.
Тозокко адам баласын, Теңирим такыр салбасын,
Бейиш менен тозокту адамдар өзү тандасын.

Айтылуу асыл бейиштен, аз гана айта кетейин,
Ыймандуу жакшы пендеге, билгеним катып нетейин.
Бейишке момун мусулман, ыймандуу адам киришет,
Түбөлүк жыргап бейиштин, түгөнбөс сыйын көрүшөт.

Керемет сыйды көргөндө, кубанып көңүл бөлүнөт,
Дүйнөдө калган капилет, эл-журту көзгө көрүнөт.
Аларга кабар берсем деп, бейиште ою бөлүнөт,
Алаксып көңүл жемишке, бал суулар агып төгүлөт.

Бейиштин сыйлуу урматын, жазууга кадам коюлса,
Деңиздер сыя көл болуп, бак-дарак калем болунса.
Түгөнбөйт бейиш байлыгы, токтобой калем жазылса,
Тилегим ошол бейишке, эл-журтум түгөл барылса.

Урматтуу момун мусулман, казалга көңүл буруңар,
Кылчайбас кыска өмүрдө, ыйманда бекем туруңар.
Айтылып өткөн бейишке, татыктуу адам болуңар,
Шайтандын алдап азгырган, күнөөлүү жолун коюңар.

Шайтандын иши чатак иш, адамзатка кас болгон,
Азгырып балээ жолдорго, адамга боору таш болгон.
Шайтанды ээрчип жүргөндөр, шашпастан тартат 
азабын,
Кыйналып көрдө жатканда, ошондо билет абалын.
 
Бул дүйнө сыноо дүнүйө, байкасаң боло күнүгө,
Тагдырдын жолу түрлөнүп, ар түркүн болуп көрүнө.
Көрүнгөн баары көзүңө, байкап көр инсан өзүңө,
Айтылган баары нак күбө, жараткан Теңир өзүнө.

Пайгамбар улуу заттар да, дүйнөгө келип кетишкен,
Теңирдин буйрук сөздөрүн, эл-журтка айтып беришкен.
Алардын асыл жолдорун, аалымдар улап келишкен,
Илимди элге таркатып, наадандык жолду жеңишкен.

Илимди элге таркатуу, өзгөчө сооп иш экен,
Өлүмдү такыр унутуп, күнөөгө баткан ким экен.
Менин да жазган казалым, илимдин кичүү булагы,
Күнөөдөн таза болууга, чакыруу азыр убагы.

Кадырлуу азиз туугандар, казалга көңүл бурдуңар,
Кай тагдырга туш келет, күн бүтүп көзүн жумгандар.
Ардактуу асыл адамдар, Аллаага моюн сунуңар,
Аллах деп жарык дүйнөдө, ыймандуу турмуш куруңар.

Армандуу кыска өмүрдү, алданып жүрүп өткөрбө,
Жараткан канча жаш берет, билбестен туруп көп көрбө,
Ай, жылдар өтүп айланат, ал дагы бир күн байланат,
Байкатпай ажал келгенде, асыл жан сенден айрылат.

Кадырлуу кымбат досторум, акылсыз пенде болбогун,

Бейчеки жүргөн жолдоруң, ыймандуу жолго оңдогун.
Кудайдын Кураан сөздөрүн, кош колдоп бекем 
колдогун,
Аталар туткан ак жолду, адашпай сен да жолдогун.
  
Ойлонгула пенделер, айтылсын дайым келмеңер,
Жалгандан жаның өткөн соң, жардамды сага ким 
берер?
Аллах деп жүргөн адамга, жараткан өзү дем берер,
Аллаанын жолун кармасаң, жардамын жалгыз Ал 
берер.

Өлгөндү көрүп тирүүлөр, өзгөчө өрнөк алса экен,
Аллаанын жолун бек кармап, ак жолдо туура барса 
экен.
Өлбөстөн тирүү ким калган? Өрнөктүү өмүр сүрсө экен,
Арманын айтып өкүнбөй, ыймандуу болуп өтсө экен.

Казалым калың калкыма, эм болор жакшы жагына,
Кудайга моюн сунушуп, киришер бейиш багына.
Туугандар эми казалды, кыскартып дуба кылалы,
Дубаабыз кабыл болсо экен, дубаага көңүл буралы.

Аллахтан коркуп жүргөндү, жараткан өзү колдосун,
Ак жүргөн момун адамга, жамандык такыр болбосун.
Адамды алдап азгырган, шайтанча жүргөн оңбосун,
Күнөөгө тооба кылганды, Теңирим жолун оңдосун.

Казалды жазып аяктап, коштошорго кез келди,
Калем шилтеп жазууда, Кудайым өзү күч берди.
Казалымдын ичинде, кемчилдик болсо кечириң,
Соопко шерик болорсуз, катасын оңдоп өчүрүң.

Кайыр кош эми туугандар, казалга көңүл бурдуңар,
Кайсы жол туура экенин, өзүңөр жакшы уктуңар.
Кайрылуу сөзүм элиме, бой сунгун улуу Теңирге,
Жакшылык болсун түбөлүк, кадырлуу элим-жеримде.

Поптор 
Исламды тандоодо. 
Эмне үчүн?
Акыркы жылдары дүйнө жүзү боюнча, 

анын ичинде Орусияда да  Ислам динин 
кабыл алгандардын саны күн өткөн сайын 

өсүүдө. Кээ бири чындыкты издеп жүргөндөр менен 
өз ойун тең бөлүшүү максатында мусулманчылыгын 
ачык публикага жарыяласа, кээ бири жарыялагысы 
келбейт.

Жалгыз Жаратканга болгон сапар ар кимдики 
ар кандай. Бирок Исламды тандоо дайыма ар кан-
дай кыйынчылыктар, ар түрдүү сыноолор менен 
коштолуп келет. Эгер христиан поп мусулман болсо, 
сыноолор ого бетер курчуйт. Мына ошол христиан 
үй-бүлөдө төрөлүп, христиан дини тууралуу жогор-
ку окуу жайларынан терең билим алган өкүлдөрдүн 
жеке илимий изилдөөлөрүнүн натыйжасында Ис-
ламга келип жатышы кимди гана болбосун, ойлон-

дурбай койбосо керек. Мына ошондой терең билими 
бар христиан попторунун бири Владислав Сергеевич 
Сохин 2006-жылы Ислам динин кабыл алган эле.  Ал 
Исламды эмне үчүн кабыл алды? Суроонун жообун 
Владиславдын өз оозунан угалы:

- Владислав, айтсаңыз, кандайча православ-
дык чиркөөнүн өкүлү болуп калдыңыз? 

- Мен чиркөөгө өз каалоом, өз эрким менен бар-
гам. Негизи өзүм кичинемде эле сууга чөмүлдүрүлүп 
христиан болгом. Акылга толуп калган кезимден 
баштап эле динге кызыга баштадым. Адам баласы 
эмне үчүн Кудайга ишенет, эмне үчүн Орусия пра-
вославдык чиркөөнү тандаган – деген сыяктуу толгон 
токой суроолор менин диний билим алуума түрткү 
берди. Ошентип «Курск Руханий Семинариясына» 
(Курская духовная семинария) тапшырып, бул ба-

Владислав 
Сергеевич 
Сохин

Исламда мени кызыктырган нерсе – 
бул мусулмандын ички жана сырткы 

тазалыгы. Тилекке каршы, көпчүлүк 
христиандардан муну байкай албайбыз. 

Эгер адамдын сырткы дүйнөсү таза 
болсо, анда анын ички дүйнөсү да таза 

болот. Ошондой эле Исламдын мага 
жаккан дагы бир жери адамдын өзүнүн 

дене-боюна, өзүнүн ден-соолугуна 
болгон мамилеси, айлана-чөйрөсүнө 

болгон алакасы. 

Изденген адам

гытта кызыгуум өтө жогору болгондуктан аталган 
окуу жайды ийгиликтүү аяктадым. Андан соң Семи-
нарияга окутуучуларды даярдоочу Санкт-Петербург 
руханий академиясынан (Санкт-Петербургская Ду-
ховная Академия) билим алдым. Мындан сырткары 
Курск мамлекеттик университетинин «дин таануу» 
факультетинде 4 жыл окудум. Мына ушул жылдар-
дын аралыгында мен дайыма чындыкты табууга ара-
кет кылып келгем. 

Православдык чиркөөгө «священник» катары 
6 жыл кызмат кылдым. Ушул 6 жыл аралыгында 
мен чиркөөдөн оң жактары менен кошо көптөгөн 
терс көрүнүштөрдү да көрдүм. Бирок мен сырткы 
көрүнүш адамга таасир этпеши керек дедим. Себеби 
адамдар кемчиликтүү. Мен аларга маани бербегенге 
аракет кылдым. 

Убакыт өткөн сайын мени ички доктриналык 
суроолор тынчсыздандыра баштады. Мен бир топ 
жыл Курск руханий семинариясында христиан 
чиркөөсүнүн тарыхы боюнча сабак берип жүрдүм. 
Ушул жылдары чиркөө догмаларынын өнүгүү тары-
хын тереңден изилдеп окуган сайын суроолор улам 
көбөйө берди. 

Мен ой жүгүртө баштадым, үч илтик (Кудай, 
уул, ыйык рух) ишеними, мурунку чиркөөлөргө бел-
гисиз учурдагы толгон токой ырасымдар кайдан, ка-
чан, кантип  пайда болгон? Көп китеп окудум, анын 
ичинде православдык жогорку окуу жайларында оку-
тулуучу китептерди да окудум. Бул китептерден мен 
суроолорумдун көпчүлүгүнө жооп таптым. Ушул 
окуп-изилдөөнүн натыйжасында бир тыянакка кел-
дим, демек, адам баласын түбөлүк бакытка жеткире 
турган жападан жалгыз жол - бул жалгыз Жараткан-
га болгон ишеним, ал эми калганы кийинки кошум-
чалар, бурмалоолор экен. 

- Демек, сиздин Христиан дининен 
кетишиңиздин негизги себеби Библиядагы бири-
бирине карама-каршы келген, ошондой эле жал-
гыз Кудайга болгон ишенимдин эрежелерине төп 
келбеген жагдайлар экен да?

- Мен Библияны тереңден изилдеп окуй башта-
дым. Алтургай Жаңы Осуяттын өзүнөн эле акылга 
сыйбаган көптөгөн төп келишпестиктерди табууга 
болот, канчалыгы менен христиандар Матфейдин 
Евангелиясынын биринчи арип-тамгасынан баштап 
Апокалипсистин акыркы тамгасына чейин өзгөрбөс, 
кол тийгис мыйзам, талашсыз чындык катары эсеп-
тешсе дагы.  

Ырас, бүгүнкү күнү Библиянын үстүндө терең 
изилдөөлөр жүргүзүлүүдө. Бул изилдөөлөрдүн 
жыйынтыгы Библияга убакыттын өтүшү менен 
кошумчалар киргизилип, ар кандай себептерден 
улам көптөгөн бурмалоолор болгондугун, ошондой 
эле Жаңы Осуяттагы китептер бир авторго таандык 
болбогондугун, учурда канондук китептер катары 
таанылган бул китептер баштапкы чиркөөлөр та-

рабынан такыр кабыл алынбагандыгын көрсөтүүдө. 
Маселен, апостол Павелдин китеби агезде кабыл эмес 
экен. Апостол Петр өз учурунда Павелдин христиан 
дини боюнча түшүнүгү менен такыр келише алба-
стыгын, аны менен талашып-тартышкандыгын бил-
дирген. Бирок белгилүү себептерден улам Павелдин 
«Кудай таануу» түшүнүгү тастыкталып, христиан 
чиркөөсүнүн расмий доктринасына айланып калган. 

- Сиз жалгыз Жаратканга болгон ишенимдин 
жападан жалгыз жолу – бул дал ушул Ислам дини 
экендигин кантип билдиңиз? 

- Мен Ислам дини жөнүндө жазылган китепти 
биринчи жолу колго алып окуганымда ал мага кы-
зыксыздай сезилген болучу. Мен агезде элдер мындай 
китептерден эмне табаарын такыр түшүнгөн эмес-
мин. Өзүм Курск шаарында төрөлүп, өмүрүмдүн 
көпчүлүк бөлүгү ушул шаарда өткөн. Шаарда бир да 
мечит жок. Ошондуктанбы, айтоор, өмүрүмдө му-
сулмандар менен жолугуп көргөн эмесмин. Мен бул 
китепти «дин таануу» факультетинде окуп жүргөн 
кезимде окугам.

Кийин мен өмүрүмдө биринчи жолу чет өлкөгө 
саякатка чыктым, болгондо да Ислам өлкөсүнө, 
Иранга. Мен Иранга барганымда элдин жашоосуна, 
элдин пейилине абдан таң калдым. Алар өтө таза 
жашашат экен, наркотик, спирттик ичимдиктер 
жок. Ошентип жергиликтүү эл менен баарлашып, 
алардын өз оозунан дини жөнүндө маалымат алган 
соң Ислам жөнүндө терең маалымат алууга бел бай-
ладым. Курандын котормолорун, хадис китептерин 
окуп, ар кайсы Ислам аалымдары менен баарлаша 
баштадым. Аларга мени кызыктырган суроолорду 
берип, жеткиликтүү жана ынанымдуу жоопторду 
ала алдым. Акыры келип, жалгыз Жаратканга болгон 
ишенимдин жападан жалгыз жолу – бул дал ушул 
Ислам дини экендигин аңдадым. 

- Мурунку православдык чөйрөңүз сиздин 
мусулман болушуңузду кандай кабыл алды? 

- Албетте, менин мусулман болгонумду угаары 
менен алар мени бул чечимимден кайтарууга, мени 

«дарылоого», «тозоктон куткарууга» аракет кылыш-
ты... Негизи ал жактагы досторумдун көбү менин 
Ислам дини жөнүндө терең маалымат алууга болгон 
аракетимди көрүшкөн. Көбү мага күлүп, эч кимиси 
деле буга олуттуу маани берген эмес. Менин акыркы 
чечимимди угушканда, алар шок абалында калыш-
ты. Мен аларга мындан кийин өзүмдү объективдүү 
жана олуттуу себептерден улам орус православдык 
чиркөөнүн священниги катары көрбөй тургандыгым-
ды айтканымда, алар жалынып жалбарып жибериш-
ти: «Эмнеси болсо да, Исламга өтө көрбө...» дешип.

Бирок адам баласы динсиз жашай албайт экен, 
ал рухсуз, жансыз зат боло албайт экен.  Мен «Ислам-
ды кабыл алуу» дегенди бир динден экинчи динге 
өтүү эмес, жалгыз Жаратканга кайтуу деп түшүнөм.

- Өз кезегинде «священник» болуп, ал эми 
азыр Исламды кабыл алган адам катары учурдагы 
христиандарга Исламдын өзгөчө руханий баалуу-
лугун кантип түшүндүрөөр элеңиз?

- Албетте, ар бир адам эң биринчиден бүтүндөй 
ааламдын Жаратуучусу жалгыз экендигин жакшы-
лап түшүнүп алуусу кажет. Кудай Таала – бир, жал-
гыз. Христиандар да негизи Кудай бир, дешет. Бирок 
бүдөмүк. 

Ислам мен үчүн жалгыз Жаратканга болгон 
ишенимге көлөкө түшүрө турган нерселердин бар-
дыгынан арылуунун жолу болду. Ислам – бул жалгыз 
Жаратканга болгон ишенимдин эң тунугу, эң ачык-
айрымы. Исламда Жараткан Аллахка эч бир жан, эч 
бир адам тең боло албайт. Ага тигил же бул нерсени 
теңөө «ширк» (шерик кошуу) деп аталат.

Исламда мени кызыктырган нерсе – бул мусул-
мандын ички жана сырткы тазалыгы. Тилекке кар-
шы, көпчүлүк христиандардан муну байкай албай-
быз. Эгер адамдын сырткы дүйнөсү таза болсо, анда 
анын ички дүйнөсү да таза болот. Ошондой эле Ис-
ламдын мага жаккан дагы бир жери адамдын өзүнүн 
дене-боюна, өзүнүн ден-соолугуна болгон мамилеси, 
айлана-чөйрөсүнө болгон алакасы. 

Учурдагы башаламандык, доллар, акча-бийлик 
өкүм сүрүп турган дүйнөдө биз өз элибизди корго-
шубуз керек. Мен Орусиянын жана бүткүл дүйнөнүн 
жаркын келечеги ИСЛАМда деп эсептейм.

Азыркы ММКда (Массалык маалымат кара-
жаттарында) Ислам дүйнөсү терс өңүттөн гана 
көрсөтүлүүдө. Бирок мен ал жерлерде жашаган 
карапайым элдин тазалыкты сактап, өздөрүнүн 
ден-соолугун гана эмес, келечек муундарынын ден-
соолугуна кам көрүп жаткандыгын өз көзүм менен 
көрүп келдим. Ал эми биздин Орусияда кечкисин 
сыртка чыксаң, спирттик ичимдиктерден көздөрү 
сүзүлүп, ары-бери чайпалып баскан адамдарды 
көрөсүң. Алкаголиктер, наркомандар, сойкулар... 
Мына ушунун баары биздин элдин алсыз тартып, 
акыр-аягы жоголуп кетишине шарт түзөт. Бул жагы-
нан да Ислам өтө күчтүү потенциалга ээ. 

- Ислам сизге эмне берди? Деги эле Ислам-
дан сиз эмне таптыңыз?  

- Исламды кабыл алуу менен мен өзүмдү адамга 
керексиз ырасымдардан, жалгыз Жаратканга шек кел-
тире турган ар түрлүү нерселерден алыс сезип калдым. 
Азыр мен Жараткан Кудай Таалага эч кандай поп-собу 
жок, түздөн-түз кайрылып, тилек-суранычымды сурай 
алам. Мына ушунун өзү кандай гана бакыт! Муну эми 
сөз менен түшүндүрүү мүмкүн эмес! 

Менин эсимде, священник болуп турган кезимде 
мага элдер келишчү. Алар өздөрүнүн көйгөйлөрүн 
айтып, кайсыл ыйыкка шам жагуу керектигин, кан-
дай акафист заказ кылуу керектигин сурашаар эле. 
Мен аларга: «Кудай Таалага өз сөзүңөр менен кай-
рылгыла» дээр элем. Ал эми алар кол шилтеп: «Ку-
дайга кайрылып не кылабыз. Андан көрө сиз айтып 
коюңуз, кайсыл ыйыкка кайрылаарыбызды» дешчү.

Башкача айтканда, православдарда ыйыктарга 
болгон мамиле Кудайды акыркы орундарга четтетип 
койгон. Эл «кереметтүү иконаларды» өтө жогору баа-
лап, алардан күтүлбөгөн «кереметтерди» күтүшөт. 
«Куттуу от» менен «көздүү» же «кулактуу» («глаз-
ным», «ушным») делген «ыйык булактарга» зыярат 
кылышып, ыйыктардын бардыгына сыйынышат. Эмне 
үчүн, мисалы, Наум аттуу пайгамбарга табынышат, 
себеби ал адамды акыл калчап, ой жүгүртүүгө, билим 
алууга шыктандырат имиш. Эл негизи эмне кылып 
жатышканын жакшы түшүнө беришпейт. Айтоор, 
жалгыз Жараткан Аллага мындай шек келтирүүлөр 
православдык чиркөөдө абдан көп. 

Мен үчүн мусулман катары эч кандай ыйыктар-
сыз Жараткандын Жалгыз Өзүнө гана кайрылышым 
өзгөчө мааниге ээ. Эмне үчүн мен өзүм жалгыз Жа-
ратканга кайрыла албашым керек? же Кудай Таала 
мени укпайт бекен?

- Убактыңызды бөлүп, алтынга алмашкыс ой-
пикирлериңиз менен тең бөлүшкөндүгүңүз үчүн 
чоң ырахмат.

(www.islam.ru сайтынан которулуп алынды)

"Менин эсимде, священник болуп 
турган кезимде мага элдер келишчү. 
Алар өздөрүнүн көйгөйлөрүн айтып, 
кайсыл ыйыкка шам жагуу керектигин, 
кандай акафист заказ кылуу керектигин 
сурашаар эле. Мен аларга: «Кудай 
Таалага өз сөзүңөр менен кайрылгыла» 
дээр элем. Ал эми алар кол шилтеп: 
«Кудайга кайрылып не кылабыз. Андан 
көрө сиз айтып коюңуз, кайсыл ыйыкка 
кайрылаарыбызды» дешчү."

Осман Нури Топбаш

Ыйман сабагы

Акыркы дем 

«Адам баласы кандай 
жашаса, ошондой көз 

жумат. Кандай көз жумса, 
дал ошондой тирилет» 

делет 
(Мунавий, Файзул-Кадиир 

Шархул-Жамиус-Сагиир, 5, 663). 

Бул дүйнөдөн чыныгы 
мусулман катары журт 
которуп, ийгиликтүү 

өтүү үчүн  бизге ыроолонгон ар 
бир демди акыркы демге даярда-
шыбыз керек. Акыретте бактылуу 
өмүр сүрүү үчүн бекем ыймандын 
негизинде жакшылык иштер ме-
нен көркүнө чыккан бул дүйнөнүн 
жашоосу зарыл.

Куттуу хадистердин биринде: 

«Адам баласы кандай жаша-
са, ошондой көз жумат. Кандай көз 
жумса, дал ошондой тирилет» де-
лет (Мунавий, Файзул-Кадиир Шархул-
Жамиус-Сагиир, 5, 663). 

Күнүмдүк жашоодо мунун 
жандуу мисалдарына көбүбүз эле 
кез келип жүрсөк керек. Бул мисал-
дардан бири Адапазарында болгон.

Күндөрдүн биринде «Ада-
пазары» деген жерде аймактык 
мечиттин азанчысы маркум атам 
Муса Топбаштын дилмаегинен кеч 

калбоо үчүн бешим намазынан 
кийин велосипеди менен шашып 
жолдо келатыптыр. Маңдайында 
жанган жашыл түстө жолдун ти-
гил өйүзүнө өтүп бараткан кезде 
өтө тез ылдамдыкта келе жаткан 
жеңил машина кызылы жанып 
турган светофорго карабастан 
азанчыны коюп кетет. Өтө катуу 
каккандыктан азанчынын асман-
га көтөрүлүп жерге түшүп келе 
жаткан учурда кыйкырып айткан 
мынабул акыркы сөзүн кырсык-
тын күнөөкөрү айдоочу да, жолдо 
жүргөн эл да уккан экен:

«Оо, Жараткан Алла! Сага 
баратам!..»

Кептин төркүнү өмүрдүн 
акыркы деминде Жараткан Ал-
лага жарык маанай менен бет 
алууда, т.а., көпчүлүктүн үрөйүн 
учурган ошол демде кубаныч 
коюнга батпай: «Оо, Жараткан 

Алла! Сага баратам!..» деп айта 
алууда жатат. Жараткан Алла 
жалпыбызга бул дүйнөнүн бо-
согосунан мына ушундай чексиз 
бакыт менен өтүшүбүздү насип 
буюрсун!  

Бул багытта ата-бабаларыбыз-
дан мындай сөз калган:

«Суу ташыган кумура сууга 
барчу жолдо сынат...». 

Албетте, бул аныктама жал-
пы жонунан. Ал эми айрым бир 
учурларда бул аныктама четте 
калышы да толук ыктымал. Та-
гыраак айтканда, пенде ыйманы 
менен өтүү үчүн узак жылдар 
бою жасаган жакшылык иш-
терине ишенип, Алла Таала-
нын чексиз ыраакымына сөзсүз 
түрдө бөлөнөөрүн ойлобошу 
керек. Ошондой эле мунун те-
тирисинче, пенде жасаган оор 
күнөөлөрүнөн улам, жашоосу-
нун көпчүлүк бөлүгү кайдыгер-

лик менен өткөндүктөн Жарат-
кан Алланын чексиз мээриминен 
үмүтүн үзбөй, Жараткандан 
күнөөлөрүнүн кечирилишин 
чын жүрөктөн тилеп, калган 
өмүрүн адал жолдо өткөрүүгө 
жан үрөшү керек. Себеби акыр-
кы демдин кандай чыгаары Жа-
раткан Аллага гана маалым.

Ыйык Куранда маалымдал-
гандай, Фараондун сыйкырчылары 
сыяктуу туура эмес жолдо жашап, 
өмүрүнүн акырында Алланын 
адал жолун тапкандар болгондой 
эле, Карун жана Балаам бин Баура 
сыяктуу туура жол менен жашап, 
өмүрүнүн акырында азгырыктын 
аңына түшкөндөр да жок эмес. 
Учурунда азирети Мухаммад (сал-
лаллаху алейхи васаллам) Пай-
гамабарыбызды өлтүрүү үчүн 
жолго чыккан азирети Умарга, 
азирети Хамзаны шейит кылган 

Вахшиге, ошондой эле ичиндеги 
кастыгын айгинелеп азирети Хам-
занын көөдөнүн жарып, бооруна 
тиш салган Абу Суфяндын аялы 
Хиндге да туура жолдун каалгасы 
жабылган эмес.

Карун аттуу адам да учурунда 
кедей, такыбаа пенде эле. Тооратты 
азирети Муса пайгамбардан кий-
ин эле эң мыкты деңгээлде, элге 
жатык, жугумдуу тил менен чечме-
леп түшүндүргөн аалым эле. Ага 
азирети Муса пайгамбардын дуба-
сынын (ак батасынын) берекеси ме-
нен «симия» илими ыроолонгон. 
Тилекке каршы, убакыттын өтүшү 
менен ал дагы напсинин түркүн-
түстүү шыбыштарына, шайтандын 
азгырыгына алданып, дүнүйөнүн 
аркасына түштү. Казына-казына 
алтын-күмүштүн ээсине айланды. 
Азирети Муса пайгамбар ага мал-
мүлкүнүн зекетин беришин айта-
ар замат:

- Эми, менин мал-мүлкүмө 

көзүң түшүп калдыбы?! Булар-
ды мен өзүм, өзүм гана таптым!!! 
– деп дароо беттен алды. Бул 
учурда ал мал-мүлкүн жанынан 
артык сүйүп, ага ашкере таянып 
алган эле. 

Күндөр арадан учкан куштай 
зымырап өтө берди. Карун эми 
азирети Муса жана азирети Харун 
пайгамбарлардын руханий жактан 
бышып-жетилип, бийик даража-
ларды багындырганын көрө албай, 
ичи тарый баштады. Азирети Муса 
пайгамбарга ар-намысына доо ке-
тире турган жалган жалаа жабууга 
чейин дити барды. Ал мунун на-
тыйжасында Жараткандын каары-
на калып, манчыркаган мансап-
байлыгы менен кошо жердин жети 
кат кургуйуна житип кетти. 

Мына ошондуктан пенде 
руханий жактан канчалык бий-
ик даражага чыкпасын, шайтан 

аны ар дайым тооруп, ийненин 
көзүнчөлүк мүмкүнчүлүктү тек-
ке кетирбей туура жолдон азгы-
рууга жан үрөгөнү жан үрөгөн. 
Себеби Иблис-шайтан Ыйык 
Куранда маалымдалгандай, Жа-
раткан Алладан кыяматка чейин 
өзүнө белгилүү мөөнөт ыйгары-
шын суранып, сынак дүйнөнүн 
талабына ылайык адамдар-
ды адал жолдон адаштыруу 
мүмкүнчүлүгүнө ээ болгон. 

Бул азгырыкка ыйманы бекем, 
ыкласы ысык пенделер азгырыл-
бай тургандыгын шайтан да мой-
нуна алат:

«...Мен чын ыкластуу пенде-
лериңден сырткары адамдар-
дын бардыгын азгырам!» (Сод 
сүрөсү, 82-83-аяттар) 

Пайгамбарлардан сырткары эч 
бир пенде үчүн Жараткандын кооп-
суздугунда тургандыгына ке-пилдик 
берилген эмес. Башкача айтканда, 
тигил же бул пенде руханий жактан 
туу чокуга чыкса да, «ашуулардын» 
биринен тайып кетүү коркунучу 
дайыма жандуулугун сактайт. Мына 
ошондуктан ар бир мусулман пен-
де өзүнө ыроолонгон баа жеткис 
өмүрдүн кадырына жетип, адал 
жолдун өзөгү менен жуурулуша жа-
шоого жан үрөшү кажет. Жүрөктүн 
үшүн алган өлүмдүн оор азабынан 
арылуунун жападан жалгыз жолу 
Жараткан Алланын адал жолу менен 
жуурулуша өмүр кечирүү аркылуу 
өтөт. Ырас, өлүмгө олуттуу түрдө 
даярдык көргөн пенделер өлүмдөн 
коркуунун ордуна аны түбөлүк ба-
кыттын босогосу катары көрүшөт. 
Булар «өлүмдү жыпар аңкыган 
гүлбакчага» айландыра алган бакты-
луу пенделер. Ал эми бул дүйнөдө 
адал жолго кайдыгер мамиле жасап, 
туңгуюк өмүр кечирип, акыретте-
ги «дан-эгинине» өз колу менен өрт 
койгондор өлүмдүн жан чыдагыс 
азабынан арыла алышпайт. 

Бул багытта Мавляна олуянын 
акыл-насааты өзгөчө мааниге ээ:

«Уулум! Өлүм ар бир адам-
дын өзүнө жараша болот. Адам-
ды Жараткан Аллага алып бараа-
рын ойлобой өлүмдөн дене бою 
дүркүрөгөн, өлүмгө душмандай 
мамиле жасаган пенделерге өлүм 

ташбоор душман сыяктуу көрүнөт. 
Ал эми өлүмдү дос катары 
көргөндөргө ал дос сыяктуу келет.

Эй, өлүмдөн качып кутулгусу 
келген пенде! Кептин төркүнүн 
билгиң келсе, ырасында сен 
өлүмдөн коркпойсуң. Сен өзүңдөн 
коркосуң. Себеби «өлүм» деген 
күзгүдөгү үрөйүңдү учурган нерсе 
– бул өлүмдүн эмес, өзүңдүн кара 
жүзүң (т.а, бул дүйнөдө жасаган 
иштериңдин акыбети)...»

Пенде бул жашоодо өзүм-
чүлдүктөн арылып, рухуна ши-
ретилген асыл сапаттарын алып 
чыкса, өлүм Жараткан Алланын 
алдына жарык жүз менен бары-
шына себепкер болот. Ошентип 
көпчүлүк адамдардын үрөйүн 
учурган өлүм түбөлүк бакытка 
жетүү кубанычына айланат.

Акыркы Пайгамбардын (сал-
лаллаху алейхи васаллам) бул жа-
шоодогу акыркы мүнөттөрү мына 
ушул кубаныч, б.а., Жараткандын 

алдына жарык жүз менен баруу  
бактысы менен көркүнө чыккан. 
Ал өмүр бою Жараткан Алланын 
буйругун чын жүрөктөн сүйүп ат-
каргандыктан дал ушундай сөзгө 
чак келбес бакыттын туу чокусун 
багындырган. 

Өлүмдү мына ушундай абалда 
күтүп алуу үчүн өзүмчүлдүктөн, 
напсинин жеңил-желпи каалооло-
рунан арылып, Жараткандын «адал-
арам» деген эрежесинин алкагында 
өмүр кечирип, акыркы демге даяр-
дык көрүү кажет. Жараткан Алла 
Таала аяттардын биринде:

«...Сага якиин (өлүм) кел-
генге чейин Жараткандын 
алдындагы ибадат (кулчулук) 
озуйпаңды аткар!» (Хижр сүрөсү, 99-
аят) дейт.

Бул Жараткандын сүйүктүү 
пенделеринин жашоосун көркүнө 
чыгарып, ажарын ачкан улуу эреже!

Жаратканды жанынан артык 
сүйгөн пенделер өздөрүнө ама-
нат катары ыроолонгон өмүрдү 
адал жолдун алкагында ибадат-
кулчулук кылуу менен ажарын 
ачып, Жараткан Алла Тааланын 
алдына жарык маанай менен бару-
унун аракетинде болушкан. Алар 
ардактуу Мухаммад (саллаллаху 
алейхи васаллам) Пайгамбарыбыз 
сыяктуу акыркы деминде Жарат-
канга куса болгон абалда көз жу-
муунун камын көрүшкөн.  

Бүт өмүрүн азирети Пайгамба-
рыбыздын (саллаллаху алейхи ва-
саллам) куттуу сүннөт жолу менен 
өткөрүүгө умтулган мына ушул ар-
дактуу пенделерден бири Махмуд 
Саминин көз жумаар алдындагы 
абалы биз үчүн өзүнчө үлгү. Сами 
устаттын ардактуу Пайгамбарыбыз-
га бапестеген сүйүүсү өзгөчө эле. 
Аны сөз менен түшүндүрүү өтө 
оор. Ал кудум жаңы жааган кардан 
биринчи басып кеткен адамдын из-
инен чыкпай сапарын улаган адам 
сыяктуу акыркы Пайгамбардын ар 
бир кадамына кылдат назар салып, 
андан чыгып кетпөө үчүн болгон 
күчүн жумшаган. Мунун өзүнчө 
бир жышаанасы катары ал акыркы 
демин ардактуу Пайгамбарыбыз-
дын мечитинде тахажжуд намазына 
азан чакырылып жаткан учурда бе-

Акыркы Пайгамбардын 
(саллаллаху алейхи 

васаллам) бул жашоодогу 
акыркы мүнөттөрү мына ушул 
кубаныч, б.а., Жараткандын 

алдына жарык жүз менен 
баруу  бактысы менен 

көркүнө чыккан. Ал өмүр 
бою Жараткан Алланын 

буйругун чын жүрөктөн сүйүп 
аткаргандыктан дал ушундай 

сөзгө чак келбес бакыттын 
туу чокусун багындырган. 

рип, жан таслим болуу бактысына 
ээ болгон. Ал одүйнө салып жаткан 
кезде тилинен:

«Аллах, Аллах, Аллах!..» деген 
гана сөздөр чыкканын тегерегин-
деги адамдар тастыкташкан. 

Ырасында ал бул учурда тек 
гана тили менен эмес, бүт турган 
турпаты, дили менен «Аллах, Ал-
лах!..» деп жаткан эле. 

Узун сөздүн кыскасы, жа-
шоонун максаты - Жараткандын 
адал жолунда акыркы Пайгамбар 
көксөгөн кул катары өмүр сүрүп, 
чыныгы мусулман катары жан 
берүү болуп эсептелет. Бул улуу 
максат Жараткан Алла Таала та-
рабынан адамзаттын түбөлүк бак-
тысы үчүн жөнөтүлгөн ардактуу 
Мухаммад (саллаллаху алейхи 
васаллам) Пайгамбарыбыздын 
өрнөктүү өмүр кенчинен үлгү 
алып, өмүрүбүздү көркүнө чыга-
рууга багытталат. Жараткан 
Алла өмүрүбүздү өрткө айланды-
рып албашыбыз үчүн бул сынак 
жашоодо кандай өмүр кечирүү 
керектиги боюнча Ыйык Куранда 
көп эскертүү берген. Мына ошол 
эскертүүлөрдөн бири төмөнкүчө:

«Эй, ыйман келтиргендер! 
Алладан чын дилден корккула! 
Мусулман катары жан берги-
ле!» (Аали Имран сүрөсү, 102-
аят). Кептин төркүнү мына ушул 
аяттын маани-маңызына ылайык 
өмүр кечирүүдө жатат. Болбосо, 
мобуреки беш күндүк дүйнөдө 
өмүр узун болобу, кыска болобу, 
айырмасы канча?! 

Айтоор, өмүрлөр: 

«Алар аны (кыяматты) көр-
гөн күнү өздөрүн бул дүйнөдө 
(таң аткандан) кечке чейин, же 
(таң аткандан) түшкө чейин гана 
болгондой сезишет» (Наазиат 
сүрөсү, 46-аят) деген аятта маалым-
далгандай, көз ирмемчелик убакыт 
аралыгында гана өтөт да, кетет.

Оо, Жараткан Алла! Акыркы 
демибизди келме келтирүү ме-
нен берип, алдыңа жарык жүз ме-
нен барышыбызга себепкер боло 
тургандай Өзүңдүн адал жолуңда 
берекелүү өмүр сүрүшүбүздү на-
сип кыла көр...  Оомийин...

Асмаул-Хусна

«Эң татаал иштерди да ийне-жибине чейин билүүчү, ар түрдүү 
оор кырдаалдардан пенделерин аман алып чыгуучу, боорукер» 
деген маанилерди камтыган Жараткан Кудуреттин «ал-Латиф» 
ысмы ыйык Куранда жети жерде эскерилген. Алардын биринде: 
«Алла өзүнүн жараткандарын билбейби?! Ал – Латиф 
жана Кабардар» (Мүлк сүрөсү, 14-аят) деп буюрулат.

Жараткан Алла бул сыпаты менен колубузга алып илик-
тей албаган акылыбызды, жаныбызды жаратуучу да, көзүбүзгө 
көрүнбөгөн жан дүйнөбүзгө «сүйүү» деген аруу сезимди ыроо-
лоочу да Зат. 

Жалпыга маалым болгондой, жер бетинде адамдар эки 
түрдүүчө жашашат. Биринчиси Жараткан Алланын адал жолу 
менен жүргөндөр, экинчиси Жаратканды четке кагып, өзү каа-
лагандай жашагандар. Ыйык Куранда көпчүлүк адамдар жалгыз 
Жараткан Аллага ишенип, ыйман келтирбей тургандыгы, ошон-
дуктан алар туура жолдо жүрө албастыгы маалымдалган. Бул 
адамдар азгырыктын жолун карманып, «көкүрөгү кабыл алса 
да» Жараткан Алланы четке каккандыгы үчүн тозоктун туруктуу 
тургундарына айланышат. 

Ал эми жалгыз Жаратканга моюн сунуп, Анын ыраазылыгын 
алуу үчүн жашагандар бай болсо да, кедей болсо да, бактылуу 
өмүр сүрүшөт. Алла Таала тарабынан жиберилген пайгамбар-
лардын жолун жолдогон бул пенделерге Жараткан Өзү өзгөчө 
жакшылык көрсөткөн. Бул багытта Куран аяттарынын биринде 
мындай делет: «Алла Таала алардын өздөрүнүн ичинен 
элчи жиберип, момун-мусулмандарга чоң жакшылык 
(лутф) кылды. Ал аларга Анын аяттарын окуп берет 
жана аларды (күнөөдөн) тазалайт. Аларды мурда ада-
шууда жүрүшкөнүнө карабай, Китепти окууга жана даа-
нышмандыкка үйрөтөт» (Аали Имран сүрөсү, 164-аят).

Жараткан Алла Өзүн жалгыз Жаратуучу катары тааныган 
пенделерине бул дүйнөдө да, акыретте да жар болуп, аларды 
чексиз ыраакымына бөлөйт. 

«Чындыгында, биз мурда үй-бүлөлө-рүбүз менен 
чогуу (күнөө жасоодон абдан) коркчу элек. Ошондук-
тан Алла бизди ийгиликке жеткирип, заардуу азаптан 
сактады. Биз мурда ага жалынып жалбарчу элек. Ырас, 
Ал – Жакшылык кылуучу, Ырайымдуу» (Тур сүрөсү, 26-
28-аяттар).

«Карабайсыңбы, чындыгында Алла асмандан жам-
гыр жаадырып, жер жапжашыл болууда. Албетте, Алла 
– Боорукер (б.а., Латиф), Билүүчү!» (Хаж сүрөсү, 63-аят).

Ал-Латиф

Көз карандысыздыкка ээ болгондон бери маданияттан, 
улуттук каада-салттан, мурастан жоготконубуз да, жоголуп 
кетүү ыктымал болгондордун ичинен кайра жандандырып 

алганыбыз да болду. Жоготуп алганыбыз, тарттырып ийгениз албетте, 
кейиштүү. Маданиятыбыздын ошо жанданып бараткандарынын 
эң бир көзгө көрүнүктүүсү – бул төкмөлүк өнөр. Төкмөлүк өнөр 
башка өнөрлөр сыяктуу бапестелүүгө, кажыбаган кайратка, алдыга 
умтулууга, эмгекке муктаж. Акын ансыз чыгаан төкмө боло албайт. Бул 
санда төкмө акындарыбыздын ичинен жаштыгына карабай төкмөлүк 
өнөрдү татыктуу аркалап, кыргыздын намысын коргоп, кыргызды чет 
элдерге таанытып, ошол эле маалда акыйкат сөзү, ийги жүрүм-туруму 
менен жаш муунга үлгү болуп келе жаткан акын Аалы Туткучов менен 
баарлаштык. Маектешим менен сукбатташып олтуруп, анын сөз 
байлыгына, оюнун бийиктигине таң бербей койо албадым. Асыресе, 
маектешимдин сөзүнөн Кудай Таала ыроологон шыкты кастарлап, 
өнөрдү баалап, өнүктүрүп кетүү чоң түйшүк экенин аңдадым. Анда 
окурманым, жаш төкмөнүн орошон ойлоруна, биздин суроолорубузга 
берген таамай жоопторуна өзүңүз күбө болуңуз.

Аалы Туткучов

"Башкалар көкүрөгүн 
көтөрүп өйдөсүнсө, 
жан дүйнөсү бай адам 
күн сайын башын беш 
маал саждага коюп 
Жаратканга ибадат 
кылат."

Маектешкен
Акылбек Халбеков

Төр маек

- Ар бир нерседе алгачкы көз ирмемдер, 
алгачкы кадамдар эсте калат эмеспи, сиздин 
чыгармачылыкка таштаган алгачкы кадамдарыңыз 
тууралуу кыскача кеп салып берсеңиз.

- Атамдын чыныгы аты Төлөгөн, бирок айылда 
элдин баары аны Төкөмбай деп таанышат. Балам-
дын атын «Аалы» деп койсом, Аалы Төкөмбаев бо-
лот, орус тамгасында «ө» тамгасы болбойт, ошондо 
Аалы Токомбаев болот, ошондо Аалыдай акын бо-
лот деген тилек менен атымды «Аалы» деп коюптур. 
Бул биринчиден. Экинчиден, чоң атам дагы, атам 
дагы бардыгы сөздү куюлуштуруп сүйлөгөн жамак-
чы адамдар болуптур. Бирок бул өнөрдүн аркасынан 
түшүп изденген эмес экен. Анан аларга буюрбаган 
нерсе мага буюрган окшойт. Бул эми ошол кишилер-
ден калган таберик. Өзүмдүн атам күрөшкө түшүп, 
эңишке түшүп ушинтип калса, чоң атам айтчу экен: 
«Ээ, карасаң, тырталаңдап, менин жарым эле күчүм 
бар» деп. Анан менин бир тууган байкелерим эңишке 
түшүп калса, атам айтчу: «Булар да менин жарымым» 
деп. Демек, чоң атамдын жарымы атам болсо, а ме-
нин өнөрүм атамдын жарымы. А кишилер мындан да 
кыйын болушкан. Анан биринчи жолу 5-классымда 
ата-энем тойго кетсе, үйдө жалгыз коркуп, түнү менен 
дүңкүлдөп, тамдын үстүндө бирөө басып жүргөндөй 
туюлган. Көрсө, жанагы антенна шамалда тамга тийе 
бериптир, ошондон коркконуман эки карындашым-
ды уктатпай жылууга отургузуп коюп, биринчи жолу 
ыр жазгам. Анан атам көрүп алып сүйүнүп, жакшы, 
минтип жазсаң жакшы, бирок, иттин шыйрагындай 
жазган кол жазмаңды оңдошуң керек деп багыт бере 
баштаган. Ошентип 8-классымдан баштап Манас ай-
тып, 10-классымдан баштап жамактап ырдап, анан 
шаарга келгенде 2003-жылы февраль айында Ашыра-
лы, Тууганбай аталардын алдында айтыш фондусунда 
биринчи жолу алар менен учурашып ырдагам.

-Аалы мырзанын акындык өнөрдөн башка 
дагы кандай кесиби бар?

- Негизи кээ бирөөлөр, акындык өнөр силерге ке-
сиппи же хоббиби, деп айтып калышат. Жок, бул хобби 
эмес да. Бул деген 5 миллион кыргыздын ичинде акын-
дарды санасак, манжабыз ашып калат. Анан Кудай 
Таалам ушинтип буюруп берип аткан өнөрдү «хобби-
собби» деп айткан болбойт болушу керек. Ошон үчүн 
бул бизге кесип. Демек, Пайгамбарыбыздын айтканы 
бар го, «Ар ким өз ишинин майын чыгарсын» деген. 
Анан ушул кесип болгондон кийин, ушул кесиптин эле 
майын чыгаралы. Ар кайсы тоонун чөбүн эңсебей.

- Сахнада өзүңүздүн ырлардан башка ырлар-
ды ырдап чыккан учуруңуз болдубу?

- Мектепте окуп жүргөн кезимде акындыкка ка-
раганда башка ырларды, дастандарды аткарчумун. 
Анан жаңы филармонияга тапшырып, окуу жайга 
келгенден кийин мени дастанчылык, же комузчу-
лукка эмес, кыл кыякка отургузуп коюшкан. Анан 
«кыйч-куйч» эттирип кыл кыяк тартасың, тигилер 
ырдап атса, суктанасың. Менде мугалим жок. Ошен-

тип вокалда ырдагандарды туурайм деп жүрүп, пе-
реходный возрастта адам үнүн жоготот экен. Себеби 
мурда ырдап жүргөн калыбыңдан бузулуп, башка ка-
лыпты же мугалим болбогондон кийин алып кете ал-
бай ортодо калат экенсиң. Ошондон баштап обондуу 
ырларды ырдабай калдым. Бир гана акындык, анан 
анча-мынча дастандарды, айтыштарды, термелерди 
гана ырдаганым болбосо, кээде Манас айтам. 

- Келечекте Аалы мырзаны маданият тарма-
гындагы башка адамдардай эле саясат айдыңынан 
көрө алабызбы?

- «Саясат менен колбасанын эмнеден жасалаа-
рын билгениңерде жолобойт элеңер» дейт го... 

- Эл сүймөнчүлүгүнө арзыган инсан болгон 
соң, мунун да өзүнө жараша жоопкерчиликтери 
бар чыгар?...

- Сөзсүз түрдө. Эми жөнөкөй эле мисал, көчөдө ке-
тип баратып алма жей албайсың. Анткени, айланаңда 
киши карап турат. Бул интеллигенция, элита деп койо-
буз, булар коомдун күзгүсү болуш керек да. Адамдар 
алардан карап туруп түздөнүшү керек. Сахна деген 
сөз өзү секи, бийик деген сөз. Сахнанын адамынын 
деңгээли дайыма бийик болушу керек. Элдин арасында 
ар кандай болот да. Ошондуктан, миң киши сени угуп 
аткандан кийин миң кишиге татыктуу деңгээл болушу 
керек. А азыр бизде андай нерсеге жоопкерчилик жок 
эле ырдай алса деле, ырдай албаса деле сахнага чыгып 
кетип атпайбызбы. Анан албетте мунун жоопкерчили-
ги өтө чоң. Бирок, муну эми эл өзү тараза, өзү элек. Чы-
гарчусун чыгарып, акырын элеп койот. 

-Төкмөлүк өнөр бапестелүүгө тийишпи же 
өзүнөн өзү келе береби?

- Сөзсүз түрдө бапестелүүгө тийиш. Баягы 
Осмонкулдун ырдаганы бар да: Бул ырчылык деген, 
эгер ырдабай калсаң дейт, булутка батып кеткен айга 
окшоп бара-бара жок болуп кетет. Мисалы, буга чей-
ин канчалаган адамдар болгон, төкмө акын болом деп 
келишкен. Бирок, турмуштун шарты ушундайбы, 
бири Россияга кетсе, бири башка жакка кетти. Ма-
шыгуудан четтеп калган адам чөгүп кеткени сыңары, 
бираз ырдабай калгандан кийин кадимкидей бул 
акындык шык да мокоп калат.  

- Акындар айтышы да өз ичинен түрлөргө 
бөлүнөбү?

- Сөзсүз бөлүнөт. Мисалы кайым айтыш, алым-
сабак айтыш, кордоо айтыш, колдоо айтыш, сүрөө 
айтыш деген көп түрлөрү бар. Негизи азыр бүтүндөй 
айтыш өнөрү бизде солгундап кеткен. Анткени, бир 
кезде, Замирбек Үсөнбаевдин артынан акын токтойт 
экен, мындан кийин акын чыкпай калат деген дагы учур 
болуп калган. Бул түшүнүктү улуттук дөөлөттөргө кар-
шы СССРдин баканооздору тараткан. Кудайга шүгүр 
андан кийин мына Элмирбек, Жеңишбек, Амантай, 
андан кийин Азамат сыяктуу жаштар чыгып келатат. 
Баса белгилеп айтып коюш керек, акындык өнөрдү 

өркүндөтүү үчүн Садык Шернияз негиздеген «Айтыш» 
коомдук фондусу көп эмгекти жасады. Кыргызстандын 
тарыхында айтышка биринчи жолу машина сайып 
өткөрүүнү «Айтыш» коомдук фонду баштады. Андан 
кийин барып айтыш бир калыпка түшкөндөн кийин, 
анан айтыштын алым-сабак дегени чыга баштады. Ми-
салы, жөнөкөй эле айтайын, мындан бир аз мурдараак-
тагы айтыштарды карасаңыз, сен семизсиң, мен арык-
мын, сен капкарасың, сен сапсарысың деген деңгээлден 
чыккан эмес болсо, ал эми бүгүнкү күнү ал адамдын 
сырткы өң-келбети, аны Кудай Таалам берген да, ага 
тийишпей, башка деңгээлде ырдай башташты. Бул 
өскөндүктүн белгиси. Анан азыр алым сабак жакшы 
өнүгүп келе жатат. Себеби, эки акындын упайы тең чы-
гып калса, кайра отуз мүнөт койо бербей, жеңүүчүнү 
аныктоо үчүн беш мүнөткө алым сабакка койо берилет. 
Ошондо алым сабакта кимдин ким экени билинет. 

- Шоу бизнесте төкмөлүк өнөрдүн орду барбы?

- Эми шоу бизнес деген, мындайча айтканда, 
жеңил нерсе болуп калып жатпайбы. Акындарга 
шоунун деле кереги жок, шоуга муктаж эмес. Экөө 
такыр коошпой турган нерселер. 

- Эми маегибиздин мындар аркы бөлүгүн эр-
кин суроолорго багыттайлы. Кайсы нерсе үчүн 
ар дайым Жаратканга шүгүр келтиресиз?

- Мусулман болуп жаратылганым үчүн Жарат-
канга чексиз ыраазымын.

- Эсиңизден эч качан чыкпай турган, эч убак-
та унута албай турган Пайгамбарыбыздын бир 
хадиси барбы?

- Пайгамбарыбыздын (саллаллаху алейхи 
васаллам):«Чыныгы мусулман шам сыяктуу. Өзү 
түгөнүп баратса да башкаларга жарык чача бериши 
керек» жана «Колунан да, тилинен да башкалар жапа 
чекпеген, башкалар зыян тартпаган адам – бул чыныгы 
мусулман» деген хадистерин эч качан унута албайм. 

 - Кандай адамды жан дүйнөсү бай деп айтуу-
га болот?

- Бул сурооңузга мисал менен жооп берейинчи. 
Мен узактан тааныган бир жигит бар болчу. Шаарга 
жаңы келгенде өтө арык, басканда да оорулуу адам-
дай илмийип басаар эле. Анан акча алмаштыруучу 
жайда иштеп калганын угуп, ичимден кубанып, иши 
өркүндөй берсин деп калдым. Арадан бир кыйла уба-
кыт өттү. Күндөрдүн биринде маршруткада баратып 
баякы жигитти көрүп калдым. Акча жан дүйнөсү жа-
кыр адамды ушунчалык бат бузаарын ошондо бил-
дим. Талтаңдап басып баратат, рингге чыгып барат-
кан боксердун колдорундай колду эки жака таштап 
салган. Акындар негизи басып баратса деле айлана-
дагы жашоого кайдыгер карай алышпайт. Ошондо: 

Акча – бул камыр туруштай,

Чарадан ашып ташытат.

Адамдын өзүн көптүрүп,

Жан дүйнөсүн ачытат – деген саптар жаралды 
эле. Анын сыңарындай, жан дүйнөсү бай адам барга 
көппөйт, жокко чөкпөйт, өзүнө эле эмес, эли-журтуна 
да жакшылыкты, бактылуулукту көксөйт. Башкалар 
көкүрөгүн көтөрүп өйдөсүнсө, жан дүйнөсү бай адам 
күн сайын башын беш маал саждага коюп Жаратканга 
ибадат кылат. Майда-барат нерселерге көңүл бурбай 
мааниси терең ой калчайт, эл-журтунун көйгөйүнө 
жүрөктөн сыздап тең орток болот.

- Кыялыңызда бардык адамдар ушул нерсени 
көрсө деп самаган бир өзгөчө кыял барбы?

- Өзүң бир нерсени түшүнүп турасың да. Кудай-
дын бар экенине, Кудайдын бир экенине, Кудайдын 
улуктугуна миллиондогон далилдер бар. Ушуну баш-
каларга, өзгөчө жакындарыңа түшүндүрүп айтайын 
десең, аларга сөзүң өтпөйт, же алар түшүнгүсү кел-
бейт. «Сен эмне болуп калгансың? Ашкере фанат 
болуп калгансың го» - деп кайра өзүңө асылат. Бул 
нерселерди өзүң ушунчалык таамай түшүнөсүң. Ми-
салы, чооң бир целофандын ичине толтура суу куюп 
туруп оозун бекиткен соң, целофанды ийне менен те-
шип койсоң болоор-болбос тамчылап аз гана суу чыга 
баштайт. Аны канчалык сыксаң деле ошо тешиктин 
көлөмүнө жараша суу агат. Анын сыңарындай, ме-
нин ичимде Кудайга болгон сүйүү, түшүнүк толту-
ра, бирок, акылым жанагы тешик сыяктуу чектелүү 
болуп, ичимдегинин баарын сыртка чыгарып бере 
албаганыма, жетик түшүндүрө албаганыма ушунча-
лык өкүнөм. Ошол эле учурда мен да түшүнө элек 
нерселер өтө көп. Антсе дагы аздыр-көптүр даамын 
татып калгандан кийин ушул даамды башкалар да 
татып калса деген өзгөчө кыялым бар. 

Убакыттын баасын эмне менен өлчөөгө болот?

Убакытка баа бычуу мүмкүн эмес, баасы жок. 

-Убакыттын баалуулугу менен адамдын баа-
луулугунун ортосунда байланыш барбы?

Ар бир адам өзүнчө бир аалам деген сөз бар го. Бир 
адамдын жан дүйнөсүн жабыркатып, жүрөгүн оору-
туп кою бүтүндөй бир ааламды жыкканга тете. Ошол 
эле учурда бир адамдын ыйман жолуна түшүшүнө 
себепкер болууга да санак жеткис сооп жазылат де-
ген мааниде хадистер бар. Бир адамдын ыйман жолу-
на түшүп калышы үчүн кырк жыл дагы аздык кылат 
экен. Сабыр кылгыла, бирок ниетиңерден кайтпагы-
ла, кайратыңардан жазбагыла деп атпайбы. Адамды 
ыйманга келтириш үчүн кырк жылдык өмүрдү арнап 
жаткандан кийин демек, адамдын убакыттан дагы 
кымбат экени кашкайып ортого чыгып жатат. 

Бүгүнкү күндө көпчүлүк адамдар Жараткан-
дын алдындагы парзын аткарууга-ибадат кылган-
га убактым жок дешет. Чынында эле адамдардын 
көбү ошончолук иштерманбы же ошончолук 
маанилүү башка дагы нерселер барбы?

- Бирөө суроо берип атпайбы: -Эмне үчүн мен 
унутчаак болуп баратам? – деп. Анан мен айттым: - 

Сен китеп окуйсуң, гезит окуйсуң. Бул гезиттин же 
китептин башын баштап келатып, аны аягына чык-
пай туруп башка китепке өтүп кетесиң. Бул радиону 
угуп келатып, тиги радиого өтүп кетесиң. Ушинтип 
олтуруп сенин мээңдин ичинде башаламан маалы-
маттар жайгашкандыгы үчүн сен унутчааксың – деп. 
Анын сыңарындай, биз убактыбызды ордуна койо 
албай башаламан пайдаланганыбыз үчүн убактыбыз 
жок дей беришибиз мүмкүн. Албетте, эсептеп кел-
сек, күнүгө беш маал намазга ашып кетсе 1 сааттык 
эле убакыт кетет экен. А 24 сааттын 1 саатын бөлүп 
койсок, 23 саат кенен эле жетмек экен. 

- Биздин өлкөдө маанилүү бир нерсе катары 
кабылданганы менен сизге сандырактай туюлган, 
адамзаттык, улуттук жана руханий баалуулуктар-
га каршы келген нерселер деп кайсыларды эсеп-
тейсиз?

- Бүгүнкү күнү мындай болуп атпайбы. Чынын-
да дүйнөнү жөөттөрдүн башкарып атканы албетте, 
баарына эле маалым. Муну жашырып деле кереги 
жок. Жөнөкөй эле мисал: айылга барып калсаң: «Си-
лер «Ала-Тоо таңшыйт»ты алып барасыңар,  акындар 
ырдап, комузчулар чыгып дегендей, жакшы. Бирок, 
эмне үчүн андайды көп бербей, жанагы жылаңач ыр-
даган немелерди көп беришет, ыя? Силер ушул уба-
кытты узартпайсыңарбы?» - деп суранышат аксакал-
дар. Эч качан бул жерде элдин ою, элдин сөзү жогору 
жакка жетпейт. Жогору жакка жетет, жеткени менен 
алар аны аткара албайт. Анткени, алардын үстүнөн 
башкалар башкарып турат. Ал эми башкалардын 
максаты бизди башкаруу. «Дүйнөлүк глобалдашты-

руу» деп коюп туруп, өз иштерин кылып жатышат. 
Ошол эле маалда гендердик саясат деп, кыргызда 
кандай эле,  мусулманда кандай эле, аялдын орду 
кандай эле, коомду ким өзгөртүп, ким тарбиялайт, 
коомду инсан тарбиялайт. А инсанды ким тарбия-
лайт? Инсанды эне тарбиялайт. Мен дагы жанагыдай 
ойлонуп жүргөн ойлоруман бир мындай ой бар: 

Өзүңө аял издебей,

Эне изде балдарга.

Эне бул университет,

Балдарың таалим алганга. 

Бизде тарбиялуу, ыймандуу кыздар чыкса, алар 
ыймандуу, тарбиялуу балдарды тарбияласа, алар ба-
рып мамлекетти оңдомок да. Ошондуктан, булар да-
ракты кесиш үчүн чокусун кеспей түбүн кесиш керек 
го, ошентип башкалардын саясаты бизди түбүбүздөн 
кескен ушул гендердик саясат деген нерсенин арка-
сында эле канчалаган нерселер жатат, санай берсек 
толтура. Алардын ойлоп кеткенин биз үч жылдан 
кийин зорго түшүнүп атпайбызбы. Ушул нерсе мени 
аябай өкүндүрөт. Мындай карасаң да, оң карасаң да, 
терс карасаң да ачыктан ачык, даана көрүнүп турат. 
Өткөндө эле кыргыз радиосун угуп олтурсам, талаш 
жүрүп атат да: «Сөз күчтүүбү же байлык күчтүүбү» де-
ген. Анан чынына келгенде сөздүн күчтүүлүгү боюнча 
балдар ачык, даана айтып берип атса да, «жок, байлык 
күчтүү» деп атат башкалар. Көрсө, биз ушундай дагы 
муунду тарбиялап чыгып алыптырбыз. Эмнеден улам 
ушундай болуп жатат? Ушул эле биздин коомдогу биз 
элес албаган нерселердин таасири болуш керек.

Ооба, жогорудагы теманы окуп алып, 
«кантип ошондой болсун» деген ойдо 
болушуңуз толук мүмкүн. Бирок, ти-

лекке каршы учурубузда өзүбүздүн кайдыгерли-
гибиздин айынан ушундай болуп жатканын ою-
бузга да албай, перзенттерибизге болгон «ашыра 
мээримдүүлүгүбүздөн» уламбы, айтоор, аларды өз 
колубуз менен отко түртүп жатканыбыз менен иши-
биз жок. Анда эмесе сөз өз ырааты менен болсун.

Күндөрдүн биринде Мухаммед (саллаллооху 
алейхи ва саллам) Пайгамбарыбыз кутман сахабала-
ры менен бирге олтурган кезинде: «Кайсыл эне өзүнүн 
өөп-жыттап, жытына тойбогон сүйкүмдүү перзентин 
отко таштайт?» – деп сурап калат. Анан дароо ар-
тынан: «Шек-күмөнсүз, Алла Тааланын кулдарына 
болгон мээрими эненин өз перзентине болгон мээрим-
ырайымынан алда канча күчтүү!» – деп кошумчалайт.

Албетте, эч бир эне өзүнүн кан-жанынан бүткөн 
перзентин бул дүйнөдө отко таштабайт. Анткени, 
энелик мээрими буга жол бербейт. А түгүл керек 
болсо, перзенти үчүн өз жанын берүүгө да даяр ту-
рат. Бирок, ыймандуу момун-мусулмандар өзүнүн 
айлана-чөйрөсүндөгү адамдардын акырети тууралуу 
ойлонгонгондой эле, ыймандуу эне да эң оболу пер-
зентинин акырети жөнүндө ойлонуп, кам көрөт.

Алла Таала Курани Каримде: «Эй, ыймандуу-
лар! Отуну адамдар менен таштардан болгон 

тозок отунан өзүңөрдү жана жакындарыңарды 
сактагыла!..» (Тахрим сүрөсү, 6-аят) – деп, ыйманду-
уларга эң оболу өзүн жана жакындарын акыреттеги 
азаптан куткарууну буйруйт.

Ал эми азыркы учурда коомубуздагы бир топ 
ата-эненин жасаган аракеттери кудум эле өз перзент-
терин акыреттин отуна таштагандай элес калтырат. 
Анткени, перзентине Алланы таанытпайт, ага Алла-
га болгон сүйүү менен Алладан коркуу эмне экен-
дигин үйрөтүшпөйт. «Али кичине, чоңойгондо өзү 
бирдемке кылып үйрөнүп алаттыр» деген ойдо Алла 
Таала тарабынан тыюу салынган иш-аракеттерди 
жасаса да унчукпастан тим болушат. Убакыттын 
өтүүсү менен бала айлана-чөйрөсүнөн алган ар кан-
дай таасирлердин айынан бардык нерсеге көнүмүш 
адат катары карап, өз жашоосунун негизги максатын 
аңдап-баамдабастан, Алла Таала жана дин тууралуу 
түшүнүгү жок болуп чоңоюп, ошондой калыптанат.

А чындыгында ар бир бала төрөлгөнүнөн тар-
тып эле үйрөнүү, билүү максатында дайыма айлана-
тегерегиндегилерге көз чаптырат, сураштырат, кы-
зыгат. Балалык чагында ар бир жаңы көргөн жана 
билген нерсесинен толкунданат, кызыгуусу андан 
бетер артат. Андай убакта бала үчүн өтө маанилүү 
болгон үлгү-мисалдар – бул ата-энеси жана алар-
дын иш-аракеттери болуп эсептелээринде талаш 
жок. Таалим-тарбиянын биринчи этабы үй-бүлөдө 
башталып, баланын эң алгачкы мугалими да энеси 

«Кайсыл эне 
өзүнүн өөп-
жыттап, жытына 
тойбогон 
сүйкүмдүү 
перзентин 
отко 
таштайт?» Албетте, эч бир эне өзүнүн кан-жанынан 

бүткөн перзентин бул дүйнөдө отко таштабайт. 
Анткени, энелик мээрими буга жол бербейт. 

А түгүл керек болсо, перзенти үчүн өз жанын 
берүүгө да даяр турат.Шамшидин Маматкулов

Ачуу чындык

болуп эсептелет. Ошондуктан, эне баланы ооруу-
сыркоодон оолак кармап, дене (физиологиялык) жа-
гынан гана чоңойтуудан эмес, керек болсо баланын 
ички дүйнөсүнө да көңүл буруп, аны руханий жак-
тан туура тарбия берүүдөн да милдеттүү.

Мына ошондуктан Аллага болгон сүйүү балдарга 
жаш кезинен тарта эле үйрөтүүлүүсү зарыл. Диндин 
негизги өзөгү – бул мыкты адеп-ахлак, адамдык асыл 
сапаттар. Алла Таала буюрган да, жактырган да жогор-
ку деңгээлдеги адамдык сапаттар да өзгөчө балалык 
куракта, наристе кезинин тарта калыптана баштайт. 
Ушундан улам эне баласына эң оболу Алла Тааланын 
бар экендигин, улуулугун, кудуреттүүлүгүн, бардык 
нерсенин жаратуучусу жалгыз гана Алла экендигин 
жана Андан башка эч кимдин мындай нерсе колунан 
келбестигин үйрөтүүгө тийиш.

Эч бир нерсе жөндөн-жөн эле, эч бир себеп-
сиз жаралбастыгын балага жөнөкөй мисалдар ме-
нен үйрөтүүгө болот. Мына ошентип бала айлана-
чөйрөсүндө болуп жаткан табият мыйзамдары менен 
жаратылыштын акыйкаттарын үйрөнө баштайт. 
Мына ушундай жол менен дүйнөнүн кереметтери 
менен кооздуктары тууралуу акыйкат маалыматка ээ 
болгон балдарга Курандын адеп-ахлагы менен динди 
түшүндүрүү дагы да оңоюраак болот.

Динди жаңыдан үйрөнө баштаган балдарга эң 
ириде Аллага жана акырет күнүнө ыйман келтирүү 
темасы тууралуу маалыматтар үйрөтүлүп, аны бала-
нын жан дүйнөсүнө сиңирүүгө аракет кылуу зарыл. 
Алла Тааланын бардык нерсени көрүп, билип, угуп 
тургандыгын, ушундай бакыт-таалай тартуулаган-
дыгы үчүн Аллага шүгүр кылуусу керек экендиги, 
акыр аягында бир күнү Алланын алдына барып, бул 
дүйнөдө жасаган кандай гана иштери болбосун алар 
үчүн эсеп берери тууралуу үйрөтүлүүсү зарыл.

Албетте, бул иш-аракеттердин башында дуба 
турат. Биринчиден, баланын туура жолдо жүрүүсү 
үчүн дуба кылуу болсо, экинчиден балага дуба кыл-
дыруу жолу менен ага дуба кылууну үйрөтүү жана 
ыйманды, динди жан дүйнөсүнө сиңирүүгө болгон 
камылга болот. Чындыгында, жүрөккө хидаятты 
(ыймандуулукту) бере турган – жалгыз Алла Таала. 
Бирок, ата-эне өз адеп-ахлагы жана жасаган иш-
аракеттери менен жакшы үлгү боло алышат.

Учурда көпчүлүк ата-эне орозо кармай ала тур-
ган жашка келген жана орозо кармаганга кудурети 
жете турган балдарына «курсагы ачып кыйналат», 
«али жаш» деген ойдо балдарына орозо кармаганга 
уруксат беришпейт. Же болбосо өзү багымдат нама-
зына турганы менен перзенттерин «аяшып», «боору 
оорушуп» намазга тургузушпайт. Ошентип андай 
ата-энелер мындай туура эмес «мээримдүүлүктүн» 
туткуну болуп калышат. Мындай мээримдүүлүк 
«Рахманий» (Алла Таала тарабынан берилген) мээрим 
эмес, тескерисинче «шайтандык» мээримдүүлүк бо-
луп эсептелет. Анткени, кандай гана мээримдүүлүк 
болбосун, ал Курани Каримдин буйруктарына шай-

кеш келбесе, анда шайтандык болот. Мусулман адам 
Курани Каримди эмес, өзүнүн ички (напсисинин) 
сезимдерин башкы негиз катары ала турган болсо, 
анда анын мээримдүүлүк, аёо сезимдери да Куран-
дан сырткары, ага жат келген формада калыптанат.

Эненин перзентине жасай турган эң чоң жак-
шылыгы – бул перзентине Алла Тааланы, Анын 
кудуреттүүлүгү менен улуулугун үйрөтүү, жан 
дүйнөсүнө сиңирүүгө аракет кылуу жана дайы-
ма Алла Тааланы эстеп жүрүүгө үйрөтүү. Эгерде 
бала ыймандуу болуп, Алланын улуулугу менен 
кудуреттүүлүгүн билген абалда чоңойсо, анда ал 
бала өзүнө ишенимдүү болуп чоңоёт жана жакшы 
мүнөзгө ээ болот. А эгерде андай болбосо өмүр бою 
адамдардан корккон коён жүрөк болуп, адамдарды 
ыраазы кылууга аракет кылып, адамдардан жардам 
күтө баштайт. Ал эми Ислам дининин мусулмандар-
га буйруганы да, чакырганы да, үндөгөнү да – адам-
дын кулу эмес Алланын, коомдун кулу эмес Кудай-
дын кулу болуу.

Бала ыймандуу болуп чоңойсо, бул анын өмүр 
бою бактылуу жашоосуна себепкер болот. Ыйман 
тарбиясын алган бала кичине жашта болгону акы-
лын иштеткен адеп-ахлагы жакшы болот. Жашоо-
сунда болуп жаткан окуяларда эмоцияга алдырбайт. 
Анткени, бардык нерсе Алла Тааланын каалоосу, 

Бала ыймандуу болуп чоңойсо, бул 
анын өмүр бою бактылуу жашоосуна 

себепкер болот. Ыйман тарбиясын 
алган бала кичине жашта болгону 

акылын иштеткен адеп-ахлагы 
жакшы болот. Жашоосунда болуп 

жаткан окуяларда эмоцияга 
алдырбайт. 

Анын көзөмөлү астында болуп жатканын туят. Барга 
көппөйт, жокко чөкпөйт. Себеби, бүгүн колундагы 
нерсе эртең жок болоорун, жок болсо эртең эле кай-
ра көңүлү толоорун билет. Жакшылык күндөрүндө 
Аллага шүгүр кылса, жамандык күндөрүндө сабыр 
кылат. Ошондой эле дуба жана таваккул кылууну да 
билет. Ошентип, азыркы учурда коомубузга абадай 
зарыл болгон асыл сапаттуу адамдардан болот.

Ушул жерде баса белгилей кетчү нерсе азыр эко-
номикалык кризис (каржылык каатчылык) деп эле 
какшап да, зарлап да келебиз. А чындыгында бул 
кризистин башаты да, андан да чоң болгон кризис – 
болгон АДАМДЫК КРИЗИС же ЫЙМАНДУУЛУК 
КРИЗИСИ тууралуу ооз да ачпайбыз. Болбосо, эне 
сүтү оозунан кете электерибизден тартып, эчак эле 
бели бүкчүйүп, төрүнөн көрү жакын болгондорубуз-
га чейин, бектерибиз баш болуп, аткаминерлерибиз 
төш болуп ЫЙМАНДУУЛУК деген асыл нерседен 
ыраактагандан ыраактап, оолактагандан оолактап 
баратабыз. Адамды айбандан айырмалап АДАМ 
кылып турган касиет ЫЙМАН экендигинде талаш 
жок. Ошондуктан, улуу Ислам аалымдарынан Саид 
Нурсий Бадиуззаман: «Ыйман адамды инсан кылат, а 
түгүл султан кылат» – деп айтып кеткен. Мына ошол 
ыйман болбосо атасы өз кызына аңги болсо, сары ооз 
балапандар баңги болот, уурулук менен сойкулук 
гүлдөсө, өспүрүмдөр алдамчылыкка үйрөнөт. Ошон-
дуктан, перзенттерибизди жаштайынан ыймандуу-
лукка багыттап, Алланын жолунда тарбиялоо, керек 
болсо мындай тарбияны баланын бели ката элегинде 
эле баштоо керек. Элибизде «уяда эмнени көрсө, уч-
канда ошону алат», «Сүт менен кошо кирген мүнөз, 
сөөк менен кошо кетет» деген сөздөр бекеринен ай-
тылбаса керек.

Ислам дини балдар түшүнө ала тургандай ачык-
айкын, оңой экендигин да жадыбыздан чыгарбоо-
буз зарыл. Мына ошол себептен балдарга Куранды 
таанытып, Алла Таала жактырган асыл сапаттарды 
үйрөтүү керек.

Ислам – рухтун, жандын азыгы, баланын сак-
саламаттуу жана бактылуу болуусун камсыздаган 
руханий дары. Балага Алла Тааланы таанытпай, 
аны ыймандуулуктан оолак чоңойтуу – баланын бул 
дүйнөдө дайыма зыянга дуушар болуусуна себепкер 
болгону сыңары аябай маанилүү болгон акырет жа-
шоосун, түбөлүк бейишти жоготуусуна да себепкер 
болот.

Андыктан,

Урматтуу ата-эне! Перзенттерибизди отко 
түртүүдөн сактанып, аларга түбөлүк бейиште жа-
шоого түрткү бололу! Перзенттерди тарбиялоо жо-
опкерчилигибизге кайдыгер мамиле жасап, ыкшоо 
болбойлу.

Өзүбүздү да, перзенттербизди да отко түшүүдөн 
Алла Таалам Өзү сактасын! Оомииин.

ЖЕТИМДИН КӨҢҮЛҮН КӨТӨРҮҮ
Бул окуяны Сарий-и Сакатий маалымдаган:

«Айт күнү даңазалуу устат Маруф Кархийдин 
көчөдө курманын данегин топтоп жүргөнүн көрүп 
таң кала суроо узаттым. Ал мага буларды айтты:

– Ушул конушту аралап баратып кичинекей 
өспүрүмдүн ыйлап жатканын көрдүм. Жанына 
барып эмне үчүн ыйлап жатканын сурасам, чогуу 
ойногон достору сыяктуу кийими, оюнчугу жок 
жетим экендигин айтты. Анын сөзүн укканымда 
жүрөгүмө ок сайылгандай абалда калдым. Ошол 
себептен курманын данектерин чогултуп жүрөм. 
Эми, буларды сатып жанагы балага кийим-кече, 
оюнчук алып берем...

Устаттын кичипейилдиги, ак ниеттүүлүгү, 
айткан сөздөрүнүн таасири көөдөнүмдү элжире-
тип салды. Устаттан уруксат сурадым:

–Устат, эгер уруксат берсеңиз сиз айткан же-
тимдин муктаждыгын өз чөнтөгүмдөн каржылай-
ын. Бул ишти мага коюңуз!

Анын уруксаты менен жетимдин бардык мук-
таждыгын камсыздадым. Азыноолак бул жакшы-
лык көңүлүмдү булактай тазартып, көөдөнүмө 
бир башкача нур бергенсиди. Ошентип бул кичи-
некей кызматтын арты менен жаным жай таап, эс 
алып калдым...»

Айтылчу ой

Жетимдин көңүлүн көтөрүп, ага жылуу ма-
миле жасап кызматын кылуу, жардам берүү Ис-
лам дининде өтө сооптуу иштердин катарынан 
орун алат. Азирети Мухаммад (саллаллаху алейхи 
васаллам) Пайгамбарыбыздын бул багыттагы уба-
дасы ар бир мусулман баласы үчүн өзгөчө мааниге 
ээ. Пайгамбарыбыз:

 «Жетимдин жоопкерчилигин өз мойнуна 
алып, аны карамагына алган адам бейиште мени 
менен мынабундай абалда жакын болот» деп 
сөөмөйү менен ортон манжасын көргөзгөн (Буха-
рий, Адаб, 24).

Дагы бир куттуу хадисте мындай делет:

«Ким Жалгыз Алланын ыраазылыгы үчүн бир 
жетим баланын башынан сыласа, (колу канча тал 
чачка тийген болсо,) анда ага ошончолук сооп бе-
рилет» (Ахмад бин Ханбал, Муснад, 5, 250).



Зайнаб бинти Хузайма (Алла ага ыраазы 
болсун) ардактуу Пайгамбарыбыздын 
сүйүктүү жубайы...

Жарды-жалчыларга, кедей-кембагалдарга дайы-
ма арка-жөлөк болгондуктан «уммул-масаакин» 
(жарды-жалчылардын энеси) деген лакап атка конгон 
ак көңүл, жоомарт, боорукер эне. 

Тээ Исламга чейинки арабдардын караңгы 
доорунда эле ал колунда жок кедейлерге жөлөк-таяк 
болуп элге атагы чыккан аял болгон. Ислам динин кабыл 
алгандан кийин да ар дайым кедей-кембагалдардын 
камын көрүп, аларга жылуу жумшак мамиле жасоо 
менен колунан келген жардамын аяган эмес. 

Зайнаб бин Хузайма Арабстандын эң күчтүү 
урууларынан бири Амир ибн Саса уруусунан болгон. 
Эл арасында өзүнүн салмактуу орду болгон. Анын 
алгачкы үй-бүлөлүк жашоосу Ибнул Харис деген 
киши менен болгон. Аны менен ажырашкан соң 
меккелик алгачкы мусулмандардан бири менен баш 
кошкон. Ислам жазма булактарында бул сахабага 
байланыштуу эки түрдүү маалымат кездешет. Бири 
Убайда ибн Харис, экинчиси Абдуллах ибн Жахш 
аттуу сахаба. Бирок Ислам аалымдарынын басымдуу 
бөлүгү береги сахаба Убайда ибн Харис болгон дешет. 
Ислам дини жаңыдан гана телчигип келе жаткан 
Мекке доорунда Зайнаб бинти Хузайма күйөөсү 
азирети Убайда ибн Харис менен бирге ардактуу 
Пайгамбарыбыздын алдына келип, келме келтирип 
мусулман болушкан. Ошентип алар Исламга алгачкы 
киргендерден болуп, Алла Тааланын куш кабарына 
туш болгондордун катарына кошулушкан: 

«Жер которгондор, ансарлардан алгач ыйман 
келтиргендер жана жакшы иштерде аларды 
ээрчигендерден Алла ыраазы болду. Албетте, 
алар да Алладан ыраазы болушту. Ошондуктан, 
Алла алар үчүн ичинде түбөлүккө кала 
турган, алдыларынан дарыялар агып туруучу 
Бейиштерди даярдап койгон. Бул– эң чоң ийги-
лик!» (Тооба сүрөсү, 100-аят).

Андан соң айлана-чөйрөсүндөгү мусулмандар 

сыяктуу эле азирети Зайнаб да, күйөөсү Убайда ибн 
Харис да Курайш бутпарастарынын азап-кордугун 
көп көрүштү. Эл менен кошо Медина шаарына жер 
которушту. Белгилүү бир убакыт өткөн соң Убайда 
ибн Харис Бадр казатында шейиттердин катарына ко-
шулду. (Жогоруда маалымдалгандай, кээ бир аалым-
дардын иликтөөсү боюнча, азирети Зайнаб биринчи 
күйөөсү менен ажырашкан соң Абдуллах ибн Жахш 
менен үйлөнгөндүгү, бул сахаба Ухуд казатында шей-
ит кеткендиги, азирети Зайнаб андан кийин ардактуу 
Пайгамбарыбыз менен баш кошкондугу айтылат).

Ардактуу Мухаммад (саллаллаху алейхи васал-
лам) Пайгамбарыбыз улуу көчтүн үчүнчү жылы 
азирети Зайнабдын уруусу Амир ибн Саса уруусуна 
Исламды жеткизүү максатында кутман сахабалары-
нан бир жамаатты жиберген эле. Булар кыянатчы-
лык менен тузакка түшүрүлүп, тындым кылынып, 
бул уруу менен мусулмандардын ортосу сууп калган 
эле. Ардактуу Пайгамбарыбыз мусулмандар менен 
бул уруунун ортосундагы кастыкты жоюп, ортодогу 
мамиленин жакшырышы үчүн жесир калган Зайнаб 
бинти Хузайма менен баш кошкон. 

Мындан кийинки жашоосун акыркы Пайгамбар-
дын үйүндөгү өзүнө тиешелүү бөлмөдө баа жеткис 
бакыттын кучагында өткөргөн энебиз көп ибадат кы-
лып, кедей-кембагалдарга көп кайыр-садага таратаар 
эле. Бул бактылуу жашоо саналуу гана бир канча ай 
сыяктуу өттү. Бирок Пайгамбардын жубайы болуу 
бактысы ал үчүн чексиз эле.

Улуу көчтөн отуз тогуз ай өткөн соң «рабиул 
ахир» айынын акырында, ал эми б.з. 626-жылы бол-
жолдуу түрдө отуз жаштын жалындап турган чагында 
одүйнөгө сапар алды. Жаназа намазын ардактуу Пай-
гамбарыбыз (саллаллаху алейхи васаллам) өзү окуду. 
Ардактуу Пайгамбарыбыздын көзү тирүүсүндө 
Меккедеги «Хажун» аттуу көрүстөнгө коюлган му-
сулмандардын алгачкы энеси азирети Хадижа менен 
«жарды-жалчылардын энеси» Зайнаб бинти Хузайма-
дан башка көз жумган жубайы болгон жок. 

Жаткан жери жайлуу, топурагы торко, жаны 
жаннаттан болсун...

Азирети Зайнаб 
бинти ХузаймаАиша Мемдухоглу

Сахаба айым

Негизсиз ишенимдер жана ырым-жырымдар 
учурда терс маанайда өнүгүп, жайылууда. 

Бул жөрөлгөлөрдүн адамдын аң сезимине сиңип 
кетишине психологиялык, социалдык жана 
экономикалык бир катар факторлор таасирин 
этүүдө. Айрыкча булардын орун алышына 
жана жайылышына массалык маалымат 
каражаттарынын ролу чоң

Психологиялык факторлор.
Негизсиз ишенимдердин жана ырым-жырым-

дардын түпкүрүндө «коркуу, кооптонуу жана ар-
гасыздык» сыяктуу психологиялык себептер жатат. 

Айрыкча коркуу, кооптонуу, чарасыз абалда калуу 
адам баласын кээде кээ бир обьектилерге баш калка-
лоолорго түрткөн болсо, кээде кээ бир нерселерге ый-
ыктык менен кароого түрткөн. Ушул себептен улам, 
алгачкы мезгилдерден тартып от, суу, дарак, аска-
тоолор, үңкүрлөр сыяктуу нерселер баш калкалоо, 
ыйык катары саналган. Мунун натыйжасында кээ бир 
коомдор аларга сыйынышкан болсо, айрым бир коом-
дор аларга арнап түрдүү курмандыктарды багышта-
ган. Ушуну менен эле биргеликте адам баласы табият-
тан сырткары сырткы күчтөрдүн да бар болгондугун 

жана алардын бир катар жараяндардын жүрүшүндө 
таасирлеринин болгондугун кабылдашкан.

Социалдык факторлор.
Адам коомсуз жашай албайт. Ошону менен ка-

тар эле эч бир адам материалдык жана руханий 
муктаждыгын өз алдынча камсыздай албайт. Адам 
кишилик мүнөзгө ээ болуу үчүн, аны өз кучагында 
өнүктүрүп-өстүрө турган коомчулукка муктаж.  На-
тыйжада коомдун ар бир жараны өз чөйрөсүнөн таа-
сирленет  жана жаран менен коомду бири-биринен 
бөлүп кароо мүмкүн эмес. Адам баласы төрөлгөндөн 
өлгөнгө чейин коомдун таасири астында кала бетет. 
Салттык жөрөлгөлөр таасирдүү болгон коомчулук-
тарда муундан муунга өтүп келген баалулуктардын 
сиңимдүүлүгү ылдам болгондугу байкалган. Ал эми 
жаңылануулардын жана илимий өнүгүүлөрдүн 
сиңимдүүлүгү жай болгондугу байкалган. Мындай 
абалдагы адамдар ортого чыккан ар бир нерсени ой-
лонбостон кабылдоого ийкемдүү келишет жана ал 
нерсенин коомчулукта тез жайылышына көмөктөшөт. 
Бул жагдайды илим-билим өнүккөн сабаттуу коом-
чулуктардан көрүү кыйын. Мындай коомчулуктарда 
адамдар таасирленүүгө караганда таасирлөөчү күчкө 
ээ. Анткени билим берүүнүн социалдык өзгөрүүдөгү 

ЫРЫМ-ЖЫРЫМДАР 
ЖАНА  ТУУРА ЭМЕС ИШЕНИМДЕР 
ЭМНЕДЕН УЛАМ АҢ-СЕЗИМГЕ 
СИҢИП КЕТҮҮДӨ 
Кенжебек Чыйбылов

Саресеп

ролу, материалдык маданий жааттагы өнүгүүнү тез-
деткен сыяктуу эле, руханий маданият багытындагы 
өнүгүүгө да таасирин тийгизмекчи. 

Экономикалык факторлор.
Бүгүнкү күндө экономикалык деңгээли төмөн 

болгон коомчулуктарда жаңылыш ишенимдер 
жана ырым-жырымдар көбүрөк кездешет. Адам-
дар муктаждыктарын жана каалоолорун камсыздай 
албаган учурларда кайгы-муңдан жана кыйынчы-
лыктарынан улам, тумарчыларга тумар жаздырган-
ды, бүбү-бакшыларга барып жол ачтырганды, көз 
боёмочуларга, палчыларга барып пал ачтырганды, 
мүрзөлөргө барып түлөө өткөргөндөрдү байма-бай 
кезиктирүүгө болот. Айрыкча көзү ачыктардын, 
бүбү-бакшылардын жана астрологдордун айтканда-
рына ишенгендер, алардын айтканына жараша иш 
кылгандар ого эле көп. 

Бүгүн жалпы жонунан эски маданияттардын та-
асиринен бошоно албай жүргөн Азия жана Африка 
континенттериндеги өлкөлөрдө палчылык, тумарчы-
лык, талисманчылык жана башка нерселер көбүрөк 
жайылган. Аталган аймактагы өлкөлөр экономи-
калык жактан да кейиштүү абалда. Экономикалык 
көйгөйлөр элдин социалдык жашоосуна сөзсүз да та-
асирин тийгизбей койбойт. Экономикалык деңгээли 

төмөн болгон өлкөлөрдө, айрыкча үмүткө баш бай-
лагандар арасында акыйкатка дал келбеген ишеним-
дерге жана ырым-жырымдарга ишенүү терең тамыр 
жайган. Мунун себеби жалаң гана жакырчылык эмес. 
Анткени экономикалык жактан өнүккөн өлкөлөрдүн 
элдери арасында да, мындай негизсиз ишенимдер 
жана ырым-жырымдарга ишенүү орун алган. Бул ба-
гытта Хикмат Таню төмөндөгү иликтөөсүн ортого ко-
юуда: «...Анткени Батыштын экономика, технология, 
илим жааты өнүккөн, ар кандай адам муктаждыкта-
рын камсыздаган системалары бар Европа жана АКШ 
өлкөлөрүндө жана Азиянын алдыңкы өлкөсү санал-
ган Япония өлкөсүндө да айрым бир даталарга, кээ 
бир сандарга, кут жана жамандык менен байланыш-
тырылган түшүнүктөргө, палга жана башка нерселер-
ге байланышкан ишенимдерди көрүүгө болот. Демек, 
адамдардын материалдык муктаждыктарын камсыз-
доо менен эле бул ишеним жана ырым-жырымдардын 
ортодон жок болуп кетүүсүн ойлоо туура эмес».

Сөз болуп өткөн маселе боюнча биздин жеке көз 
карашыбыз, толугу менен болбосо да, экономика-
лык фактордун тийгизген таасиринин белгилүү бир 
деңгээлде орду бар. Анткени, экономикалык өнүгүүгө 
көз каранды катары жогорулаган билим-берүүнүн са-
паты, саламаттык жактан тейлөөнүн жетишерлик бо-
лушу, адамдардын жашоо шарттарынын жакшырышы 
жана башка кеңири мүмкүнчүлүктөрдүн түзүлүшү 
негизсиз ишенимдерге жана ырым-жырымдарга бол-
гон муктаждыктын азайуусуна себеп болмокчу.

Массалык маалымат 
каражаттарынын тийгизген таасирлери

Бүгүнкү күндө маалымат булактары катары 
теле-радио, гезит, журнал жана интернет кеңири 
колдонулууда. Дүйнөдө болуп жаткан ар бир нерсе 
кичинекей бир кутунун жардамы менен эс алуучу, 
уктоочу бөлмөлөргө, ал тургай, балдар бөлмөлөрүнө 
чейин кирип келген. Аталган маалымат булактары 
көз караш жана түшүнүктөрдүн элге сунулуусунда 
жана коомдук пикирди жаратууда таасирге ээ. Мас-
салык маалымат каражаттары маданий мурастарды 
сиңирүү жана сырткы чөйрө факторлору менен бир-
геликте адамдардын көз караштарын жана аң сези-
мин белгилүү бир деңгээлде өзгөртүүчү күчкө ээ. 

Бүгүнкү күндө элибиздин түшүнүктөрүнүн 
жана көз караштарынын кескин түрдө өзгөрүшүндө 
жана калыптанышында эң таасирлүү байланыш ка-
ражаты катары телевидение турат. Анткени бүгүн  ар 
бир үйдө телевизор бар. Телевидение маалыматты 
берүү менен кошо аны жандуу сүрөттөр менен кош-
тойт. Айрыкча өнүкпөй калган же болбосо эми гана 
өнүгүүнүн жолуна түшкөн өлкөлөрдө телевизордун 
мааниси башка байланыш каражаттарына салыш-
тырмалуу жогору. ЮНЕСКО жүргүзгөн иликтөөгө 
ылайык, азыркы балдардын 95%ы жумасына 28 саат-
тык убактысын “кара жашиктин” алдында өткөрөт. 
Бул деген бир күндө 4-5 саат телевизор көрөт деген-

дик. Бул өлкөлөрдө китеп окуу, жазуу маданиятынын 
төмөн болушу жана жумушсуздардын санынын көп 
болушу телеге болгон кызыгууну арттырууда. Натый-
жада телекөрүүлөрдүн көрсөткүчү жогору турган 
өлкөлөрдүн теле программалар коомдун түшүнүгүн, 
көз карашын, жүрүм-турумун, ал тургай ишенимин 
жана ой жүгүртүүсүн калыптандыруучу, аныктоочу, 
багыттоочу мүнөзгө ээ болууда.

Учурда айрым телеканалдар сыйкырчылык, көз 
бойомочулук сыяктуу негизсиз ишенимдерге жана 
акылга сыйбаган ырым-жырымдарга ишенүүгө жол 
ачкан түшүнүктөрдү камтыган көркөм фильмдер-
ди, мултьфильмдерди жана теле берүүлөрдү кыргыз 
коомчулугуна иргебестен, ылгабастан беришүүдө. 
Жаңы жылдын башында жана башка белгилүү мез-
гилдерде астрологдордун жана көзү ачыктардын айт-
кан сөздөрүнө кеңири орун берүү менен кайыпка/
келечекке байланышкан негизсиз ишенимдер билип-
билбестен же байкап-байкабастан калкка таңуланууда. 

Айрыкча жылдыздар жана астро төлгөлөр боюн-
ча жума сайын байма бай чыгарып турган гезиттер 
жана журналдар алдыңкы орунда турат. Гезиттердин 
көпчүлүгүндө астротөлгөлөр жөнүндө рубрикалар 
кеңири жайылган. Кээ бир гезит беттериндеги атак-
туу көзү ачыктарга таандык рубрикаларда келечекке 
таандык бир катар жалган кабарлар таркатылып, ка-
рапайым калктын жашоодон үмүт үзүүсүнө же ку-
рулай үмүттөнүүгө себеп болууда. Интернет бетте-
ринде да палчылык жана астрологиялык сайттардын 
кеңири орун алгандыгы айдан ачык. Ошондой эле 
мобилдик байланыштардын операторлору пал жана 
астрологиялык төлгөөлөр боюнча маалыматтарды 
сунуштоо менен кардарларды өзүнө тартууда.

Сөзүбүздү айта турган болсок, байланыш жана 
маалымат каражаттары коомчулукту агартуу, тар-
биялоо жана маалыматтандыруу  жаатында туура 
жана максатка ылайык колдонулса кыска убакыттын 
ичинде болуп көрбөгөндөй пайдаларды алып келери 
анык. Бирок, коомчулуктагы рейтингин көтөрүү, бир 
катар материалдык кызыкчылыктарга жетүү үчүн 
максатсыз, жоопкерчиликсиз колдонулган учурда 
коомчулук, мамлекет жана келечек муун үчүн корку-
нучтуу маселеге айланууда.

Кыргызстан журналисттер жана 
жазуучулар Союзунун мүчөсү, Кыргыз 

Республикасынын маданиятына 
эмгек сиңирген ишмер Ысмайыл 
Кадыров (КЫРГЫЗДЫН ГИННЕСС 

КИТЕБИнен алынды)

Эң байыркы
• Илимпоздордун пикири боюнча, 

кыргыз тили — түрк тилдеринин эң бай-
ыркысы.

• Кыргызстанда эле эмес, КМШ 
өлкөлөрүнүн ичиндеги эң байыркы шаар 
— Ош. 2000-¬ж. анын 3000 жылдыгы бел-
гиленген. Демек, ал байыркы Рим менен 
жашташ.

• Тарыхчылардын маалыматтары бо-
юнча Кыргызстандын түндүгүндөгү эң 
байыркы шаар — усундардын борбору 
Чигу шаары (б.з.ч. 40-¬жылдар чен). Ал 
Ысык-Көлдүн алдында калган. Ал эми жа-
зуучу Орозбек Айтымбетов Чигу ш. Ысык-
Көлдө деген пикирди жокко чыгарып, ал 
калаа Турпан ойдуңундагы Айдың-Көл 
деген чакан көлдүн жээгинде болгонун да-
лилдейт.

• 1999-¬жылы күзүндө Чолпон-
Атадагы автовокзалдын жанына курулуп 
жаткан кафенин курулушчулары адам 
сөөгүн табышкан. М.Чолпонкулов менен 
Ч.Жуманазованын билдирүүсү боюнча 
аны республикалык тарых музейинин 
байыркы Орто Кылым тарыхы боюнча 
адиси Темирлан Чаргынов изилдеген. 
Бул өтө баалуу тарыхый табылга илимий 
изилдөөдөн кийин б.з.ч. 1000 жылдыктагы 
адамдын сөөгү деп табылган жана тарых 
музейине алып келинген.

• Кымыз жөнүндөгү эң байыркы 
маалымат Игнатьев жылнаамасында кез-
дешет. Анда князь Игорь Северский тоо-
луктардын туткунунан аны кайтарган 
жоокерлер кымыз ичип уктап калганда ка-
чып чыкканы айтылат. 1245¬-ж. Батый хан 
князь Галицкийди кымыз менен сыйлаган-
дыгы жөнүндө да маалымат бар. Белгилүү 
европалык саякатчы Марко Поло 13¬-
кылымдын 2-¬жарымында Орто Азияны 
кыдырып баргандан кийин кымызды ак 
шарап деп жазган.

Адал тамак жешке 
убакыт келди!

Дареги: Сокулук району, Ак Жол айылы, Новая көч. № 7,
тел.: (312) 93-60-59; 0559 95-71-71. 

Диний-илимий жана 
медициналык изилдөөлөр 
Ислам борборунун "Халал" 
сертификациялоо комитети  

тарабынан тастыкталган



Бисмиллахир-Рохманир-Рахиим. Менин 
аты-жөнүм Абдиев Ильяз Мухаммадкуло-
вич. Орто мектепти окуп жүрүп, Алла Таа-

ла насип кылган экен 1997-жылы Арашан айылында-
гы Куран жаттоо медресесине тапшырдым. Диний 
билимди эң алгач ошо жерден алгам. Алла ыраазы 
болсун биздин устаздарга, Идрис Акташ, Абдуллах 
Ишлер устаздарыбыздан таалим алдык, ал кишилер 
бизди өз баласындай көрүп илим берди. Бизди ушул 
даражага жеткирген ошол устаздарыбыздын эмгеги, 
дубасы деп мен ачык айта алам. Анан ал медресени 
аяктагандан кийин, Арашан теология факультетин-
де бир жыл окудум. Үй-бүлөлүк маселелерге байла-
ныштуу ал жерден кеткенден кийин Кыргыз Мамле-
кеттик курулуш, транстпорт жана архитектура 
университетинин англис тили жана информатика 
факультетинин сырттан окуу бөлүмүнө тапшырып, 
2008-жылы аяктадым. Окууну бүтөөр замат бирин-
чи эмгек жолубузду Россиядан баштадык. Эң алгач 
Ханты-Мансийск автономдуу округунун Сургут шаа-
рында имамдын жардамчысы болуп иштедим. Толук 
бир жыл иштегенден кийин мени Лангепас шаарына 
имам кылып жиберишти. 

- Ал жакка кимдердин сунушу менен барып 
калдыңыз?

Негизи мен ал жакка Нежмеддин Буржу деген 
бир түрк устаздын өтүнүчү менен барып калдым.  
Ошол кишинин өтүнүчү менен барып биринчи Ку-

рандан сабак берип жүрдүк, анан жардамчы имам, 
андан соң ошентип имам болуп кеттик. 

-  Лангепас шаары тууралуу айта кетсеңиз?

- Лангепас шаарында официалдуу билдирүүлөр 
боюнча 80 000 калк жашайт. Шаарда үч мечит бар. 
Мен шаарда башкы имам болгондуктан, бардык 
мечиттердин ички жана тышкы иштерин үстүртөн 
өзүм көзөмөлдөйм. Дүйнөгө белгилүү «Лукойл» 
компаниясынын дүйнөдө чоң төрт шаары бар. Алар 
Лангепас, Урай, Кагалон, Пакачи. Бул мунай компа-
ниясы «Лук» деген деген сөздү ушул шаардардын 
башкы тамгасынан алган. Демек, лук ойл үчүн эң 
башкы шаар Лангепас болуп эсептелет. Бул компа-
ниянын президенти Алекпиров Вагит Юсуфович 
мурда мечит болгонуна карабастан өтө кооз, эки ка-
бат чоң мечит салдырып берди.  Шаарыбыздын мэри 
Иван Васильевич Осипенко мечитке келип анча-
мынча кемчиликтерибизди толуктап берген. Айт-
тарда мечитке келип куттуктап турушат. Имам үчүн 
деп көп кабаттуу үйлөрдөн бардык шарттары менен 
бир бөлмөлүү үй беришкен. Айтор, мусулмандарга 
болгон мамиле жаман эмес.

Мечитке жума күнү бир жарым миңдей адам ке-
лет. Шаарда көп улуттар жашайт. Мисалы, башкыр, 
татар, ингуш, чечен, даргин элдери деп коюшат экен, 
булар 38 калкка бөлүнүп кетет экен. Булардан башка 
Орто Азиянын өзбек, тажик, кыргыз, казак элдери да 

Абдиев Ильяз 
Мухаммадкулович

"Лангепас шаарында 
Исламга кызыккандар 

көбөйүүдө..."

Маектешкен
Акылбек Халбеков

"Мечитке жума күнү бир жарым миңдей 
адам келет. Шаарда көп улуттар жашайт. 

Мисалы, башкыр, татар, ингуш, чечен, 
даргин элдери."

бар. Жергиликтүү тургундардан мечитке келип, кел-
ме келтирип Исламды кабыл алып жаткандардын 
саны күн санап көбөйүп жатат. Бул абдан жакшы 
жышаан. Анан алар келме келтиргенден кийин на-
мазды үйрөнүп такай мечитке каттап турушат, иба-
даттарын таштап коюшпайт. Жума күнү намаздан 
кийин каалоочуларга сабак өтөбүз, катышкандардын 
көпчүлүгүн жаңы мусулман болгондор түзүшөт. 
Аялдардын да Исламга болгон кызыгуусу, агылуусу 
абдан күч десем болот. Муну биздин ишемби жана 
жекшемби күндөрүндөгү сабактарыбыздан, андагы 
көпчүлүктөн, мөндүрдөй жааган суроолордон, ал-
дыга болгон умтулуудан байкоого болот. Ал жактагы 
мечиттердин бир өзгөчөлүгү, намаз окула турган чоң 
залдан тышкары, имамдын жана жардамчы имам-
дын кабинети, сабак өтүлчү класстар, эсеп-кысап 
каанасы, меймандарды кабыл алуу залы, иши кылса, 
бардык зарылдыктары менен чогуу курулат экен. 

- Ал жакта имамдык кызмат кылуунун бул 
жактагы имамчылыктан айырмасы кандай?

 Албетте, чоң айырма бар. Кудайга шүгүр биз-
дин элдерге Ислам дини бир топ кеңири тараган, 
окуган аалымдар көп, ыймандын маани-маңызын 
элибиз жакшы түшүнөт. Лангепас шаарын айта 
бурган болсом, баары жаңыдан башталган десек ту-
ура болот. Кызыккандар аябай көп. Себеби ал жак-
та имамдын орду бул жактагыга караганда дагы да 
маанилүү. Имам намаз окуп, чакырган жерге барып 
Куран, жаназа окуп, же нике кыйып койсо болду 
деген көз караш Орто Азияда басымдуу. Ал жакта 
имамдын такыр бош убактысы жок. Баары жаңыдан 
башталып жатат дебедимби, ошол себептен, суроо, 
талап менен кайрылган ар бир адам менен жекеме 
жеке сүйлөшүп, кеп-кеңештерди айтып, такай эл 
менен иштешүүгө туура келет. «Жергиликтүү му-
сулмандардын диний коому» деген коом түздүк, 
жамаат бул коомдун бардык жоопкерчилигин, 
милдетин жана коомду жетектөөнү баш имамга, 
т.а. мага жүктөгөн.. Демек менин программам беш 

убак намазда элге имамдык кылып, сабак берүүдөн 
тышкары, аптанын алты күнү ар кандай иш чара-
лар менен толтурулган. Түзүлгөн графикке ылайык 
дүйшөмбү, шейшемби күндөрү мектептерге барып 
тарбиялык сааттарды өтөм. Себеби азыр Орусияда 
дин сабактары мектептерде милдеттүү түрдө оку-
тулуп жатат. Шаршемби күндөрү ооруканаларга 
барып мусулман бейтаптарды зыярат кылып, дем-
кайрат берип, Куран окуп беребиз. Андан башка 
күндөрү убактылуу камоочу жайларга, түзөтүү ко-
лониясына барып ал жердеги адамдарга ибараттуу 
баяндарды айтып, насаат кылабыз. Айрыкча татар, 
башкыр калктары динди үйрөнүүгө абдан дилгир 
келишет экен. Алар жума сайын үй-үйлөргө тууган-
уругун, колу-коңшусун, дос-жарын чакырышат. 
Алардын чакыруусу боюнча биз да барып, ошон-
дой мүмкүнчүлүктөн пайдаланып Исламды кеңири 
түшүндүрүп, жакшылыкка чакырып, жамандыктан 
кайтаруу вазийпабызды аткарабыз.

- Орусияда имамдарга милиция, же башка ор-
гандар тарабынан басым-кысым жокпу, же башка 
уюмдардан коркунуч жокпу?

Бир эле имам эмес, башка адамдар да мый-
замды сыйласа, тартипти бузбаса, документтери 
жайында болсо ага эч ким тийишпейт. Шаардык 
деңгээлдеги кандайдыр бир жыйналыш болобу, 

Лангепас шаарынын мэри Иван 
Васильевич Осипенконун кабыл алуусунда 

Мурзали Шакиров 
ОГПИнин окутуучусу

Ислам дининде төлгө ачтырууга, көзү 
ачыктардын сөздөрүнө ишенүүгө тыюу 
салынган. Бул багытта Куранда мындай 
деп буюрулган: «Эй, момундар! Арак, 

кумар, (сыйынуу үчүн) тигилген таштар жана төлгө 
ачтыруу – мунун баары шайтандын ыплас иште-
ри. Андан сактангыла! Мүмкүн кутулаарсыңар!» 
(Маида сүрөсү, 90-аят).

Аяттан маалым болгондой, көзү ачыктарга ишенүү, 
төлгөчүлүк Исламда тыюу салынган, адамды дин сызы-
гынан чыгарып жибере турган ыплас иштерден болуп 
саналат. Көзү ачыктардын баары өздөрүнө берилген 
аяндарга таянып келечекти көрүшкөнү тууралуу айтып 
жүрүшөт. Алардын келечек тууралуу айткандарынын 
БААРЫ ЖАЛГАН! Себеби кайыпты Алла Тааладан 
башка эч ким билбейт. Сөзүбүз куру болбосун үчүн көзү 
ачыктардын парламенттин жыйынтыгы тууралуу алдын 
ала айткан сөздөрүнөн мисалдарды келтирели. Көзү 
ачыктардын алдамчылыгын, шарлатандыгын жана ка-
рама сокурлугун өзүңүздөр көрүп алыңыздар:

майрам болобу, бардык мекеме жетекчилери-
нин катарында христиандардын батушкасы менен 
имамды чогуу чакырышат. Демек, дин өкүлдөрүнө 
карата жалпы жонунан Орусияда сый мамиле 
бар. Жанагындай чоң жыйындарга чакырылып, 
ал жерде диний багытта насааттарды, каалоо-
тилектерибизди айтабыз. Сот, прокуратурасынан 
тартып, шаардын мэрине чейин келген коноктор-
дун баары бизди жакындан таанышат. 

- Орусиянын сиздер жашаган округундагы 
мусулмандар үй-бүлө куруу алдында шарияттык 
никени кыйдырышат бекен же мурункудай рас-
мий нике менен эле чектелишет бекен?

Мен жашаган шаарда мусулман болуп жаткан 
адамдар көп деп айтпадымбы башта. Демек, Ислам 
шариятына ылайык нике кыйдыруу деле адамдардын 
жашоосуна жаңыдан салт катары сиңип баратат десем 
жаңылышпайм. Анткени бул кезге чейин Союздун 
учурунда динсиздик кеңири таралган болсо, андан 
кийинки мезгилдерде динди түшүндүргөн молдо-
лор аз болгон, мечиттер жок болгон. Нике кыйдыруу 
мусулмандарга жакшы жөрөлгө катары калыптанып 
баратканын алардын загстан кийин дароо нике үчүн 
атайын мечитке келишкенинен байкаса болот. 

- Кыргызстандан ал жакка иш издеп барган 
мекендештерибиздин ал-абалы кандай, аларга 
кандай шарттар түзүлгөн?

- Биз жашаган Ханты-Мансийск автономдуу окру-
гуна барган мекендештерибиздин иши башка жактарга 
салыштырмалуу бираз жакшы. Ал жактын гражданды-
гын алып, толук кандуу граждан болгон соң балдарын 
мектепке, балабакчага киргизип, тоскоолдуксуз иштеп, 
үй-жай алып, туугандарын тартып бир топ бутуна ту-
руп калгандар көп кездешет. Ошол эле учурда доку-
ментинин жоктугунан, же туура эместигинен жапа 
чегип, аз гана айлыкка иштеп жүргөн боордошторубуз 
да жок эмес. Иштейм деп ата-энесин алдап Орусияга 
баргандан кийин бузук иштерге аралашып, же кыргыз-
дын мыкты-мыкты жигиттери турса, үйүт-салты башка 
улуттан болгон адамдар менен никесиз жашап, алар-
ды багып жүргөн кыздарыбыз да бар. Мына ушундай 
абалга кириптер болуп, алар таштап кеткенден кийин 
бармагын тиштеп жардам сурап кайрылган учурлар 
болот. Лангепас шаарында кыргыз диаспорасынын же-
текчиси Кубанычбек Кутузов деген өтө жакшы киши 
бар. Мекендештерибиздин жамандык, жакшылык иш-
терине ошол киши менен катышып, кайрылгандардын 
көйгөйлөрүн ал киши менен кеңешип чечип турабыз.

- Келечекте ата мекенге кайтуу ниетиңиз бар-
бы?

- Орусияда толук кандуу иш жүргүзүү үчүн мен 
ал жактын граждандыгын алгам. Алла Таала насип 
кылса, келечекте мекенге сөзсүз кайтабыз. Бирок 
азыр мүмкүнчүлүк барда, жаштыгыбызда Исламды 
жаңыдан гана кабыл алып жаткан адамдарга Алла 
жолунда динди жеткирип, ыйманга чакырып иштеп 
калалы деп турабыз. 

«Алиби» гезити. 01.10.10. 

- Беш партия деп айттыңыз, ал кайсы 
партиялар? 

Сайдин кызы Жаңыл, көзү ачык:

- "Ата-Мекен" партиясы көп добуш-
ка ээ болот. Экинчиси - СДПК, үчүнчүсү - 
"Акшумкар",төртүнчүсү - "Ата-Журт", бешин-
чиси - "Республика" партиясы

«Форум» гезити, 8-бет.  
8-октябрь, 2010-жыл

Сайдин кызы Жаңыл, көзү ачык:

- "Ата Мекен" менен, КСДП биринчи, экин-
чи орунга, "Ак-шумкар" үчүнчү орунга чыгат. 
Андан кийинки орундарга, Бакиевдерге ыкта-
гандар, акчалуу партиялар да илинет.

Мына, урматтуу окурман! Шайлоода кайсы 
партия көп добуш алганы баарыбызга маалым бол-
ду. Келтирилген бул мисалдар, бүгүнкү күндө элге 
таанымал гезиттерден чогултулду. Көзү ачыктар 
канчалык «көзүм ачык!» деп жандалбас урбасын, 
жыйынтыкта карама сокур экендиги, түркөйлүгү, 
Алла Таала тыюу салган ишке баргандыгы үчүн 
ыймансыздыгы далилденип олтурат. Урматтуу 
окурмандар, бүгүнкү күндө көптөгөн басылмалар 
окурмандарды өзүнө тартуу үчүн орчундуу окуялар-
дын алдын ала жыйынтыгын көзү ачыктар аркылуу 
болжолдоп согуп жатышат. Көзү ачыктардын кабыл-
дамаларында кезекке тургандарды деле өз көзүбүз 
менен көрүп жүрөбүз. Бул эмнеден кабар берет? 
Биздин ыйманыбыздын тайыздыгынан, туура эмес 
багытка бет алганыбыздан, акыретке кайдыгер ма-
миле жасаганыбыздан кабар берет. Сөзүмдү жый-
ынтыктап жатып айтаарым, көзү ачыктардын эч бир 
сөзүнө ишенбейли! Алла Таала адал деп буюрган 
иштерди жасап, адал кылган багытты тутуналы. 
Шыпааны, дабааны, ийгиликти, жакшылыкты, бак-
таалайды Кудай Тааладан сурайлы! 

Супер Инфо гезити №414  
8-14-октябрь, 2010-жыл.

Майрам Жакыпбек кызы:

– Шайлоодо 1-орунга “Ата Мекен”, 2-орунга 
КСДП, 3-орунга “Ар-намыс” чыгат. “Ата Журт” 
партиясы да илинип калышы мүмкүн. 

Досум табып:

– Төлгө таштардын айтуусу боюнча, парла-
ментке алты партия келет. “Ата Мекен”, КСДП, 
“Бүтүн Кыргызстан” сөзсүз өтөт. “Ата Журт” ме-
нен “Акыйкат” күмөн болуп турат. 

Асел Каракойчиева:

– Төлгөм боюнча, парламентке төрт партия 
келет. Эң көп добуш менен “Ата Мекен” алга озуп 
чыгат. Анан КСДП, “Республика”. Дагы бир пар-
тия турат, бирок эмнегедир окуй албай жатам. 

№415 15-21-октябрь, 
2010-жыл. Супер Инфо

КӨЗҮ АЧЫКТАРДЫН ШАЙЛООДОН 
КИЙИНКИ СӨЗҮ 

Майрам Жакыпбек кызы:

– Мен өткөндө "1-орунга "Ата Мекен", 
2-орунга КСДП, 3-орунга "Ар-намыс" чы-
гат" деген элем. Силер сурооңорду мага 
кабарлаганыңарда төлгө салып көргөм. Анда 
1-орунга "Ата Журт", 2-ге КСДП, 3-орунга "Ре-
спублика" чыккан. Бирок жолдошум мени 
менен урушуп-талашып жатып, "Ата Мекен" 
чыгат" деп көндүргөн эле. 

Индира:

– Төлгөм боюнча "Ата Мекен" партиясы 
1-орунда деп түшкөн. Эгер таза шайлоо бол-
со, жыйынтык ушундай болмок. Менимче, 
добуш берүүдө акча чоң роль ойноп кетти. 
Акчанын энергиясы укмуштуудай күчтүү. 
Ошол энергияга көп адам тартылып, шай-
лоонун жыйынтыгы күтүлбөгөндөй өзгөрдү. 
Чындыгында, "Ата Мекен" өңдүү партиялар 
"шайлоо демократия жолу менен таза өтөт" 
деп ишенип отуруп, артта калышты. А ме-
нин карталарым чукул өзгөрө турган нерсе-
ни көрсөтө албаптыр. 

Асел Каракойчиева:

– "Ата Мекен" партиясы көтөрүлүп 
бара жатып, эмнегедир кайра түшүүдө" 
деген элем. Бирок силер ушул сөзүмө маани 
бербептирсиңер. 

Он сегиз миң ааламды жараткан Алла Таалага 
чексиз мактоо жана даңк! 

Адам баласы өзүнөн мурда жашап өткөн жана 
өзү менен замандаш катары жашап жаткан үлгүлүү 
инсандарга абдан муктаж. Ыймандуу, такыбаа жана 
илим жолунда жүргөн инсандардын өмүр таржыма-
лына көз чаптырып, алардын артынан туура жолго, 
туура багытка түшүү баарыбыз үчүн эң зарыл иш 
экенин Алла Таала аятта мындайча буйруйт:

Куран аятында Алла Таала Нух, Ибрахим, Ис-
маил, Якуб, Исхак, Юсуф, Аюб, Муса, Харун, Ильяс, 
Иса, Яхия жана Закариййа алейхис саламдардын 
атын атаган соң эң акыркы Пайгамбар Мухаммад 
Мустафага кайрылуу аркылуу бүтүндөй адамзатка 
кайрылган: «Пайгамбарлар Алла Таала тарабынан 
туура жолго салынган. Сен да алардын артынан 
ээрчи!» (Анам сүрөсү, 90-аят). 

Мага Кыргызстандагы досторум «Ак Башат» 
журналына Ислам аалымдарынын басып өткөн 
үлгүлүү өмүр жолу, калтырган илимий мурастары 
тууралуу сандан-санга макала жазып турууну сунуш 
кылышты. Менин досторумдун мындай сунушунун 
артында диндеш бир туугандарыбыз, илим жолуна 
кадам таштаган жаштар Ислам залкарларынан оң та-
асир алса, үлгү алса, жашоодогу максатын аныктаса, 
туура багытын тапса деген изги тилектери бар экени 
айтпаса да түшүнүктүү эле. 

Бирок ким тууралуу айтышым керек? Бул 
үммөттүн аалымдары да, салихтери да өтө көп. Өзгөчө 
Исламга таандык илимдер жаатында көп санда аа-
лымдар жашап өтүшкөн жана жашап, учурда илимге 
сугарылып жатышат. Кай бирин айтсам экен. 

«Өткөндү даңктамайын, келечек сени баркта-
байт» - деген сөзгө таянып тарых залкарлары туура-
луу жалпы жонунан азыноолак кеп салайын. 

Ислам динин даңазалаган аалымдардын көбү 
жакырчылыкта жашап өтүшкөн. Дүнүйө жыйуу, 
баю деген ой-санаа аларда болгон эмес. Алар илим 

менен шугулдангандыктан чеке жылытаарлык деле 
жыргалчылыкты көрө алышкан эмес. Аалымдардын 
көбү же атасынан, же энесинен ажыраган, же томо-
лой жетим болушкан. Илимге өзүн арнаган жаштар-
дын көбүнө колунда бар мусулмандар демөөрчүлүк 
кылып, алардын батасын алышкан. Мурунку заман-
дарда мингенге жылкы-төөсү бар аалымдар өтө аз 
болушкан, бирок алар унаасы жокторго караганда 
илим үчүн жол жүрүүгө мүмкүнчүлүгү зор эле. 
Илим үйрөнүү үчүн учу кыйыры көрүнбөгөн узак 
жолдорду жөө жалаңдап басып өтүшкөн.

Абдуррахман бин Абу Хатим өзүнүн «ал-Жарху 
ват-Таадил» аттуу  белгилүү китебинин кириш 
сөзүндө хадис илиминин өнүгүүсүнө салым кошкон 
атасы Абу Хатим ар-Разинин илим үйрөнүү үчүн 
кандай машакаттарды тартканын атасынын өз оозу-
нан угуп жазып калтырган. Анда мындай деп жа-
зылат: «Хадис үйрөнүү үчүн эң алгачкы сапарымда 
жети жыл окудум. Жөө баскан жолумду миң фарсах-
тан1 өткөнгө чейин эсептей алдым. Миңден ашкан-
дан кийин эсептегим келген жок.

Бирок Куфадан Багдадга нечен жолуп барып 
келдим, так эсебин билбейм. Меккеден Мединага да-
лай жолуп бардым. Магриб-и аксадагы (Африканын 
түндүк батышы) Села шаарынан Мисирге, Мисир-
ден Ремлага (бүгүнкү Палестинага), Ремледен Ку-
дуска, Ремледен Аскаланга, Табарияга, Табариядан 
Дамаскка, Дамасктан Хумуска, Хумустан Антакияга, 
Антакиядан Тарсуска жөө баргам.

Андан соң Абул Яманын өз оозунан үйрөнө тур-
ган бир нече хадис үчүн Тарсустан Хумуска кайттым. 
Арзуу кылган илимге жеткенимден кийин Хумустан 
Байсанга, Бейсандан Раккага, Раккадан  Тигр дарыя-
сы аркылуу Багдадга бардым. Андан Васытка барып, 
Нилден өтүп Куфага кайттым. Мына ушунчалык 
жолдун баарын жөө басып өткөм.

1.  Бир фарсах – жөө басканда бир жарым сааттык, болжол менен 5 
чакырымдык жол. Эгер көңүл бура турган болсок, Абу Хатим бир басканда 
миң фарсах, т.а. 5000 километр жол жүргөн. Ушу 5000 км га чейин эсептеп 
андар аркысын эсептеген эмес.

Ким тууралуу айтайын?
Сайфуллах Каракелле

Аалымдардын баары ошол мезгилдердин жетишпес турмуш 
машакатына, жол азабына карабастан Алланын ыраазылыгы 
үчүн аттангандыктан, илимди баалагандыктан ошончолук 
бийиктиктерге, ийгиликтерге жетишкен.

Ислам аалымдары

Менин бул сапарым илим жолундагы алгачкы са-
парым эле. Жыйырма жашымда үйдөн чыгып жети 
жылдан кийин (б.а. Ислам жыл санагы боюнча 213-
жылы Рамазан айында чыгып, 221-жылы) кайткам. 

Экинчи ирет сапарга чыкканымда 47 жашта 
элем. Мында үч жылдык жөө-жалаң сапардан соң 
кайткам2». 

Мына ушул өңдүү илим жолундагы сапарлар 
кээде бир жыл, кээде беш-он жылга чейин созул-
ган. Тарыхка карек оодарсак аалымдардын арасын-
да болгондо да өмүрүнүн күлгүн курак жыйырма 
жылын илимге, узак сапарга арнаган көп залкарлар 
бар. Көпчүлүгү балакаттан эми өткөн  12-16 жаштар 
аралыгында үйдөн чыгып бир нече жылдан кийин 
өз өлкөсүнө 35-45 жашта, илимге кана сугалырган 
аалым болуп кайтышкан. Илимге ушунчалык ыш-
кыбоз болгон адамдардын айрымдары бала-чакалуу 
болгонуна карабастан, көкүрөктөгү илим деп жанган 
жалынга туруштук бере албай, узак жылдар бою чет 
эл, чет жерде окуп кайтышкан.

Мындан да кызыгы аалымдардын айрымдары 
өспүрүм куракта жаттаганы ташка тамга баскандай 
сакталат деп жаш балдарын жонуна көтөрүп, мой-
нуна мингизип алып жолдун узактыгына карабастан 
шаардан шаарга, мамлекеттен мамлекетке илим маж-
листерине алып барышканын тарых тастыктаган.

Аалымдардын баары ошол мезгилдердин же-
тишпес турмуш машакатына, жол азабына караба-
стан Алланын ыраазылыгы үчүн аттангандыктан, 
илимди баалагандыктан ошончолук бийиктиктерге, 
ийгиликтерге жетишкен. Жыйырма биринчи кылым-
дын адамы үчүн мүмкүн эместей көрүнгөнү менен 
алар деле адам болгон, чаалыккан, чарчаган, жолдон 
адашып алтындай убакыттарынан, өмүрлөрүнөн ай-
рылышкан. Айрымдары көздөгөн жерине жеткени 
менен болжогонун таба албай, кээде издеп барган 
адамынын жаназа намазына келип калышкан. Мын-
дай жагдайлар арып-ачып келген илим ышкыбоздо-
ру үчүн кандай гана оор, кандай гана кайгылуу экени 
айтпаса да түшүнүктүүдүр. 

Белгилүү аалым, Имам Ахмаддын кайгыруу 
менен: «Эгер токсон дирхамдай акчам болгондо Жа-
рир бин Абдулхамид устаттын алдына Рай шаарына 
барат элем. Досторумдун ичинен илим казынасына 
кеткендер болду, а мен болсо бара албай калдым. 
Анткени акчам жок эле» - деген.

Мына, бүгүн жакшы эскерүүлөр менен эске-
рилген, Жараткандын тандоосуна татыган илим 
залкарларынан аракети менен Алла Таала бизге дин 
Исламды оболкусундай таза, тунук, толук жетки-
рип, алардын дуба-тилегин кабыл кылып, биз Ис-
лам үммөтүн сактап, өстүрүп, өркүндөтүп келе жа-
тат. Ошол себептен биз аларга канчалык ыраазылык 
билдирсек да аздык кылат. 

2.  Абу Гудда, Сафахат, 60-61-беттер.

Тарыхыбызда илим залкарларынын берекелүү 
сапарларында адамдын илимге болгон кызыгуусун 
ойгото турган, каалоосун курчута турган жана элжи-
ретип ыйлата турган өрнөктөр, эскерүүлөр, чындык-
ка таянган икаялар өтө көп. Булардын кайсынысынан 
башташты да билбей турам.

Үйүнөн жыйырма жашынында чыгып арадан 
кырк беш жыл өткөндөн кийин, ооба, жаңылыш оку-
баптырмын, туура алтымыш беш жашында үйүнө 
кайтып улгайган чакта үйлөнгөн Абу Абдуллах бин 
Манда тууралуу айтайынбы?

Китеп толо куржунду жонуна көтөрүп, күн сай-
ын жүз чакырымга жакын жол баскан, айтууларга 
караганда эки жолу кан сийип жибергенине карабай 
илим алууну уланткан кудустук ибн Тахирди баян 
этейинби?

Шам шаарында, мындайча айтканда, хадис или-
минин академиясында бүгүнкүнүн акчасы менен 
2000 доллардан ашык айлык алганы менен, айлыгы-
нын баарын окуу жайдын чыгымдарына сарптаган, 
атасы айылдан жиберген инжир менен бир нече түр 
халваны сатып үй-бүлөсүн баккан Имам Нававийдин 
таржымалын айтайынбы? 

Жүз күндүн ичинде Шам шаарынын атактуу ки-
тепканасынан хадис илимине тиешелүү 100 томдук 
өтө баалуу эмгектерди окуган, ошол эле учурда 80ге 
чукул китеп жазган, Сахих Бурарини чечмелеген каа-
ры Ибн Хажар жөнүндө кеп козгоюнбу?

Аалымга кызмат кылып өмүр кечирсем деген ни-
етте баш кошуу тилегин билдирип, алдына миң ал-
тын койгон арзуулуу аялдын сунушун жакырчылык 
жондон кайыш тилип турганына карабастан: «Мен 
илим алууну максат кылып сапарга жөнөдүм, мын-
дай улук ниеттен кайтуу мага жарашпайт» деп  четке 
каккан сицилиялык Абу Насрдын такыбаа өмүр жо-
лун баяндап берейинби?

Илимге чаңкап Андулустан Багдадга келет. Ти-
лекке каршы хадис үйрөтө турган устаты Имам Ах-
мадды ал кездин бийлиги эркин басууга, бирөөлөр 
менен жолугушууга тыюу салып үй камагына алат. 
Бул кайгылуу кабарды угуп артка кайтып кетпей 
кайырчынын кейпин кийип алып: «Кудай акы, сада-
ка берчүлөр барбы?» деп жар чакырып, күн сайын 
устатынын үйүн айланчыктап кыйын кырдаалдарда 
хадис үйрөнгөн куртубалык хадис аалымы Бакий бин 
Махлад жөнүндө айтайынбы?

«Жарыктык басып жүргөн китеп эле. Хадис 
үйрөнүү үчүн дүйнөнүн тең жарымын айланып үч 
миң алты жүз устаздан хадис үйрөндү!» деп эскерил-
ген жана илим жолунда жүрүп катуу суукта үшүккө 
алдырганы себептүү манжаларынан айрылган Умар 
ар-Равасинин темирдей бекем кайратынан ибарат 
айтсам бекен?

Илимге болгон чыныгы умтулуу, чыныгы сүйүү 
мына ушундай!

«Obstetrics & Gynecology» журналынын 2010-
жылдагы март айында жарык көргөн санында жый-
ынтыгы жарыяланган бир изилдөөгө караганда, бой-
го бүткөн өзгөчө алгачкы үч айда сунуш кылынгандан 
ашыкча семирип кеткен аялдарда  кант ооруга чал-
дыгуу ыктымалы 50%га көп кездешет. Үч жыл сүргөн 
изилдөөгө Америкадан 1145 кош бойлуу аял катыш-
кан. Кошбойлуулук учурунда кант оорусуна чалдык-
кан энелерден төрөлгөн балдарда да кант оорусуна 
чалдыгуу жана ашыкча семирүү ыктымалы жогору 
экендиги далилденген. Доктурлар кошбойлуулук 
учурунда бул дарттын алдын алуу үчүн туура тамак-
тануу, таттуу азыктарды жана шире суусундуктарын 
өтө аз жеп-ичүү жана мүмкүн болсо аптанын бардык 
күндөрү жарым сааттык гимнастика жасоону сунуш 
кылышкан. (WebMD Health News 22.02.2010).

Баланы мөөнөтүнө чейин эмизүү кант оорусуна 
чалдыгуу коркунучун азайтат

Америкалык доктурлар 40 жаштан 78 жашка чей-
инки 2233 аялдын ден-соолугун изилдеп көрүшкөн. 
Бул аялдардын 405и төрөгөн эмес, 1125и эне болуу 
бакытына туш болгону менен баласын эң аз бир ай 
эмизишкен. 703 аял эне болгону менен келбетин сак-
тоо максатында балдарын такыр эмизишкен эмес. 
Изилдөөдө төрөгөнү менен баласын такыр эмизбеген 
аялдарда кант оорусуна чалдыккандар көп чыккан. Та-
кыр төрөбөгөндөр менен баласын бир айдай эмизген 
аялдардын ортосунда пайыздык өңүттөн айырма деле 
жок болгон. Баланы эмизүү кант оорусуна чалдыгуу 
рискин азайтаары башка иликтөөлөрдө да маалым 
болгон. «The American Journal of Medicine» журна-
лынын бул иликтөөсү жок дегенде бир ай болсо да 
баланы эмизүү эненин ден-соолугуна пайда экенин 
ырастаган. Биз мүмкүнчүлүк болуп турганда баланы 
болгону бир ай гана эмизүүгө каршыбыз. Бул маселе-
де көпчүлүк дарыгерлер сунушуна ылайык алгачкы 
алты айда наристеге кошумча тамак бербестен жалаң 
гана эне сүтүн берүү кажет.  Жараткан Алланын 

өкүмүнө ылайык Ыйык Куранда көрсөтүлгөн эки 
жылдык эмизүү мөөнөтү эненин саламаттыгы үчүн 
да, баланын саламаттыгы үчүн да эң мыкты сунуш.

Бала эмизүү кандайча энени кант дартынан сак-
тап калат? Муну ичегидеги майдын азайышы жана 
инсулиндин артышы менен түшүндүрүүгө болот. 
Бала эмизбеген аялдар жашы өткөн сайын ичегини 
май басып, семирип кетиши ыктымал. Башта айтка-
ныбыздай, ашыкча семирүү аялдын кант оорусуна 
себеп болот. (WebMD Health News 27.08.2010)

Эне сүтүнүн пайдалары
Эне сүтү бала үчүн табигый жана эң пайдалуу 

азык болуп эсептелет. Ал мындайча: 

• Эне сүтү алты айга чейин эң пайдалуу жана 
ыңгайлуу азык. 

• Микропсуз. 

• Аллергия чыгарбайт. Ушул себептүү балада 
аллергия жана ич өткөк оорулары болбойт. 

• Алты айга чейин ар кандай инфекциялардан 
коруйт. 

• Ичеги карындагы режимди сактайт. 

• Эмүү руханий жактан бир режим, ал эми эне 
болсо балага болгон сүйүүсүн дагы да арттырат. 

• Энедеги гормондорду бир калыпта сактап ту-
рат. 

• Эмчекте да пайда болуучу рак оорусун алдын 
алат. 

• Эне болууну психологиялык жактан дагы да 
арттырат.

- өспүрүм куракта башталган кант оорусунан, 
астма, дүлөй болуп калуу, ак кан сыяктуу оорулар-
дан коргой турган касиеттер бар. 

- жүрөктүн иштешин жакшыртып, көздү кур-
чутат, тиштин көпкө сакталышына жардам бе-

рет, иммунитетти күчөйтөт. 

- Эне менен баланын ортосундагы 
ажырагыс байланышты камсыздайт.

Кош бойлуу энелердин кант 
оорусуна чалдыгуу себептери

Ден-соолук

жооп Равшан Эратов
Кыргызстан Мусулмандарынын диний 

башкармалыгынын алдындагы фатва бөлүмүнүн 
башчысы 

СУРООңУзгА

- Койду териси менен куйкалап жесе 
болобу?

-  Бул боюнча негизи, кой, эчки, уй сыяктуу кол-
до багылган малдардын адал болушу үчүн шарият 
белгилеген жол-жобо бар. Бычак тартаарда Алла-
нын атын айтыш керек. Пайгамбарыбыз (саллаллаху 
алейхи васаллам): «Алланын аты аталып союлбаган 
малдын эти арам болот» деп айткан. Бул кандай бо-
лот? Малды жерге жаткызып, бычак тартып жаткан 
мезгилде: «Бисмиллаахи Аллаху акбар!» деп бычак 
тартылса, ошол малдын эти толугу менен адал болуп 
эсептелет. Эми ошол «Бисмилла» айтылып союлган 
койду териси менен куйкалап, анын үстүнөн айран-
дап, дагы өзүнүн усулу менен таза жууп, бышырып 
жешке шариятта эч кандай тыюу салынган эмес. Бул 
биздин кыргыз элибизде да, арап туугандарда да бар. 
Демек, буга уруксат берилет. 

- Пайызга акча алып, акча берип иштеген 
адамдан карызга акча алса болобу?

- Бүгүнкү күндө процент деген түшүнүк бар. 
Акчаны айландырууга туумайга берет. Мисалы үчүн 
жүз миң сом берет дагы, белгилүү мөөнөттөн кийин 
жүз жыйырма миң сом кылып кайтарып алат, бул 
сүткорлук болуп эсептелет. 

Сүткорлук менен алектенген адамдан негизи ка-
рызга акча албай койгон жакшы. Андан башка такыр 
жол калбай калганда гана шариятта уруксат берилет. 
Мусулман адам бирөөнүн процент менен иштегенин 
билип туруп, аны менен ушундай акча алым-берим 
маселелеринде мамиле курушу да дурус эмес. 

- Кардарлар келип таксистти жаман, арам 
иштерге алып барууну сунуш кылса, таксист 
эмне кылышы керек?

- Такси бул элге кызмат болуп эсептелет. Мын-
дай кырдаалда адамда тандоо мүмкүнчүлүгү бар. Бул 
клиентти албаса, башка клиент туш келет. Ошондук-

тан, таксист алдын ала жаман ишке бараарын билсе, 
барбай коюшу керек. Бул мусулманчылыкка бекем 
тургандык жана ыймандын талабы болуп эсептелет. 
Эгер билбеген абалда түшүп калып, шариятка ылай-
ык келбеген жаман жерлерге алып барып калса, анда 
таксистке күнөө болбойт. Себеби ал алдын ала бил-
ген эмес.

► Америкалыктар да Исламды кабыл алууда
► Тажикстандын Дарваз районунда жайгашкан 28 
мечиттин жабылып калуу коркунучу курч бойдон 
калууда
► Мавританиянын экс-президенти имам болду

Америкалыктар да Исламды кабыл алууда

«Жазур» Ислам иликтөө борборунун директору Фа-
зил Сулаймандын расмий статистикага таянып айткан 
маалыматы боюнча, Америка кошмо штаттарында жыл 
сайын болжолдуу түрдө 80 миң америкалык Ислам динин 
кабыл алууда. 

Фазил Сулаймандын айтымында, бул сан - расмий 
түрдөгү сан, мечиттерге, ислам борборлоруна келип келме 
келтирген америкалыктардын саны. 

 Көптөгөн ММКлар белгилегендей, америкалык-
тардын массалык түрдө Ислам динин кабыл алып жаты-
шы өзүнчө эле «керемет». Ошону менен катар батыштык 
ММКлар Ислам динин батыштыктарга жат, чоочун ише-
ним катары көрсөтүүгө жан үрөп келет.

www.islamnews.ru

Тажикстандын Дарваз районунда жайгашкан 
28 мечиттин жабылып калуу коркунучу курч 

бойдон калууда 
[24-11-2010] Дарваз районунун 28 мечити мындан тогуз 

жыл илгери эле расмий 
каттоодон өткөн болучу. 
Тажикстандын Тоолуу-
Бадахшан автономдуу 
облусунун дин иштери 
боюнча бөлүмдүн баш-
кы специалисти Сар-
дорбек Азорабековдун 
«Азия плюс» агенттиги-
не билдиргенине кара-

ганда, бул боюнча жалпы жарандарга, диний уюмдардын 
кызматкерлерине жана ошондой эле аталган 28 мечиттин 
жетекчилерине түшүндүрүү иштери жүргүзүлүп, жаңы 
законго ылайык бул мечиттерди кайрадан каттоодон 
өткөрүү керектиги сунушталган.  

Сардорбек Азорабеков бул маселеге жооп берип жа-
тып: «Мечиттерди кайра каттоодон өткөрүү үчүн алар 
Тажикстан Республикасынын дин иштери боюнча коми-
тетине тийиштүү документтерди тапшыруулары керек. 
Болбосо, алардын иш-аракеттери мыйзамга каршы болуп 
калат» - деди.

Тоолуу-Бадахшан автономдуу облусунун дин иштери 
боюнча жергиликтүү органдын берген маалыматы боюн-
ча, учурда Тоолуу-Бадахшан автономдуу облусу боюнча 41 
мечит болуп, алардын алтысы борбордук мечиттер болуп 
эсептелет. 

Мавританиянын экс-президенти имам болду

Мавританиянын мурунку президенти Саиди бин 
Шейх Абдуллах өзүнүн туулуп-өскөн айылынын мечитине 
имам болуп дайындалды.  

Саиди 2008-жылдын 6-августунда президенттик гвар-
диянын жана куралдуу күчтөрдүн  жетекчиси Мухаммад 
бин Абдулазиз тарабынан президенттик кызматтан курал-
дуу күчтөрсүз четтетилген болучу. Өз учурунда президент 
Саиди Мухаммад бин Абдулазизди ушул кызматынан бо-
шоткон эле. 

Эске сала кетсек, Мавританиянын толук аталышы 
«Мавритания Ислам Республикасы» деп аталып, Африка-
нын батыш тарабынан орун алып, Атлантика океаны ме-
нен чектешкен. Өлкө Батыш Сахара менен түндүк-батыш 
жагынан, Сенегал менен түштүк-батыш жагынан чектешсе, 
Алжир менен түндүк-чыгыш жагынан, ал эми Мали менен 
түштүк-чыгыш тарабынан чектешет. 

